
Знамянальная падзея шклоўскай 
гістарыяграфіі. 

 
З’яўленне новай кнігі па гісторыі Магілёўшчыны – 

падзея для любога аматара тутэйшай даўніны. А калі ўлічыць, 
што прапанаваная кніжка па гісторыі Шклова з’яўляецца 
фактычна першай ластаўкай, то значэнне яе вельмі цяжка 
пераацаніць. Пачала здзяйсняцца даўняя і, шчыра кажучы, 
ужо слабая надзея, што горад, які мог у сярэднявеччы 
спаборнічаць у славе сваёй і ў эканамічнай моцы з  
буйнейшымі гарадамі не толькі беларускіх, а і ўсяго Вялікага 
Княства Літоўскага зямель, атрымае нарэшце вартую яго 
гісторыю.  

Аўтар выдання – вядомы шклоўскі краязнаўца 
Аляксандр Грудзіна ва ўступе з гонарам піша, што Шклову 
“ пашанцавала” з публікацыямі па ягонай гісторыі. З ім можна 
пагадзіцца, а можна і паспрачацца. Сапраўды публікацый аб 
Шклове за ўсю яго шматвяковую гісторыю было багата. Але ў 
большасці з іх горад толькі ўпамінаецца. Сёння ў бібліятэках 
немагчыма знайсці цэльны і грунтоўны выклад яго гісторыі. 
Трэба патраціць шмат часу і перачытаць багата крыніц, каб 
скласці ўяўленне аб мінулым места. Неабходнасць 
абагульнення разнастайнай гістарычнай інфармацыі наспела 
даўно. 

“ І родныя сэрцу мясціны…” бадай што першая кніга, 
якая прысвечана ўласна гораду. Задачу, якую так і не змаглі 
вырашыць прафесійныя гісторыкі, узяўся выканаць інжынер 
па адукацыі, выкладчык Шклоўскага прафесійнага ліцэю № 
12, кіраўнік ягонага гісторыка-краязнаўчага музею. Ён, відаць, 
папросту стаміўся чакаць “літасці” ад спецыялістаў і амаль 
два дзесяцігоддзі крок за крокам збіраў інфармацыю аб 
мінулым свайго любага Шклова. І вось нарэшце мы трымаем у 
руках вынік гэтай шматгадовай працы.  

Не магу быць аб’ектыўным і крытычна разбіраць 
дасягненні і недахопы выдання. І не толькі таму, што мне 
пашчасціла нарадзіцца ў гэтым слаўным месцы, але і таму, 
што асобныя заўвагі і пажаданні, якія, як звычайна ёсць да 
паўнаты гістарычнай інфармацыі, да афармлення кнігі і 
стылістыцы яго тэксту, не могуць адмовіць агульную 
станоўчую адзнаку працы, неабходнасць яе друкавання. 

У кнігу ўвайшлі лепшыя артыкулы Аляксандра 
Грудзіны аб мінулым Шклова, якія раней прайшлі апрабацыю  
на навуковых канферэнцыях, друкаваліся ў салідных 
навуковых зборніках, ў перыядычным друку. Пры іх 
падрыхтоўцы аўтар пераважна карыстаўся матэрыяламі 
шматлікіх публікацый па гісторыі горада, пачынаючы ад 
запісак  дыпламата С. Герберштэйна, мясцовых летапісаў і да 
матэрыялаў сучасных беларускіх, расійскіх, польскіх 
даследчыкаў. Але ён выкарыстаў таксама і публікацыі 
мясцовага перыядычнага друку, матэрыялы беларускіх архіваў 
і бібліятэцы Чартарыйскіх у Кракаве, вынікі ўласных палявых 
даследаванняў. 

Прыемна адзначыць імкненне шклоўскага краязнаўца 
выкладаць рэгіянальны матэрыял у кантэксце беларускай 
гісторыі, з улікам дасягненняў гістарычнай навукі у час 
“ перабудовы” і беларускага адраджэння першай паловы 1990-
х гадоў.  

Па зместу кніга не з’яўляецца сістэматычным выкладам 
шклоўскай гісторыі. У ёй адзінаццаць раздзелаў, у якіх 
паказваецца жыццё горада і яго мяшчан пераважна ў 
дасавецкія часы. Нягледзячы на пэўную фрагментарнасць 
зборніка, асноўныя знакавыя падзеі гарадской даўніны 
апісаны дастаткова поўна і яскрава. У ім паказаны працэсы 
ўзнікнення пасялення, пераносу горада, развіцця ягоных 
умацаванняў, старонкі барацьбы са сквапнымі чужынцамі. У 
час панавання Расійскай імперыі аўтар справядліва больш 
увагі ўдзяляе эпосе Зорыча, якая пакінула моцны след у 

гісторыі горада. Сведчанне важнасці яго кіравання – планы 
ўсталявання да сёлетняга дня беларускай пісьменнасці 
помніка фаварыту Кацярыны ІІ у парку горада. Увогуле, 
уладарам Шклова – Гаштольдам, Хадкевічам, Сіняўскім, 
Чартарыйскім аўтар прысвяціў цэлы раздзел. Вялікая увага ў 
кнізе нададзена і гісторыі хрысціянства ў горадзе, як у 
сярэднявеччы, так і ў трагічныя для царквы савецкія часы. 
Таксама апісваецца эвалюцыя гарадской архітэктуры і 
будаўніцтва, развіццё прамысловасці, стан дзіцячых 
прытулкаў у пасляваенны час і шмат іншых цікавых падзей 
мінулага Шклова.  

У кнізе аўтар безумоўна не мог адлюстраваць усе 
падзеі багатай гарадской гісторыі, ды і задачы такой не ставіў, 
але верыцца, што першая ластаўка будзе не апошняй, што яна 
пакладзе пачатак серыі выданняў па гісторыі маёй малой 
Бацькаўшчыны. 

Аляксандр Агееў 
Кандыдат гістарычных навук, 

дацэнт МДУ імя А.А.Куляшова 

ДА КРАЯЗНАЎСТВА ПРЫЛУЧАНЫ 
 
    – гэта не прафесія, гэта аматарскае захапленне, 
падараванае любоўю да роднага краю, яго гісторыі, апантаных 
і паважаных носьбітаў, у рэшце даследчыкаў яе. І хто хоць раз 
далучыўся да святой справы – дасканала ведаць малую 
радзіму, яе гістарычныя перапетыі, - гэта подзвіг на ўсё 
астатняе жыццё. 

  Відаць, ніколі не думаў юнак Аляксандр Грудзіна, што 
будзе захапляльна, празорліва вывучаць шматграннае жыццё 
Шклоўскага Падняпроўя, даносіць пазнанае людзям. Тым 
больш, што яго прафесія не вымагала “капацца” ў архівах, 
гартаць рэдкія гістарычныя кнігі, часопіы, падшыўкі газет, 
нязмушана гутарыць з дасведчанымі ў гісторыі людзьмі, каб 
стаць запатрабаванымі грамадству. 
    Аляксандр Пятровіч Грудзіна нарадзіўся ў 1954 годзе 
ў Шклове. Закончыў Беларускую сельскагаспадарчую 
акадэмію, набыўшы спецыяльнасць інжынера-механіка. Пасля 
заканчэння ВНУ працаваў у Шклоўскай райаграпрамтэхніцы. 
Менавіта тады далучыўся да краязнаўства, калі напісаў свой 
дэбютны допіс у раённую газету “Ударны фронт” пра 
выбітнога партызана Мікалая Дудкевіча. 
   Потым былі іншыя допісы ў “раёнку”, даследванні 
гістарычнага накірунку. Будучы выкладчыкам вучылішча – 
цяпер Шклоўскага ліцэя, паглыбляўся ў даследчую работу 
краязнаўца. Яна аказалася шматграннай. Пра гэта сведчыць 
напісаны ім зборнік, які адкрываецца артыкулам “Чым 
Шклову пашанцавала?” Зрабіўшы адступленне для развагі, 
можна сказаць, што яму, у першую чаргу пашанцавала на 
ўдумлівага даследчыка Аляксандра Грудзіну. У невялікім 
артыкуле ім падаецца глыбокі аналіз той фактуры, якая 
ўтрымлівае выяўленыя карані даўніны Шклова. Гэта – 
пісьмовыя крыніцы розных стагоддзяў, якія сведчаць пра 

значэнне, усталяванне горада і значэнні яго насельнікаў у 
гісторыі Магілёўшчыны, Беларусі і за іх межамі. 

  Аўтар справядліва сцвярджае, што ў гісторыі 
Шклоўшчыны яшчэ даволі шмат белых плямаў, якія трэба 
сцерці краязнаўцам. Гэта ён робіць пастаянна, з энтузіязмам. 
  У наступным артыкуле падаецца гісторыя старажытнага 
Шклова ў перыяд Вялікага княства Літоўскага. Напачатку 
прыводзяцца высновы даследчыкаў пра ўзнікненне горада. 
Яны грунтоўныя, пераканаўчыя. Чытачы даведаюцца з  
артыкула, як уладары Шклова турбаваліся пра яго годнасць у 
дзяржаве, якія прыдатныя і трагічныя падзеі спасцігалі 
гараджан. 
    Аказваецца, што гаспадары Шклоўскага маёнтка былі 
не толькі эксплуататарамі, а і патрыётамі, пякліся пра 
годнасць нашага люду, прадстаўнікі якога вылучаліся ў 
артысты, бо мелі на гэта талент, у майстры па аздобленню  
царскіх палатаў у Маскве. 

  Памрачнела жыццё ў нашым краі, калі ён стаў ахвярай 
прыгонніцкай Расіі пасля першага раздзелу Рэчы Паспалітай у 
1772 годзе. Насельнікі Шклоўшчыны патрапілі з аднаго пекла 
ў другое, яшчэ горшае. З гэтага пачынаецца артыкул “Шклоў у 
складзе Расійскай імперыі”. З добрай ласкі Кацярыны ІІ на 
ўсходніх землях Беларусі заўладарылі рускія памешчыкі са 
саім прыгонніцкім характарам. Мясцовыя сяляне хутка адчулі 
гэтую кабалу багацеяў суседзяў-заваёўнікаў, з якімі за свабоду 
ваявалі іх дзяды і прадзеды. І цяпер беларуская эліта вольнасці 
не сцярпела прыгнёту. 

  Як працяг размовы папярэдняга артыкула, толькі з 
большым дыяпазонам і дзеяннем асобаў з’яўляецца 
даследаванне А.Грудзіны “Уладары Шклова”. Гэта 
прадстаўнікі роду Гаштольдаў, буйнага мастацкага роду. 
Потым іх замянілі не менш вядомыя магнаты Хадкевічы. 
Валадарылі Шклоўскім маёнткам Сіняўскія, Чартарыйскія. І, 
нарэшце, Сямён Зорыч, які пераўтварыў Шклоў па форме і 

зместу жыццёвых рэалій у “другую сталіцу”. Пасля яго былі і 
не надта знаныя гаспадары маёнтка. Праўда сярод іх 
выдзялялася фігура Апалона Крывашэіна, які “падараваў” 
шклоўцам папяровую фабрыку. 
   Даволі падрабязна аўтар вывучыў гісторыю 
хрысціянскіх святынь Шклоўшчыны. Пра гэта зацікаўлены 
чытач даведаецца з артыкула “Хрысціянскія святыні Шклова”. 
Гістарычныя дакументы пачатку 16 стагоддзя паведамляюць 
пра існаванне ў горадзе хрысціянскіх храмаў. Хадкевічы 
будуюць у Шклове кальвінскі збор – тып пратэстанскага 
храма. Дзейнічалі ў старажытны час у горадзе праваслаўныя 
цэрквы. 
    У артыкуле ідзе гаворка пра барацьбу з рэлігіяй 
савецкай улады, пра ганенні на святароў, пра знішчэнне 
храмаў. Папулярна расказана пра багамолку Агаф’ю Сідараву, 
пры актыўным удзеле якой была пабудавана Спаса-
Праабражэнская царква. Расказваецца пра касцёл святых 
Пятра і Паўла. 
    Працяг размовы на рэлігійную тэматыку знайшоў 
месца ў артыкуле “Успомнім тых, хто не змірыўся”. У ім ідзе 
размова пра агалцелы атэізм на Шклоўшчыне пасля 1917 года. 
Нягледзячы на разгул рэпрэсій у 1937 годзе, у Шклоўскім 
раёне назіраліся масавыя выступленні сялян за аднаўленне 
зачыненых цэркваў. 

  Артыкул “З гісторыі развіцця прамысловасці” 
пачынаецца з’яўленнем у Шклове ў канцы 18 стагоддзя 
шэрагу манафактур, заводаў. Менавіта ў гэты час заснавана 
друкарская справа. Некаторыя шклоўскія вырабы былі 
ўдастоены вышэйшых узнагарод. Так, у 1882 годзе на 
Усерасійскай прамыслова-мастацкай выставе за вельмі добрыя 
ячныя крупы Сярэбраным медалём была адзначана 
Смётанкаўская крупяная фабрыка. Дастойнае месца ў 
артыкуле займае размова пра папяровую фабрыку. 

   Шмат карыснага возьме чытач з артыкулаў “Дом, у 
якім ядналіся сэрцы” – пра дзейнасць Шклоўскага дзіцячага 
дома №2, “Пра дзіцячы прытулак і цудоўны куток прыроды” – 
пра дзіцячы дом у вёсцы Бярозаўка. У іх прыводзяцца 
ўспаміны выхаванцаў дзіцячых устаноў. 
   Завяршаюць зборнік два артыкулы “Архітэктура і 
будаўніцтва Шклова” і “Як пачулі казанне ў сваёй мове, дык  
ад радасці аж заплакалі” (з  гісторыі беларускай мовы на 
Шклоўшчыне). 

   Усе матэрыялы вызначаюцца тым, што яны 
папоўнены новымі фактамі, якіх раней не было ў газетных 
публікацыях. 
   У творчы шлях, руплівы краязнавец! 
                                                  
                                       Леанід Анціпенка, член  
                                       Саюза журналістаў Рэспублікі Беларуcь 

                                   ЧЫМ  ШКЛОВУ ПАШАНЦАВАЛА?ЧЫМ  ШКЛОВУ ПАШАНЦАВАЛА?ЧЫМ  ШКЛОВУ ПАШАНЦАВАЛА?ЧЫМ  ШКЛОВУ ПАШАНЦАВАЛА?     
 

Хвалююць раздоллі дняпроўскія  
І вабяць прасторы Айчыны, 
У квецені пышнай бацькоўскія 
І родныя сэрцу мясціны. 
Усмешку дару яму шчырую- 
Тут сэрца шукае прытулку. 
Як птушкі вяртаюцца з выраю,  
Іду я да  хат  ля рачулкі. 

                                      
                                                Лявон Анціпенка  
 

Чалавек, які аднойчы захапіўся краязнаўствам, назаўсёды 
застанецца даследчыкам. Нараджэнне чалавека, яго жыццё і 
смерць заўсёды адбываюцца не дзесьці абстрактна, а менавіта 
ў канкрэтным месцы – вёсцы, горадзе, рэгіёне. Гэтыя  
абставіны заўсёды закранаюць душэўнае пачуццё чалавека, і 
калі ў думках прыходзяць успаміны пра  свой “родны кут” – 
гэта да нас звяртаюцца жывыя галасы продкаў. Мы з імі адно 
цэлае, хто жыў на нашай зямлі, любіў і ненавідзеў, працаваў і 
гінуў за яе свбоду. 

Неаднойчы, калі пачыналася размова пра гісторыю 
Шклоўшчыны, прыходзілася пачуць пытанне: “Дзе можна 
прачытаць пра Шклоў?”  

На мой погляд, нашаму гораду у гэтым сэнсе пашанцавала. 
Яшчэ ў 1520 годзе Шклоў згадвае ў запісках дыпламат С. 
Герберштэйн, а дакументы 1527 і 1532 гадоў называюць 
“ землі шклоўскія” і “ замак Шклоў” як маёмасць Альбрэхта 
Гаштольда. Пасля гэтай падзеі, Шклоў знаходзіць сваё 
адлюстраванне ў іншых дакументах таго часу. Неаднаразова  
горад згадваецца ў Ніканаўскім  летапісу, Баркулабаўскай  
хроніцы, дзённіку апошняга паходу Стэфана Баторыя на 
Расію, Магілёўскай хроніцы Т.Сурты і Ю. Трубніцкага, 

хроніцы Аляксандра Гвагніні. Шматлікія матэрыялы па 
гісторыі Шклова 17-18 стагоддзяў знаходзяцца ў бібліятэцы 
Чартарыйскіх у польскім горадзе Кракаве. Адам Чартарыйскі 
быў апошнім уладаром Шклова да моманту, калі горад 
адышоў у састаў Расійскай імперыі. Напэўна, ён не даў 
загінуць архіву Шклоўскага графства, унаследаванага ад 
ранейшых уладароў – Хадкевічаў і Сяняўскіх. І таму архіў 
апынуўся ў Кракаве.  

У 19 стагоддзі друкуецца шэраг кніг, якія адлюстроўваюць 
разнастайныя падзеі на Беларусі, у тым ліку і на 
Шклоўшчыне. Цікавыя матэрыялы пра нашы мясціны можна 
прачытаць у наступных выданнях: М .О.Без-Корнилович 
“Исторические сведения о примечательных местах в 
Белоруссии с присовокуплением  и других сведений к ней 
относящихся”- С.- Петербург,1855 г. “Живописная Россия. 
Белорусское Полесье” /Под редакцией П.Семёнова.Том 
3,ч.2.СПб., 1882г.; А.С.Дембовецкий “Опыт описания  
Могилёвской губернии…” – Могилёв,1884 г.; “Белоруссия и 
Литва. Исторические судьбы Северо-Западного 
края”.СПб.,1890г.; “Россия. Полное географическое описание 
нашего отечества”/Под редакцией В.П.Семёнова. Том 9.– 
СПб., 1905г. 

Непасрэдна падзеі ў Шклове ў час дзейнасці С.Г.Зорыча 
апісвае аўтар Д.Л. Мардоўцаў у гістарычнай аповесці 
“Авантюрист”, якая выходзіць у “Историческом вестнике”. 
Том 22. – СПб., 1885 г. Пра дзейнасць Шклоўскай папяровай 
фабрыкі на пачатку 19 стагоддзя можна даведацца, 
прачытаўшы невялікую кнігу “Шкловская писчебумажная  
фабрика Г.Н.Горнштейна”, якая пабачыла свет у Кіеве ў 1913 
годзе. З большасцю гэтых выданняў можна пазнаёміцца ў 
абласным гісторыка-краязнаўчым музеі і краязнаўчым аддзеле 
абласной бібліятэкі. 

Згадваецца Шклоўшчына ў літаратуры, выдадзенай у 
савецкі час. Яшчэ ў 1934 годзе ў Мінску выдадзена кніга 

“Матэрыялы да гісторыі мануфактур у часы распаду 
феадалізму” Том 1(1796 – 1840), дзе можна даведацца аб 
існаванні мануфактур у Шклове на рубяжы 18-19 стагоддзяў. 
Цікавыя звесткі пра Шклоў надрукаваны ў літаратуры 
пасляваенных гадоў. Вядомыя беларускія гісторыкі 
даследуюць разнастайныя  падзеі з жыцця Шклова, якія 
ўвайшлі ў наступныя кнігі:  М . Ткачоў “Замкі і людзі”. Мінск, 
1991г.; А. Мальдзіс “Беларусь у люстэрку мемуарнай 
літаратуры 18 стагоддзя”. Мінск, 1982 г.; А.П.Грыцкевіч 
“Частно-владельческие города Белоруссии в 16-18 вв.”. – 
Минск, 1975 г.  Пра гісторыю Шклоўскага тэатра можна 
падрабязна даведацца з кнігі “Гісторыя беларускага тэатра”. 
Том 1. -  Мінск, 1983 г., а пра славуты Шклоўскі парк - з кнігі 
А. Федарук “Садово-парковое искусство Белоруссии». -
Минск, 1989 год.  

Непасрэдна пра Шклоўскі раён выдадзены асобныя кнігі. У 
першую чаргу гэта кніга “Памяць. Шклоўскі раён”, якая 
пабачыла свет у выдавецтве “Універсітэцкае” у 1998 годзе. У 
выданні змешчаны разнастайныя матэрыялы, якія 
адлюстроўваюць важныя з’явы, падзеі, што адбываліся на 
тэрыторыі Шклоўшчыны. Таксама ўвекавечаны імёны людзей, 
якія загінулі ў розныя часы пры абароне Радзімы, пры 
выкананні грамадскага і інтэрнацыянальнага абавязку. 
Названы імёны людзей, якія пацярпелі ад палітычных рэпрэсій 
і былі рэабілітаваны.  

Непасрэдна пра археалагічныя помнікі Шклоўскага раёна 
расказвае кніга В.Ф. Капыціна “Археологические памятники 
Шкловского района». Могилёв, 1993 год. Гісторыю 
старажытнага Шклова вывучалі ў суседняй Польшчы. Польскі 
гісторык М .Б. Тапольская падрыхтавала дзве навуковыя 
працы, дзе разглядала гісторыю Шклова ў 17-18 стагоддзях. 
Гэтыя працы выйшлі ў Польшчы дзвюма асобнымі кнігамі. 
Магчыма, гэта не адзіныя навуковыя працы, якія датычаць 
Шклоўшчыны за мяжой.  

   У кароткім аглядзе немагчыма пералічыць усе вядомыя 
выданні, тым больш, што, безумоўна, існуе яшчэ шмат 
невядомых крыніц і навуковых прац. Шклоўшчына – вялікае 
поле для даследчыкаў, таму ў добры час усім, каго клічуць 
галасы продкаў. 

«НА ЎСТРОЙСТВО ГОРОДА, ТОРГА И КОРЧМЫ…” 
( ГІСТОРЫЯ СТАРАЖЫТНАГА ШКЛОВА Ў ПЕРЫЯД ВЯЛІКАГА 
КНЯСТВА ЛІТОЎСКАГА) 
 
  Старажытны Шклоў… Шмат вады сплыло з сівога Дняпра-бацюхны, калі 
на яго правым беразе, у месцы, дзе дняпроўскія воды дапаўняюцца 
серабрыстай вадой невялічкай рэчкі Серабранкі, заіскрыўся на сонцы  
сваімі шматлікімі пабудовамі сучасны горад Шклоў. 

   Як узнік ён і пачаў сваё існаванне, якую ролю адыграў у 
гісторыі Беларусі? 
    Усе даследчыкі адзінадушна лічаць, што горад пачаў сваё 
існаванне на высокім і крутым беразе рэчкі Шклоўкі (зараз 
Серабранка), дзе ў сучасны момант захавалася гарадзішча 
“Гарадок” ля вёскі Стары Шклоў. Загароджаная з напольнага 
заходняга боку высокім, да 7 метраў, земляным валам 
пляцоўка гарадзішча формы чатырохвугольніка (60х64х30х57) 
мае невялікі ўхіл з захаду на ўсход. Яна ўзвышаецца над 
водамі рэчкі, якая працякае ля падэшвы гары, на 15-17 метраў. 
З поўначы, усходу і поўдня дастаткова крутыя і высокія схілы 
пазбаўлялі жыхароў ад лішняй і працаёмкай фартыфікацыйнай 
работы. Шлях жа на гарадзішча ішоў па самаму краю 
пляцоўкі, кантраляваўся з верху абарончага вала. Параметры 
вала (шырыня ў аснове да 20 метраў, на вяршыні – 4,5-5 
метраў) дазвалялі тут размяшчаць як абарончыя сцены, так і 
вежы. 
    Тагачасны Шклоў – гэта горад, абнесены драўлянымі 
сценамі, ахаваны валам, на якім узведзены абарончыя вежы, а 
таксама неўмацаваны кружны горад, дзе жылі рамеснікі. Усё 
садзейнічала развіццю горада: урадлівасць зямлі, развітае 
земляробства і жывёлагадоўля, багатыя паляўнічыя і рыбныя 
ўгоддзі. Тут здабывалася і апрацоўвалася жалеза, квітнелі 
рамёствы. 
   У культурным слаі гарадзішча археолагамі выяўлены 
шкляныя бранзалеты – несумненныя сведчанні гарадскога 
жыцця, наканечнікі стрэлаў, нажы, бубянец з прораззю, 

падобнай на крыж Х-ХІ стагоддзяў, тачыльны брусок, 
бронзавы пярсцёнак, кавалкі абпаленай гліны, шлакі. Побач з  
вялікай колькасцю фрагментаў керамікі, вырабленай на 
ганчарным крузе з хвалістым арнаментам, сустракаюцца 
абломкі лепленых гладкасценных сасудаў Х стагоддзя. 
Атрыманыя матэрыялы дазваляюць даследчыкам сцвярджаць 
факт існавання тут Шклова, як славянскага паселішча, з Х па 
ХVI стагоддзі. [8] 
    Землі сучаснай Шклоўшчыны ў той час уваходзілі ў 
Полацкае княства – стаўшае асновай дзяржаўнасці Беларусі. 
Выгаднае размяшчэнне яго на водных шляхах (заходне-
дзвінскае адгалінаванне шляху “ з варагаў у грэкі”) 
садзейнічала яго хуткаму эканамічнаму і культурнаму 
развіццю. Але ХІІІ стагоддзе стала сур ’ёзным выпрабаваннем 
для многіх еўрапейскіх народаў і дзяржаў. На славянскія землі 
з поўдня абрынуліся незлічоныя орды стэпавікоў, а з захаду 
пачалі экспансію крыжакі. Гэтая пагроза паскорыла збліжэнне 
беларускіх земляў, заклаўшы гэтым самым падмурак новай 
дзяржавы – Вялікага княства Літоўскага. Збліжэнне 
беларускіх земляў ішло пераважна мірным шляхам. Новым 
землям гарантавалася захаванне традыцыйных укладаў 
жыцця, захаванне звычаяў. Першым уладаром новага княства 
быў князь Міндоўг, які вызначаўся сваім дзяржаўным розумам 
і палітычнай мудрасцю. Беларускія землі складалі аснову 
эканамічнай і вайсковай магутнасці княства, таму пануючае 
месца ў ім заняла беларуская мова і культура, а дзяржаўнае 
заканадаўства развівалася з традыцыйнага беларускага права. 
Найвышэйшай магутнасці і росквіту дзяржава дасягнула ў 
ХV-ХVII стагоддзях, што дазваляла праводзіць у гэты перыяд 
як экспансіянісцкую палітыку, так і паспяхова адбіваць 
шматлікія напады чужаземцаў. 
     Найвялікшай бітвай у тагачаснай Еўропе быў бой у 1410 
годзе аб’яднанага войска Вялікага княства Літоўскага і 
Польскага Каралеўства з крыжакамі пад Грунвальдам, дзе  

сустракаліся блізу 80 тысяч чалавек. Крыжакі былі разбіты 
ўшчэнт і аднавіць былую моц ужо не здолелі. Свой уклад у 
гэтую перамогу ўнеслі і жыхары шклоўскіх мясцін, верагодна 
ў складзе Аршанскай ці Мсціслаўскай харугваў. 
    Першыя дакументальныя крыніцы аб шклоўскіх землях 
звязаны з родам Гаштольдаў. Упершыню Шклоў згадваецца ў 
1520 годзе ў запісках дыпламата С. Герберштэйна, а 
дакументы 1527 і 1532 гадоў называюць “ землі шклоўскія” і 
замак Шклоў як маёмасць  Альбрэхта Гаштольда [10]. Пасля 
гэтай падзеі Шклоў знаходзіць сваё адлюстраванне ў іншых 
гістарычных дакументах. 
    Ад Гаштольдаў Шклоў перайшоў да роду Хадкевічаў. Адзін 
з іх Іеоанім насіў тытул графа і называў свае валоданні вакол  
Шклова “ графствам”. З сярэдзіны 16 стагоддзя, з моманту 
пераходу горада  да Хадкевічаў, яго лёс раздваіўся. Магнаты 
Хадкевічы, уладальнікі вельмі вялікіх зямельных 
латыфундый, людзі адукаваныя, якія добра разбіраліся ў 
тагачасным палітычным і гаспадарчым жыцці, не маглі не 
бачыць усіх выгад ад Дняпра, што працякаў праз іх валоданні. 
Гэтая важнейшая гандлёвая артэрыя, відаць, навяла іх на 
думку стварыць непасрэдна на беразе магутнай ракі новае 
паселішча, якое атрымала ў спадчыну добра вядомую ў акрузе 
і за яе ваколіцамі назву “Шклоў” [13]. 
     Ёсць падставы лічыць, што новы горад пачаў будавацца на 
месцы вёскі Забаброўе, верагодна, існаваўшай на самым 
узбярэжжы. Так, у “літоўскай метрыцы”  паведамляецца: 
“Привилей польского  короля Жигмонта Августа жамотскому 
пану Ерониму Ходкевичу на устройство города, торга и 
корчмы в с. Забобровье Шкловского имения”, запіс датуецца 1 
мая 1559 года [14].  
     Пабудаваны на новым месцы замак паклаў пачатак новаму 
гораду, які стаў паспяхова развівацца. У гэты час на Беларусі, 
сугучна з Заходняй Еўропай, пачаўся рух рэлігійнай 
рэфармацыі – пратэстанцтва. Іеранім і Карл Хадкевічы 

будуюць у Шклове кальвінскі збор – тып рэфармацкага храма 
абарончага характару. 
     Абодвы паселішчы некаторы час існавалі сінхронна. Каб іх 
адрозніць, ужываліся назвы “место Шкловское” для новага 
горада і “Старый Шклов” для ранейшага радаслоўнага і 
гістарычнага гнязда. Дзесьці ў 70-х гадах 16 стагоддзя, амаль 
адначасова з Магілёвам, Шклоў атрымаў  магдэбурскае права. 
“Бурмистр места Шкловского Исай Зенонич” называецца ў 
дакуменце 1577 года адначасова з войтам, радцамі і лаўнікамі. 
У той жа час згадваецца і прадстаўнік адміністрацыі Старога 
Шклова “подвойский старо-шкловский Ермак Меткович”, і 
пушкар Анікей Старашклоўскі. [13].  
  Гістарычныя сведкі таго часу паведамляюць, што суседняя 
Маскоўская дзяржава ў XVI ст. амаль бесперапынна вяла 
войны супраць Вялікага княства і Шклоў неаднаразова 
разбураўся рускімі ваяводамі. Вось як паведамляецца аб адной 
з такіх падзей у “Баркулабаўскай хроніцы”: “ Року 1580 
господарь кроль Стефан был под Псковом  и взял город 
Псков. А Москва, то ест серебреный з немалым войском место 
славное Могилёв выжог. Там же у краи Шклов, Копысу, села 
велмы выпустошили” [1]. 
     Мэтазгодна прывесці і звесткі аб падзеях таго часу ў 
Шклове з артыкула Б.І. Сідарэнкі “Магілёў на заключным 
этапе Лівонскай вайны”, надрукаванага ў часопісе 
“Магілёўская даўніна” за 1994 год. Аўтар артыкула сцвярджае 
аб недакладнасцях у Баркулабаўскім летапісе і, спасылаючыся  
на іншыя крыніцы, апісвае падзеі каля Шклова лета 1581 года: 
“Першы сур ’ёзны бой адбыўся пад Шкловам. Казакі ды 
стральцы ледзь не авалодалі горадам і былі выбіты літаральна 
з гарадской брамы.”… “… и под Шкловом были бои: на том 
бою литовских людей побили и язык многие поймали и 
ранили в воротах городовых воеводу Романа Дмитровича 
Бутурлина, да дворянина князя Никиту Субаева Черкасова и 

от ран померли… Уварваўшыся ў пасад, ратнікі захапілі шмат 
“ палона” і “…в торгах товары поймали и пасады пожгли”[12]. 
   Менавіта пасля гэтых падзей Стары Шклоў паступова знікае 
са старонак дакументаў. Хутчэй за ўсё, гаспадары горада 
вырашылі засяродзіць усю ўвагу на новым горадзе. 
    Ён быў удала размешчаны на ажыўленай сухапутнай і 
воднай гандлёвай дарозе. Знаходзячыся ў цэнтры 
густанаселенага рэгіёна, дзе пераважала грашовая рэнта і была 
слабай фальваркавая гаспадарка. Шклоў да таго ж стаў рэдкім 
прыватнаўладальніцкім горадам, дзе адсутнічала мытная  
камора. Гэта прываблівала замежных і мясцовых гандляроў і 
давала вялікія прыбыткі ўладальніку горада і яго магістрату. 
   У 1592 годзе Аляксандр Хадкевіч пераходзіць у каталіцтва і 
перадае кальвінскі збор каталіцкаму ордэну дамініканцаў. 
Пазней тут будуецца і мураваны касцёл. 
  Паспяховаму развіццю Шклова садзейнічалі магутныя 
абарончыя ўмацаванні. Дакументы сведчаць, што для іх 
пабудовы былі ўмела выкарастаны штучныя і прыродныя 
водныя рубяжы. З усходу горад надзейна прыкрываў Днепр. З 
поўдня і захаду, дзе працякала рака Шклоўка, дзякуючы дамбе 
з плацінаю узнікла вялікае возера. Яно прыкрывала Шклоў і 
яго новы замак стаяў на мысе ля зліцця рэк. Згодна інвентару 
1643 года, яго абарончы роў запаўняўся вадой ракі Шклоўкі. 
Праз яе быў перакідны мост на “ ізбіцах”, які падводзіў да 
брамы з “узводам” – пад’ёмным мостам “на чопах жалезных з 
рэфамі жалезнымі”. Увесь пабудаваны з дрэва замак з аднаго 
боку ад ракі прыкрываў паркан, з другога – востракол. Горад 
абкружаў магутны земляны вал, на якім стаяў “паркан из 
дерева, построенный избицами, с баштами и брамами”. 
     Гэтыя сведчанні дапаўняюцца дадзенымі з падарожных 
запісак князя Богуслава Радзівіла, які наведаў у 1647 годзе  
Шклоў і адзначыў у Шклоўскім замку наяўнасць дзвюх вежаў. 
Да гэтага неабходна дадаць і замкавую браму інвентару 1643 

года, усе чатыры брамы горада – Капыскую, Магілёўскую, з 
Галоўчына, Астроўскую. 
    Толькі з аднаго паўночнага боку Шклоў не меў натуральных 
умацаванняў, таму тут, акрамя землянога вала, быў 
змайстраваны абарончы роў. За яго межамі знаходзілася  
прадмесце Заперакопскае. 
   Даволі падрабязна апісанне збудаванняў Шклова было 
зроблена ў 1657 годзе рускім ваяводам І.М .Талачанавым. 
Згодна з гэтым вопісам, горад абараняўся 26 драўлянымі 
вежамі розных памераў і розных канструкцый. З іх уласна 
вежаў было 14, у тым ліку 4 брамы. Між тым, назва гарадскіх 
брам адрозніваецца ад назваў 1647 года. Брама Капыская  
названа “Днепровскими проезжими воротами”, брама 
Астроўская – “ башней Тесной”, Галоўчынская – “Песочной” і 
толькі Магілёўская брама захавала сваю  назву. Дзейнічалі 
ўсяго двое варотаў: Дняпроўскія (Копыскія) і Пясочныя 
(Галоўчынскія). Магілёўскія вароты былі наглуха засыпаны 
зямлёй. Найбольшай магутнасцю выдзяляўся ўсходні 
напольны бок абароны, які цягнуўся ад вусця Шклоўкі ўверх, 
уздоўж правага берага Дняпра. Тут мелася 8 вялікіх і 8 малых 
вежаў – “выводов”. 
    У апісанні падрабязна расказваецца аб знешнім выглядзе 
ўсіх збудаванняў. Так, вежа “Угорская Рябковская”, якая 
знаходзілася на мысе пры зліцці рэк, была чатырохярусная, з 
трыма “мостами”, рубленая ў “две стены”. Аснову вежа мела 
чатырохвугольную, з узроўню другога яруса пераходзіла ў 
васьміграннік, зроблены “в одну стену”. Далей, уверх па 
Дняпру, ішло прасла сцяны даўжынёй у 55 сажняў (117,3 
метра), якое падводзіла да “мерницы” (верагодна “важніца”), 
за якой прасла ў 107 сажняў даўжынёй (228 ,3 метра) 
упіралася ў вежу “ села Дивного”. Гэта была пабудова, 
зробленая ў 8 вуглоў з двума мастамі. Даўжыня аднаго яе боку 
раўнялася 4,5 сажня (каля 9,6 метра), страха была 
васьмісхільная. 

    Ад гэтай вежы “ звено города” ў 32 сажні (62,2 метра) 
падходзіла да Дняпроўскай (Капыскай) брамы, якая, 
безумоўна, выдзялялася сваімі памерамі сярод вежаў горада. 
Яна мела страху ў чатыры схілы, чатыры “моста”, гэта 
значыць пяціярусная, знізу чатырохвугольная, з другога яруса 
– васьмівугольная. Даўжыня сцяны ў аснаванні дасягала 6,5 
сажня (13,7 метра). На другім паверсе брамы размяшчалася 
палкавая гармата. Калі прыняць сярэднюю вышыню кожнага 
яруса за 4 метры, вышыня яе разам са страхою дасягала не 
менш за 25 метраў. 
   Гэты невялікі фрагмент выгляду  абарончых збудаванняў з 
вопісу 1657 года сведчыць, што Шклоў сапраўды быў буйным 
горадам, агульная даўжыня ўмацаванняў якога перавышала 
2,25 кіламетра. 
    Тэрытарыяльнаму, эканамічнаму росту і ваеннай магутнасці 
горада таксама садзейнічала моцная ўлада гарадскога 
самакіравання, якая стрымлівала рост у Шклове рознага роду 
юрыдык – неад’емных атрыбутаў дэцэнтралізацыі. Таксама як 
і ў Магілёве, тут да юрыдык адносіліся ў першай палове 17 
стагоддзя толькі 2% дамоў [13]. Гэтыя дадзеныя гісторыка 
М .Ткачова дапаўняе А. Грыцкевіч, ён піша: “В Шклове в 1643 
году доминиканскому костёлу принадлежали юрисдики в 
Рыжковском предместье из  20 домов (1,8% всех домов)”. У 
той жа час у Полацку ў першай палове 17 стагоддзя іх было 
каля 25%, а ў Віцебску – каля 70%. Сіла магістрата 
заключалася ў асаблівых, галоўным чынам грашовых, 
узаемаадносінах паміж Шкловам і ўладальнікамі графства, 
якім шклавяне служылі грашыма як формай аплаты за арэнду, 
займаліся арганізацыяй крэдытаў у багатых віленскіх і рускіх 
купцоў. Своеасаблівы лібералізм да Шклова атрымаў адбітак у 
асабістых узаемаадносінах гараджан і ўладальнікаў, які 
абараняў ад злоўжывання адміністрацыі. Усё гэта 
садзейнічала развіццю рамёстваў. 

    Па дадзеных інвентару 1643 года ў Шклове налічвалася 175 
(з улікам на мяснікоў 188) рамеснікаў 45 прафесій. У 
інвентары 1650 года пералічаны занятак  170 мяшчан, аднак  
толькі мяснікоў, пекараў, алейшчыкаў, шаўцоў, скарнякоў, 
крухмальшчыкаў, прадаваўшых тавар у лаўках і адвезеных ім 
“ лектевых” месцах, складала каля 300 чалавек. Гэтая лічба 
пацвярджаецца дадзенымі Шклоўскага інвентару сярэдзіны 17 
стагоддзя. У ім указаны 36 мясных лавак, 55 хлебных, 38 
лавак алейшчыкаў і 4 крухмальшчыкаў. Гэтыя дадзеныя  
павялічваюць колькасць шклоўскіх рамеснікаў у сярэдзіне 17 
стагоддзя да 288, а колькасць рамесніцкіх прафесій – да 47. 
Такім чынам, Шклоў у першай палове 17 стагоддзя быў адным 
з цэнтраў рамесніцкай вытворчасці на Беларусі [4]. 
    Летапісы захавалі і такія цікавыя звесткі, што ў той час у 
Шклове жыў і будучы самазванны прэтэндэнт на рускі 
прыстол Лжэдзмітрый ІІ, які: “… напервой у попа шкловского 
имени, дети грамоте учил, школу держал” [7]. Але гэта была 
не адзіная ўстанова па навучэнню гараджан грамаце. У 1625 
годзе ў Шклове была школа, у якой вучыў дзяцей настаўнік  
Стэфан, а потым – Макарый з Галоўчына [5]. 
   Падагульняючы ўсе абставіны развіцця Шклова ў першай 
палове 17 стагоддзя, даследчыкі лічаць, што эканоміка горада 
квітнела і ён займаў сёмае месца па памерах і колькасці 
жыхароў пасля Вільні, Магілёва, Бярэсця, Слуцка, Менска і 
Полацка. У 1650 годзе ў Шклове налічвалася 1220 дамоў, у 
якіх пражывала 8540 чалавек. Горад меў шэраг прадмесцяў: 
Аршанскае, Рыжкаўскае, Заперакопскае і самае шматлюднае – 
Задняпрпоўскае. 
   Са жніўня 1654 года ў ходзе новай вайны, якую распачала 
Расія супраць Рэчы Паспалітай, у склад якой уваходзіла тады 
Вялікае княства Літоўскае, Шклоў апынуўся ў гушчы ваенных 
падзей. Напярэдадні вайны, як і ва ўсіх беларускіх гарадах, 
якія мелі магдэбургскае права, у Шклове ўсё дарослае 
мужчынскае насельніцтва было ўзброена і згрупіравана ў 

сотні, якія ў сваю чаргу дзяліліся на дзесяткі. Усяго па 
інвентару 1643 года ў горадзе было адзінаццаць такіх сотняў. 
[13] 
    З пачаткам ваенных дзеянняў пад Шкловам адбылася бітва 
паміж войскамі гетмана Януша Радзвіла і рускага ваяводы Я.І. 
Чаркаскага. Да аблогі горада тады не дайшло. Яна пачалася  
толькі 20 жніўня пасля прыходу сюды войскаў ваяводы А.Н. 
Трубяцкога. Ён спачатку спрабаваў выкарыстаць капыскага 
мешчаніна Г. Паўлава, які прысягнуў рускаму цару і 
“ спецыялізаваўся” на “размовах” з жыхарамі абложаных 
гарадоў наконт здачы іх рускім войскам. Жыхары Шклова 
гэтыя прапановы адверглі, і 26 жніўня пачалася асада горада. 
У данясенні ад 4 верасня А.Н. Трубяцкі піша цару: “ августа 27 
числа притупали они к Шклову. И в те пары шкловцы в осаде 
отсиделись. После тово приступу велели делать шанцы к  
городу близко того города и в городе по хоромам из наряду и 
из ружья велели стрелять беспрестанно и тесноту городским 
людям учинили большую и к приступу изготовились”. 
Абстрэл горада працягваўся. Нягледзячы на тое, што ўсе 
жыхары прадмесцяў перайшлі пад абарону ўмацаванняў, 
шматдзённы абстрэл горада і нават прыступ каштавалі 
шклавянам усяго восем чалавек забітых. Пасля дэбатаў 
магістрат Шклова прыняў рашэнне здаць горад. 31 жніўня, не 
чакаючы новага прыступу, горад быў здадзены.  
     У час ваенных дзеянняў 1654-1667 гадоў Шклоў, які 
знаходзіўся на ўсходніх рубяжах Вялікага княства Літоўскага, 
не раз яшчэ трапляў у эпіцэнтр  вайны. Пасля поспехаў Рэчы 
Паспалітай зімой 1654/55 года ён быў адным з нямногіх 
падняпроўскіх гарадоў Беларусі, якія яшчэ засталіся ў руках 
рускіх войскаў і пераўтварыўся ў буйную ваенную базу. Сюды 
перавозілі артылерыю і боепрыпасы з Копасі, пазне поўнасцю  
спаленай. Між тым, у пачатку студзеня 1654 года, у перыяд 
актыўных дзеянняў Рэчы Паспалітай, ваяводы паведамілі 
цару, што “шкловцы, государь, по распросным речам… к  

литовским людям от себя писали же, что они хотят Шклов 
город сдать”. Але справа тады да гэтага не дайшла ў сувязі з 
поспехамі рускіх войскаў. Летам 1655 года тут нават 
знаходзілася царская стаўка. У кастрычніку 1660 года войскі 
Сапегі, Палубенскага і Чарнецкага, не без згоды гараджан, 
лёгка авалодалі Шкловам, пакінуўшы тут усяго 200 драгунцаў 
на чале з капітанам. Аднак 11 лістапада гэтага ж года зноў 
падышлі рускія войскі [13]. У гэты час ідэя адпору рускай 
тыраніі, здаецца, аб’яднала ў вызхваленчым руху ўсе станы 
насельніцтва, часова нівелюючы іх сацыяльныя ці 
канфесійныя антыпатыі. Агульнае імкненне вызваліцца ад 
акупантаў найбольш ярка выявілася ў шэрагу гарадоў 
усходніх земляў Вялікага княства Літоўскага, у тым ліку і ў 
Шклове. Па словах аўстрыйскага дыпламата А. Маерберга, які 
праехаў тады праз Беларусь, здзекі і гвалт масквіцян так  
адвярнулі ад іх сэрца гэтага народа, што ён “выгнаў іх са сваіх 
зямель з такой жа нянавісцю, з  якім даверам іх калісьці 
прымаў” [11]. 
    Калі пачалася новая аблога, жыхары горада зрабілі вылазку 
на другі бок Дняпра і самі напалі на непрыяцеля. Бой быў 
люты і цягнуўся чатыры гадзіны, загінула шмат народу, пасля 
чаго шклавяне адступілі назад у горад. Паколькі рускім 
ваяводам стала вядома, што “жилецкие люди, осаду крепят и 
хотят сидеть в осаде накрепко”, рускія войскі новага прыступу 
не пачыналі, а адступілі да Магілёва. Дзеянні шклавян прывялі 
да рашэння караля і сейма Рэчы Паспалітай у 1661 годзе, даць 
мяшчанам шклоўскім генеральную амністыю за здачу горада ў 
1654 годзе і на чатыры гады вызваліць ад падаткаў. 
   Але на гэтым пакуты шклавян не скончыліся. У 1666 годзе, 
выкарыстаўшы напружаныя палітычныя абставіны ў Рэчы 
Паспалітай, Расія перапыніла мірныя перамовы і зноў пачала 
ваенныя дзеянні. Летам гэтага ж года былі ўзяты Шклоў і 
суседняя Копысь, паспрабавалі ўзяць Магілёў, але былі 
адбіты. Шклоўскую шляхту па загаду цара саслалі ў Казань. 

Між тым вайна закончылася Андрусаўскім перамір ’ем. Вынік  
яе для Шклова быў сумны. Інвентар 1661 года зафіксаваў, што 
з 1220 дамоў, якія былі ў горадзе ў 1650 годзе, захаваліся  
толькі 490 дамоў, а насельніцтва зменшылася з 8540 да 4375 
чалавек [13]. 
   Нягледзячы на тое, што ў час ваенных падзей 1654 – 1667 
гадоў, Шклоў неаднаразова знішчаўся і жыхароў, у першую 
чаргу рамеснікаў, вывозілі пад прымусам у Рускую дзяржаву, 
адпаведна інвентару 1668 года структура рамяства горада 
выглядала: 58 рамеснікаў 14 прафесій, указаны 55 хлебных 
лавак, 52  - мяснікоў, а таксама названы шаўцы, скарнякі, 
слесары. Можна меркаваць, што ў горадзе было больш за 160 
рамеснікаў 18 прафесій. Гэта, безумоўна, меней, чым у 
сярэдзіне XVII стагоддзя, улічваючы дадзеныя інвентару 1688 
і 1693 гадоў, у Шклове было 49 рамесніцкіх прафесій [4]. 
Такім чынам, на працягу ўсяго стагоддзя Шклоў заставаўся 
буйным цэнтрам рамесніцкай вытворчасці Беларусі. 
   Пастаянная неабходнасць шматлікіх будаўнічых работ, 
напэўна, паспрыяла таму, што ў Шклове было шмат 
кваліфікаваных рамеснікаў у галіне будаўніцтва і дойлідства, 
Шклоўскіх майстроў запрашалі нават на будаўніцтва ў 
сталічную Вільню. Вядома, што там працаваў шклоўскі 
майстар Т.Мацкевіч [15]. 
  Увогуле, на Беларусі ўзровень дэкаратыўна-прыкладнога 
мастацтва, якое развівалася па агульнаеўрапейскаму шляху, 
знаходзілася на больш высокім узроўні, чым у Расіі, таму 
невыпадкова маскоўскія ўладары зрабілі ўсё, каб шмат 
беларускіх майстроў апынулася ў Расіі. У час ваенных падзей 
мясцовае насельніцтва масава ўвозілі ў землі часовага 
пераможцы. Дакументы сведчаць: “…которые городы и 
сдались, а именно Шклов, Копысь и иные городы, и тех 
городов всяких жилецтцких людей неволят, грабят и в полон 
селют и до Москвы отвозят, и те де всего городы ныне 
разорены и опустошены” [2]. Безумоўна, майстроў жа шукалі 

спецыяльна. У беларускія гарады прыбывалі царскія 
давераныя асобы і набіралі тут “розных спраў майстроў” – 
пераманьвалі вялікім жалаваннем або забіралі сілай “па 
дзяржаўнаму ўказу”. Менавіта такім чынам апынуўся ў 1654 
годзе ў Расіі  шклавянін Клім Міхайлаў. Беларускі рэзчык па 
дрэву ў 1656 годзе аздабляў Васкрасенскі сабор Нова-
Іерусалімскага манастыра на Істры. Затым нейкі час працаваў 
у Палаце разьбярных і сталярных спраў Маскоўскага Крамля. 
У 1681 годзе нават узначаліў гэту Палату, пасля ўдзельнічаў у 
аздабленні каломенскага царскага палаца і стварэнні 
іканастасаў трох цэркваў у Ізмайлаве. Кіраваў групай 
беларускіх разьбяроў пры стварэнні помніка сусветнага 
значэння – пяціяруснага іканастаса Смаленскага сабора 
Новадзявочага манастыра ў Маскве [3]. 
   Не меней вядомыя ў Маскве былі беларускія майстры – 
цаннікі, якія выкарыстоўвалі невядомую на той час у Масковіі  
тэхніку рэльефнай паліхромнай кафлі. Сярод іх быў і 
шклавянін Восіп Іваноў. Больш 25 краўцоў на чале з 
выхадцамі са Шклова Трахімам Данілавым і Сцяпанам 
Фёдаравым шылі тэатральныя касцюмы. Працавалі ў Маскве і 
шклоўскія ганчары, шорнікі, кушнернікі, скарнякі і майстры 
іншых прафесій. Шклавяне Сямён Цімафееў і Андрэй Ігнацьеў 
вызначаліся шырокай гандлёвай дзейнасцю. Такім чынам і 
жыхары Шклова зрабілі свой уклад у скарбонку рускай 
культуры і развіцця гаспадаркі [6]. 
   Пачатак 18 стагоддзя прынёс Шклову новыя бядоты ў сувязі 
з пачатай Паўночнай вайной (1700 – 1721 гады). У верасні 
1708 года, калі шведскі генерал Левенгаўпт ішоў на злучэнне з  
войскамі караля Карла ХІІ, паслаў ён свой авангард у Магілёў 
для нарыхтоўкі правіянту і падрыхтоўкі кватэр. Магілёўцы, 
дамы якіх знішчылі пажарам войскі Пятра І, прасілі 
Левенгаўпта “Аслабаніць ад пастою няшчасных жыхароў, якія 
цярпелі ва ўсім недастатак”. Уміласціўлены гараджанамі, 
генерал сваё войска і абоз накіраваў па дарозе да Шклова, дзе і 

пераправіўся праз Днепр. Выходзячы з горада патрабаваў ад 
жыхароў яго кантрыбуцыю. Незадаволены ей, разбурыў 
Шклоў. 
    Увогуле, гады Паўночнай вайны нанеслі вялізныя страты 
эканоміцы Шклова. Непазнавальным стала шклоўскае 
графства. Яно амаль напалову апусцела. За гэты час поўнасцю  
вымерла 217 сем’яў (19%). Усяго смерць забрала 2340 
жыхароў – 29,1%. Многія жыхары пакінулі абжытыя мясціны. 
У выніку колькасць двароў у графстве зменшылася на 21,4, а  
разам з вымерлымі на 40,4 працэнта. Пасля гэтай вайны 
Шклову не было суджана падняцца да перыяду свайго 
ранейшага росквіту. 
   У 18 стагоддзі Шклоў заставаўся прыватнаўладальніцкім 
горадам. Пасля Хадкевічаў яго ўладальнікамі былі Сіняўскія і 
Чартарыйскія. 10 красавіка 1762 года каралём Рэчы 
Паспалітай была дадзена, але больш верагодна пацверджана 
Шклову магдэбурскае права, абавязковым атрыбутам якога 
былі герб і пячатка. Герб тады быў наступны: у блакітным 
полі рука трымае бязмен. На гарадской пячатцы Шклова 1767 
года адлюстраваныя адразу два гербы. На шчыце, 
размешчаным уверсе пячаткі – герб “Пагоня”, які канстатуе 
прыналежнасць горада Вялікаму княству Літоўскаму, унізе – 
уласны герб горада – рука, якая трымае бязмен. Гэта адбітак  
не выпадковы. Шклоў у той час быў буйным гандлёвым 
цэнтрам [9]. 
   Як аднаўляюць раскіданае гняздо мурашкі, так і людзі зноў і 
зноў пасля спусташальных войнаў і пажараў аднаўляюць 
горад. Пасля пажару 1769 года адбылася грандыёзная 
перапланіроўка Шклова на новым месцы ў адлегласці 2,5 
кіламетра на поўнач.Упершыню горад займеў праект 
планіроўкі, па якому ён пераўтварыўся ў арганізаванае 
паселішча, разбітае на рэгулярныя кварталы. Самым 
прыгожым месцам, з якога пачалася рэканструкцыя горада, 
была квадратная плошча. Пасярод плошчы велічна ўзвышаўся 

пабудаваны традыцыйна для беларускага дойлідства, варты 
еўрапейскіх сталіц мураваны будынак гарадской ратушы. 
Двухпавярховы аб’ём па цэнтру завяршаўся высокай гранёнай 
вежай са шпілем. Вежа з гадзіннікам са старажытнага часу 
была сімвалам гарадскога самакіравання. Ратуша была 
пабудавана ў комплексе з гандлёвымі радамі. Тут жа 
знаходзіўся паштовы дом, царква, манастыр, школа і іншыя  
пабудовы. Ад плошчы былі спланаваны вуліцы і бралі пачатак  
дзве ліпавыя алеі. Адна з іх вяла да суседняга Магілёва, другая 
– да замка [16]. 
   Гарадскія ўмацаванні складаліся з вала, пяці драўляных 
вежаў і сямі рэдутаў. Агульная даўжыня фартыфікацыйных 
ліній складала каля 2750 метраў. Рэшткі гэтых умацаванняў 
існавалі да канца 18 стагоддзя, часткова захаваліся яшчэ ў 
пачатку 20 стагоддзя. 

ШКЛОЎ У СКЛАДЗЕ РАСІЙСКАЙ ІМПЕРЫІ 
 
  У жніўні 1772 года знясіленая шматлікімі войнамі, 
феадальнай анархіяй Рэч Паспалітая стала ахвярай змовы 
сваіх суседзяў – Аўстрыі, Прусіі і Расіі, якія дамовіліся аб 
падзеле яе тэрыторыі. Агрэсіўная і дэспатычная Расія захапіла 
Інфляцкае ваяводства, большую частку Полацкага ваяводства, 
амаль усё Віцебскае і ўсё Магілёўскае ваяводствы (у тым ліку 
і Шклоў), а таксама частку Мінскага ваяводства. Агульная 
плошча далучанай да Расійскай імперыі тэрыторыі дасягнула 
86 тысяч квадратных кіламетраў, а колькасць насельніцтва 
перавышала адзін мільён 225 тысяч чалавек [2]. 
  У мэтах стварэння на далучанай тэрыторыі Беларусі 
надзейнай сацыяльнай апоры расійскаму самаўладству 
Кацярына ІІ пачала шырокую раздачу зямель з прыгоннымі 
сялянамі рускім памешчыкам, найперш з ліку сваіх 
фаварытаў, вайскоўцаў і буйных чыноўнікаў. Пацягнуліся на 
новыя ўладанні і тыя,  каго абышлі чынам, месцам, або 
ўзнагародай, чыя гаспадарка прыйшла ў заняпад, а па-
сапраўднаму працаваць не было ні жадання, ні ўмення. У сваіх 
успамінах чыноўнік асобых паручэнняў А. Масалаў пісаў, што 
на правінцыі ўсе гэтыя чыноўнікі адчувалі сябе не вельмі 
добра, бо вымушаны былі жыць у варожым акружэнні і ад 
смутку ў асноўным “пілі горкую” і “ гулялі ў карты”[9]. 
Губернская канцылярыя Магілёва, якой правіў Васіль 
Алоеўцаў, стала мекай для авантурыстаў, якія дамагаліся  
годных месцаў. Алоеўцаў і раздаваў іх, таму  яго чыноўнікі 
“ чтили как золотого тельца”. Пры ім пасля працы ладзіліся 
шумныя п’янкі. Нават праваслаўны епіскап Г.Каніскі 
скардзіўся губернатару М .Кахоўскаму на начныя сходы 
канцылярыстаў, бо тое “ соблазнительно для истинных 
христиан и душегубно” для няверных [1]. 
    Падобныя з’явы назіраліся ў той час і ў новых уладальнікаў 
Шклоўскага маёнтка. Няўмелае кіраўніцтва гаспадаркай 

прывяло да таго, што знакаміты культурна-эканамічны бум, 
які назіраўся ў Шклове пры дзейнасці вядомага фаварыта 
рускай імператрыцы генерала Сямёна Зорыча аказаўся 
кароткачасовым. Пры гэтым драпежніцкая эксплуатацыя  
сялян і рамеснікаў Шклоўскага маёнтка прывяла да іх крайняй 
беднасці. Літаратар А.В.Нікіценка, які наведаў у гэты час 
Шклоў, у сваім дзённіку зрабіў такі запіс: “Я заходзіў у хаты 
тутэйшых сялян – што за праца і беднасць. Дзеці брудныя, 
амаль ці пакутуюць хваробамі вачэй, ці балячкамі на твары і 
на целе. Твары пазбаўлены жывасці, атупелыя, хаця пад гэтай 
іх маскай хаваюцца розум і хітрасць. Гэтыя людзі, відаць, 
пакутуюць ад празмернай беднасці і прыгнёту” [17]. Вось чаго 
каштавала раскошнае жыццё тагачаснага ўладальніка Шклова. 
   Амаль у аднолькавых умовах апынулася пераважная  
большасць сялян на новых далучаных землях. Гэта 
садзейнічала таму, што вясной 1794 года ў Беларусі, Польшчы 
і Літве выбухнула нацыянальна-вызваленчае паўстанне, 
кіраўніком якога быў абраны нашчадак старажытнага 
беларускага роду генерал Тадэвуш Касцюшка. 
Першапачаткова яно развівалася паспяхова. 22 красавіка 
паўстанне перамагло ў Вільні і хутка стала пашырацца на 
іншыя беларускія гарады і мястэчкі. Касцюшка 7 мая выдаў 
“Маніфест”, які надзяляў сялян асабістай воляй, прызнаваў за 
імі права на зямлю, якую яны апрацоўвалі, абмяжоўваў 
паншчыну. Гэта павярнула да паўстання сялян. Аднак атрады 
дрэнна ўзброеных паўстанцаў не маглі процістаяць 
рэгулярным рускім войскам, да таго ж і ў кіраўніцтве 
паўстанцаў было зроблена некалькі стратэгічных памылак. К 
восені паўстанне было жорстка падаўлена, а сам Касцюшка 
цяжка паранны ўзяты ў палон. Давялося ў хуткім часе 
славутаму беларусу праехаць і вулачкамі тагачаснага Шклова. 
Па загаду Кацярыны ІІ Касцюшку павезлі ў Пецярбург. 
Баючыся нападу паўстанцаў, маршрут абралі акружны – праз 
Украіну, потым праз Гомель, Магілёў, Шклоў і далей на Оршу 

і Віцебск [19]. Невядома, ці адбылася сустрэча ў Шклове 
Т.Касцюшкі і Зорыча. Але калі і адбылася і позіркі іх 
сустрэліся, то аб чым былі ў гэты момант іх думкі? Пра гэта 
можна толькі меркаваць, бо на скрыжаванні гістарычнага лёсу 
сустрэліся два генералы, якія па-рознаму дасягнулі гэтага 
звання і па-рознаму выканалі сваё прызначэнне на Беларусі. 
Так рэалізоўвалася абяцанне рускай царыцы зрабіць 
далучаныя да імперыі народы “ соучастниками блаженства, 
славы и величия”.  
  Пасля смерці С.Г.Зорыча  імператрыца Марыя Фёдараўна з 
дазволу свайго мужа Паўла І мела ласку прыняць апеку над 
маёнткам. У выніку Шклоўскі маёнтак не быў дапушчаны да 
публічнага продажу і яго спадчыннікам стаў брат Зорыча 
Давыд Гаўрылавіч Неранчыч. Ён у 1802 годзе атрымаў дазвол 
далучыць да свайго прозвішча і прозвішча памёршага брата і 
пісаўся Неранчыч-Зорыч. Яшчэ раней ім асабіста праводзіўся 
распродаж маёмасці, у тым ліку і артыстаў Шклоўскага тэатра. 
Менавіта для гэтага ў Шклоў у 1800 годзе быў пасланы І.І. 
Вальберх, інспектар балета і выкладчык дырэкцыі 
імператарскіх тэатраў. Ён выбраў 8 мужчын і 6 жанчын. Усе 
яны былі прызваны на службу дырэкцыі тэатраў [7]. 
   Па-рознаму склаўся лёс шклоўскіх артыстаў, але больш за 
ўсіх праславілася Кацярына Азарэвіч. А праз пэўны час ужо і 
яе дачцэ Марыі выпадзе першай у расійскай тэатральнай 
гісторыі выканаць ролю гераіні Лізы ў сцэнічным увасабленні 
грыбаедаўскага “Гора ад розуму” [16]. 
   У 1812 годзе Беларусь зноў пераўтварылася ў арэну 
жорсткіх бітваў – пачалася Айчынная вайна. Напачатку 
Шклоўскі маёнтак абмінулі і адыходзячыя рускія войскі, і 
галаўныя сілы французскай арміі. Толькі 14 (26) ліпеня ў 
Шклове адбылася невялікая сутычка, аб якой вядома з  
данясення атамана Данскога войска М .Платава камандуючаму 
2-й Рускай арміі генералу П.І. Баграціёну: “Адпраўленыя ад 
мяне для пошуку каманды, адна ў Шклове… напаўшы на 

непрыяцеля, секла яго і прагнала праз раку Дняпро, узяўшы ў 
палон 8 афіцэраў і 72 радавых”. [15] 
   Потым пачаўся час акупацыі. Насельніцтву не было спакою: 
безупынныя рэквізіцыі, калі выграблася апошняя жменя зерня, 
забіраўся апошні жмут сена; напады банд марадзёраў, якія ў 
вялікай колькасці бадзяліся па навакольных лясах. За час 
акупацыі толькі шклоўскія яўрэі паставілі для французскага 
войска пяць тысяч башмакоў і тры тысячы мундзіраў, не 
лічачы харчоў. Усяго ж за 1812 год шклоўскае яўрэйскае 
таварыства панесла страты на 200 тысяч рублёў. [15] 
   Розны быў удзел шклавян у гэтай вайне. Сотні мужчын неслі 
службу ў расійскім войску. Адзін з іх, Раман Рыгоравіч Бекер, 
былы прыгонны танцор Шклоўскага тэатра, уступіў у 
апалчэнне. Вызначыўся ў баях на тэрыторыі Беларусі. За 
ўзяцце Полацка ён становіцца Георгіеўскім кавалерам, у 
далейшым за храбрасць і мужнасць прызначаецца 
прапаршчыкам. Сам жа ўладальнік Шклоўскага маёнтка 
Сямён (Арсеній) Паўлавіч Чарнаевіч, да якога мястэчка 
перайшло ў 1811 годзе пасля смерці Д.Г. Неранчыча-Зорыча, 
схаваўся з усёй сваёй сям’ёй ў глухой вёсцы Рабкі сярод лясоў 
і балот у Чавускім павеце. 
  Вызвалены Шклоў ад французаў быў 10 кастрычніка 1812 
года атрадам казакоў на чале з падпалкоўнікам Храпавіцкім з  
праслаўленага партызанскага злучэння Д.В.Давыдава. А 28 
лістапада ў мястэчку Стараселле, сучаснага Шклоўскага 
раёна, размясціўся са сваёй галоўнай кватэрай 
галоўнакамандуючы рускай арміяй М .І Кутузаў. Менавіта тут 
аддаў ён загад аб аперацыях на рацэ Беразіне, дзе быў 
нанесены магутны ўдар па французскай арміі [15]. 
    Кароткачасовае “ гаспадаранне” захопнікаў на Беларусі 
нанесла вялізны матэрыяльны ўрон яе гаспадарцы. Па 
няпоўных дадзеных, чатырохмесячнае знаходжанне французаў 
у Магілёўскай губерні абышлося яе насельніцтву ў 33,5 
мільёна рублёў. У выніку эпідэмій, голаду і вайны рэзка 

скарацілася насельніцтва губерні: з 401056 чалавек у 1812 
годзе (да нашэсця Напалеона) да 320404 чалавек у 1817 годзе, 
або за пяць гадоў зменшылася на 21 працэнт [14]. 
   Але нягледзячы на нягоды, якія выпалі на долю жыхароў 
Шклоўшчыны, яны змаглі ў кароткі тэрмін аднавіць эканоміку 
мястэчка. Пасля вайны ўсё большае значэнне стаў набываць 
гандаль купцоў Магілёўскай губерні з Украінай, на чым 
асабліва хутка разбагацелі шклоўскія купцы. Яны займаліся  
скупкай у губернях Украіны хлеба – жыта, пшаніцы, аўсу, 
рознага роду круп і солі. Завозілі тавары па Дняпры ў Шклоў 
на суднах (берлінах). Сюды з’язджаліся гандляры і 
прамыславікі для куплі тавару, які сухім шляхам ішоў у 
Смаленскую, Віцебскую, Мінскую губерні. Значная частка 
хлеба адвозілася ў горад Рыгу. За год на шклоўскую прыстань 
прычальвала да 1000 берлін. Яны разгружаліся, а прывезены 
тавар захоўваўся ў спецыяльных двух- і трохпавярховых  
свірнах, колькасць якіх даходзіла да 150. Разгрузачныя работы 
выконвалі штодня каля 500 чалавек і 200 падвод для 
транспарціроўкі. У свірнах знаходзілася хлеба на 5 мільёнаў 
рублёў і солі – на адзін мільён рублёў. У росквіце (1815-1825 
г.г.) штогадовы таваразварот дасягаў 50 мільёнаў рублёў [18]. 
    Малюнак таго, што ўяўляў Шклоў у той час, можна 
атрымаць на падставе рапарта магілёўскаму, віцебскаму і 
смаленскаму генерал-губернатару аб неабходнасці асобага 
ўладкавання мястэчка ў паліцэйскім парадку за 1829 год. У 
той час Шклоў складаўся з чатырох частак: Новашклоўскай, 
Старашклоўскай, Рыжкаўскай і Задняпроўскай, раздзеленых 
на 12 кварталаў. Мястэчка, а менавіта гэта назва  ў 1818 годзе 
канчаткова вызначыла ролю Шклова ў адміністрацыйнай 
сістэме, мела чатыры ўезды, рынак, адну паштовую, чатыры 
купецкіх і прасёлачных дарог, судаходную прыстань, 
пераправу цераз Днепр і тры масты. Сярод забудоў 
выдзяляліся пяць цэркваў, два рымска-каталіцкія касцёлы, 16 
мураваных будынкаў, а таксама 30 заезджых дамоў, два 



 35 

тракціры і 1550 дамоў, 200 лавак і 20 “лабазаў”. Большую 
частку насельніцтва  складалі яўрэі – 8600 з 10610 чалавек 
[14]. 
  Але з часам сацыяльна-эканамічны ўзровень і агульнае 
значэнне Шклова пачынаюць падаць. Таму садзейнічалі 
розныя прычыны. 
   У 1831 годзе Беларуская шляхта падтрымала антырасійскае 
паўстанне, якое пачалося ў Польшчы. Радыкальная частка 
шляхецкіх рэвалюцыянераў выступала як за нацыянальнае 
вызваленне, так і за надзяленне сялян зямлёй з выплатай страт 
памешчакам, за сумесную з расійскім народам вызваленчую 
вайну з царызмам пад лозунгам: “За нашу і вашу свабоду”. 
Пасля яго падаўлення пачаліся рэпрэсіі, рускім царызмам быў 
узяты курс на паслядоўную русіфікацыю краю. У афіцыйных 
дакументах было забаронена выкарыстоўваць назвы 
“Беларусь” і “Літва”, а замест іх уводзілася назва “Северо-
Западный край”. Былі зачынены Віленскі універсітэт, яшчэ 
раней – у 1820 годзе, як “неблагонадёжный”, - Полацкая  
акадэмія, іншыя навучальныя ўстановы. Узмацніўся наступ 
супраць уніяцкай царквы і каталіцкага касцёла. Гэта акцыя  
суправаджалася спальваннем рэлігійных і вучэбных кніг, 
мноства з якіх былі беларускамоўныя. Менавіта такі лёс 
напаткаў Шклоўскі дамініканскі манастыр, заснаваны 
Аляксандрам Хадкевічам яшчэ ў пачатку 17 стагоддзя [18]. 
    Заняпаду Шклова паспрыяў акрымя палітычных і шэраг 
эканамічных прычын. Па меры таго, як па Расіі раскідвалася 
сетка чыгункі і ў сувязі з павелічэннем аб’ ёму грузаў на 
Пінскую і Барысаўскую прыстані, у Шклове пачаў падаць 
хлебны і саляны гандаль. К 1860 году з паўднёвых губерняў 
прывозілася хлеба толькі на 328 тысяч і солі на 40 тысяч 
рублёў, а колькасць свірнаў на прыстані мелася 25, і тыя былі 
напалову разбураныя. Адыграла ролю і тое, што новая Санкт-
Пецярбургская дарога праходзіла ўбок ад яго. У пачатку 1836 
года члены Шклоўскага кагала звярнуліся з просьбай у 

Міністэрства ўнутраных спраў аб накіраванні лініі па старому 
тракту праз Шклоў. Але на гэта атрымалі адмоўны адказ. 
    У пэўнай ступені заняпад звязаны і са зменай у кіраванні 
мястэчкам. У 1826 годзе, пакінуўшы вялізныя даўгі, памёр 
апошні з аднаасобных уладальнікаў Шклоўскага маёнтка і 
родзічаў С.Зорыча венгерскі дваранін С.П.Чарнаевіч. Па 
распараджэнню ўрада маёнтак быў аддадзены ў погляд 
дваранскай апецы і затым па частках перайшоў да розных 
уладальнікаў. Так, тры часткі – Новашклоўская, Рыжкаўская і 
Задняпроўская перайшлі ў традыцыю да палкоўніка барона 
Саргера. Для пагашэння даўгоў С.П.Чарнаевіча Губернскае 
Праўленне неаднаразова звярталася ў Правячы сенат з  
просьбай аб продажы маёнтка з публічных таргоў. Аднак у 
сенацкім указе ад 31 сакавіка 1838 года паведамлялася, што 
продаж немагчымы, і таму задавальненне даўгоў павінна 
рабіцца з фондаў маёнтка, які паступае ў адміністратыўнае 
губернскае ўпраўленне, сучасным жа ўладальнікам маёнтка 
“ обращение доходов в свою пользу воспретить”. Частка  
маёнтка, свабодная ад традыцыі, была ўзята ў адміністрацыю. 
У 1842 годзе сенат выканаў просьбу ўладальнікаў Шклова аб 
вызначэнні для іх часткі даходаў, якія паступалі ў Губернскае 
Праўленне. З той часткі даходаў, якія знаходзіліся ў 
адміністрацыі, ім выдзялялася штогод чацвёртая частка [14]. 
   Усе гэтыя абставіны паўплывалі на тое, што Шклоў 
паступова страчваў сваё значэнне, якое ён меў раней сярод 
гарадоў Беларусі. На прягу амаль усяго 19 стагоддзя жыхары 
Шклова рабілі рознага роду спробы да аднаўлення ранейшай 
эканамічнай моцы мястэчка. На працягу 20 гадоў (1836-1856 
г.г.) найбольш развітым быў чайны гандаль, калі з Прусіі 
прывозілася ў яўрэйскіх фургонах без аплаты пошліны чаю  
прыблізна на 4 мільёны рублёў. Прывазны чай змешваўся на 
месцы з травой “ срыпнем”, якую збіралі ў наваколлі Шклова, і 
збываўся на месцы  гандлярамі, што прыязджалі з усіх канцоў 
Расіі, не выключаючы купцоў пецярбургскіх. Апошнія  

большай часткай не куплялі чай за грошы, а абменьвалі на 
чырвоныя і каланіяльныя тавары. 
   Па заканчэнні Севастопальскай вайны і паніжэнні пошліны 
на чай, а галоўнае ў выніку энергічнага праследавання  
кантрабандыстаў з боку мясцовых улад, кантрабандны чайны 
гандаль канчаткова спыніўся. У самы яго разгар у Шклове 
мелі свае склады не  толькі мясцовыя купцы, але і купцы з  
Коўны, Гародні, Вільні і царства Польскага. 
   Ездзілі шклоўскія купцы два разы ў год на лейпцыгскія  
кірмашы, дзе куплялі шаўковыя, суконныя вырабы, футравыя 
і іншыя тавары на агульную колькасць да 25 мільёнаў рублёў. 
Тавар гэты дастаўляўся ў яўрэйскіх бухтах на адну трэць без 
аплаты пошліны і прадаваўся пераважна на месцы як 
гандлярам, так  і памешчыкам. Аднак гэты гандаль паступова 
падаў і ў 1857 годзе зусім знік. 
    Гандлявалі ў Шклове і жалезнымі косамі, якія штогод у маі 
прывозілі з Аўстрыі на 100 тысяч рублёў. Працвітаў рыбны 
гандаль. Толькі селядцоў, якія раскупаліся пераважна на  
месцы, дастаўлялася з Рыгі на 50 тысяч рублёў, ды прыкладна 
на такую ж суму прывозілася розных іншых гатункаў рыбы. З 
Масквы і Курска дастаўляліся паўкажушкі, з Арлоўскай і 
Кіеўскай губерняў - крышталёвы і фаянсавы посуд, з 
паўднёвых губерняў – да чатырох тысяч коней. 
     На месцы шклоўскія прамыславікі скуплялі вядомыя ў свой 
час у Расіі вырабы шклоўскіх кушняроў і фарбавальшчыкаў і 
развозілі на Палтаўскі, Ніжнегародскі, Кралевецкі, Нежынскі і 
іншыя кірмашы. Скуплялі смалу, дзёгаць, вапну, камень, 
дошкі і на берлінах накіроўвалі ў Кіеў. Пяньку дастаўлялі ў 
Рыгу. Але ў канцы 50-х гадоў кірмашы сталі траціць значэнне 
і абарот зменшыўся. К 1882 году абарот кірмашу склаў  каля 
25 тысяч рублёў. 
    Тым не меней Шклоў заставаўся буйным мястэчкам 
Магілёўскай губерні. К 1860 году колькасць жыхароў склала 
5977 мужчын і 6444 жанчыны розных ўзростаў. З 1326 дамоў 

30 былі мураваныя. Мелася 6 праваслаўных цэркваў, рымска-
каталіцкі касцёл. Яўрэйскае богаслужэнне праходзіла ў дзвюх 
сінагогах і 22 малітоўных дамах. Усе манастыры да гэтага 
часу былі зачынены. Акрамя таго, у Шклове было казённае 
яўрэйскае вучылішча першага і тры сельскія школы для 
дзяцей сялян пры прыходскіх царквах. Дзейнічалі яўрэйская 
бальніца, этапны дом, паром цераз Днепр [8]. 
   У 1863 годзе у Расіі пачалося чарговае нацыянальна-
вызваленчае паўстанне, якое ахапіла Польшчу, Літву, Украіну 
і Беларусь. 22 красавіка 1863 года ў фальварку Чарнаручча 
сучаснага Шклоўскага раёна пад кіраўніцтвам палкоўніка 
Антонія Аленскага таксама быў створаны атрад паўстанцаў. 
Атрад пачаў весці агітацыю сярод сялян у падтрымку 
паўстаўшых. Станавы прыстаў Шклова Вейль адправіў у 
Магілёў адпаведнае паведамленне. З Магілёва была паслана 
стралковая рота з 20 казакамі, якія напалі на след атрада і 27 
красавіка атрад паўстанцаў быў разгромлены. Пазней у 
Мінскай губерні былі злоўлены і растраляны кіраўнікі 
паўстанцаў палкоўнік Аленскі  і ксёндз са Шклова 
Пржыалкоўскі. Чарговае паўстанне на Беларусі было 
падаўлена, але ўрад вымушаны быў часова зменшыць 
выкупныя плацяжы сялян [4]. 
   З 1869 года Шклоў з наваколіцамі Забрамнае, Сямёнаўка, 
Францаўка, Гарадзянка, Пікавічы і Прыют належылі 
памешчыку Ваейкаву. Зямельныя ўладанні складалі 5490 
дзесяцін, з іх 915 – ворыва і 4641 – леса. У мястэчку працавалі 
вадзяны млын, два дрэваапрацоўчыя заводы з гадавым 
даходам 1020 рублёў, гарэлачны склеп, які даваў даход 5000 
рублёў, паром – 300 рублёў, чыншы з арэндай лавак прыносілі 
даход 2500 рублёў. Знаходзіліся ў Шклове станавыя кватэры 
прыстава першага стана (паліцэйскі чыноўнік Расійскай 
імперыі, якому былі падведамны некалькі валасцей), 
мяшчанскае і валасное праўленне. Сярод яўрэйскага 



 39 

насельніцтва ўсімі справамі кіраваў асобы савет – кагал. 
Дзнйнічала ў мястэчку паштова-тэлеграфная кантора [10]. 
   Сетка вуліц, якая канчаткова склалася ў канцы 18 стагоддзя, 
была ў асноўным прамавугольная. Вуліцы былі пракладзены 
строга па вуглах будынка ратушы, з поўдня на поўнач – 
падоўжаныя і з захаду на ўсход – папярэчныя. Падоўжаныя  
насілі назвы Мяшчанская (цяпер Савецкая), Сялянская 
(Дзікуна), Прабойная (Ленінская), Ганчарная, Карпілаўка 
(апошняя прылягала да былога возера). Папярэчныя насілі 
назвы Маставая (Пралетарская), Дняпроўская, Паштовая. Пра 
паходжанне назваў вуліц вядома, што Маставая ў свой час 
была замошчана драўляным насцілам ад ракі Днепр да вуліцы 
Прабойнай, а на Ганчарнай прадавалі ў кірмашовыя дні 
ганчарныя вырабы [11]. 
     Нярэдкімі ў мястэчку былі выпадкі пажараў. Пра адзін з 
такіх выпадкаў паведамлялася ў газеце “Могилёвские 
губернские ведомости” за 11 сакавіка 1898 года, дзе 
гаварылася, што 3 лютага перад вечарам адбыўся ў Шклове, у 
самым цэнтры мястэчка, вялікі пажар. Згарэлі запоўненыя  
мукой свірны, якія даволі шчыльна прылягалі з абодвух бакоў 
да будынкаў. Далей паведамлялася, што выпадкі пажараў у 
Шклове за апошні час надзвычай часта паўтараюцца, бо  па 
прыкладу іншых гарадоў тут няма вольнай пажарнай каманды. 
А за спыненне ўчарашняга пажару трэба быць удзячнымі 
энергіі саміх жыхароў, якія голымі рукамі расхоплівалі 
палаючыя бярвенні [5]. 
   Прыкладна такім заставаўся Шклоў амаль да канца XIX 
стагоддзя. Каланіяльны характар палітыкі расійскага царызму 
на Беларусі выразна тут праявіўся. У першую чаргу ў 
надзвычай цяжкай сістэме падаткаў і павіннасцей, якія 
эканамічна абяссільвалі сялянства і машчан. Эканамічнае 
становішча горада па-ранейшаму пагаршалася і, як вынік, 
змяншалася насельніцтва. На рубяжы 19-20 стагоддзяў у 
Шклове пражывала каля 7200 чалавек і ён канчаткова 

пераўтварыўся ў невялікае, падобнае на шмат іншых валасных 
мястэчак паселішча, асноўнай часткай жыхароў якога былі 
яўрэі. 
  Пра становішча сялян у гэты час можна даведацца з пісьма 
сялянкі Агаф’ і Цішковай з вёскі Сліжы сучаснага Шклоўскага 
раёна, якое яна напісала рускаму пісьменніку Льву 
Мікалаевічу Талстому  Дзяўчына прыслала доўгае апісанне 
свайго жыцця. Вось некаторыя вытрымкі з яго: “5 лютага 1910 
года мне кончыўся 21 год. Але я нічога не магу ўспомніць 
светлага, радаснага і праўдзівага, няма ніводнага дня, які не 
быў бы азмрочаны чым-небудзь. З шасці гадоў я памятаю сваё 
жыццё, але радасці ў ім няма. Калі мне было 6 гадоў, то я  
павінна была аставацца дома са сваёй малодшай сястрой і 
братам, за якімі я павінна была сачыць і таксама прыгатаваць 
свінням к вечару, пакуль маці не прыедзе з поля з работы. А  
калі мне пайшоў 9 год, то я ўжо вучылася на полі працаваць і 
вадзіла пасвіць каня, мыла бялізну. Не было яшчэ і 13 гадоў – 
я была аддадзена памешчыцы за 20 рублёў у год…” 
    Далей Агаф’я апісвае ўсю тую несправядлівасць, якую ёй 
прыйшлося перанесці, працуючы ў памешчыцы. Яна піша: 
“…у маёй душы кіпела злосць супраць гэтай 
несправядлівасці… Я з болем і раздражненнем  сышла з дому і 
хацела ўтапіцца, але гэтага не зрабіла. Пайшла да памешчыцы. 
Але я ўжо зненавідзела ўсіх і саму сябе, і маё жыццё. І не 
верыла ўжо, што ёсць дзе-небудзь справядлівасць”. 
   Калі Агаф’ і было 19 гадоў яна гасцявала ў свайго брата ў 
Ваўкавыску, дзе навучылася крыху шыць. У канторы Зінгер 
яна ўзяла машыну за 136 рублёў і думала работай зарабіць 
сабе грошай. Але, каб канчаткова за машыну выплаціць, 
патрэбна было яшчэ 80 рублёў. Такія грошы яна зарабіць не 
магла і пісьмо заканчвалася просьбай аб дапамозе. 
   Гэтая споведзь не магла не ўразіць Л.М .Талстога. Замест 
забітай, цёмнай і пакорлівай істоты, якой звычайна ў 
літаратуры тых гадоў малявалі вясковую жанчыну, са 

старонак гэтага незвычайнага, на сарака двух лістах 
вучнёўскага сшытка пісьма, скрозь каравыя, непісьменныя  
радкі праглядваўся для яго новы вобраз маладой беларускай 
сялянкі, якая стала на цяжкі шлях барацьбы за сваю  
зняважаную чалавечую годнасць. 
   Прастадушна выкладзеная ў пісьме гісторыя сям’ і Цішковых 
як у кроплі вады адлюстравана жыццё беларускага селяніна. 
Мнагадзетныя бацькі Агаф’ і Цішковай, якія беспаспяхова 
імкнуліся цяжкай працай зладзіць моцную гаспадарку, адчулі 
на сабе ўпадак і развал старой вёскі. Адзін сын працуе 
кандуктарам на чыгунцы, другі – настаўнікам і, нарэшце, сама 
карэспандэнтка ўпарта змагаецца за незалежнасць, за выхад на 
“ сваю дарогу”. 
   Л.М . Талстой напісаў прадмову да публікацыі і перадаў 
разам з пісьмом А.Цішковай супрацоўніку газеты “Русское 
слово” з прыпіскай, каб яго надрукавалі. Але так і не 
дачакалася Агаф’я публікацыі свайго расказу. Грошы 80 
рублёў рэдакцыя ёй выслала, а надрукаваць споведзь 
сялянскай дзяўчыны не рашылася. “Русское слово” не 
задавальняла рэзкасць выкрыцця беларускай сацыяльнай 
несправядлівасці [3]. 
  У самым канцы 19 стагоддзя праз Шклоў пралегла чыгунка, 
якая звязвала Санкт-Пецярбург з Адэсай. Тагачасны міністр 
шляхоў зносін А.К.Крывашэін, які быў тут па службовых 
справах, набыў у мясцовага памешчыка Ваейкава Шклоўскі 
маёнтак. У 1895 годзе Апалон Канстанцінавіч Крывашэін 
выйшаў у адстаўку і пасяліўся канчаткова ў Шклове. У 1898 
годзе ён будуе тут кардонную фабрыку, якая выпускала 
кардон і абгортку. У 1902-1903 гадах ва ўрочышчы Забрамнае 
Крывашэін закладвае сядзібу, якая фарміруецца каля Дняпра 
на месцы ляснога гаю. Яна ўключала парк, вялікі сад (каля 25-
30 гектараў), прамысловую і гаспадарчую зоны. Доўгімі 
алеямі парк звязваўся з садам, фабрыкай, прычалам на 

Дняпры, утвараючы адзіны комплекс. У цэнтры парку быў 
пабудаваны аднапавярховы прысядзібны дом. 
   У пачатку 20 стагоддзя фабрыка пераходзіць у 
“Акцыянернае таварыства рускай кардоннай вытворчасці”, 
расшырае свае магутнасці і становіцца буйным 
прадпрыемствам з колькасцю рабочых 287 чалавек. Асноўнай 
яе прадукцыяй з’яўляецца папера, а сыравінай служаць 
багатыя навакольныя лясы [6]. 
   У гэты час на Беларусі, як і ва ўсёй вялікай імперыі, пачынае 
ўсё мацней абвастрацца сацыяльнае и нацыянальнае пытанне, 
выспявае рэвалюцыйная сітуацыя. Пачынаюць стварацца 
сацыял-дэмакратычныя і народніцкія арганізацыі і партыі, 
ажыўляецца беларускі нацыянальны рух. У сувязі з руска-
японскай вайной абвастраецца крызіснае становішча ў 
прамысловасці. Усе гэтыя абставіны садзейнічалі хуткаму 
росту рабочага руху. 
    У 1903 годзе на шклоўскай фабрыцы ўспыхнула забастоўка. 
Рабочыя патрабавалі паляпшэння матэрыяльнага становішча, 
скарачэння рабочага дня, павелічэння зарплаты. 16 верасня  
1903 года начальнік губернскага жандармскага ўпраўлення  
палкоўнік Палякоў дакладваў у Дэпартамент паліцыі: “З 
другой паловы ліпеня гэтага года стала прыкметным 
распаўсюджванне шкодных ідэй сацыял-дэмакратычнага 
характару, якімі заражоны амаль усе рабочыя на фабрыцы і ў  
майстэрнях горада Копысі і мястэчка Шклова і прылягаемых 
да гэтых пунктаў вёсак…” [12]. 
  У гэтым жа годзе прайшла стачка і дэманстрацыя ўсіх 
рабочых Шклова пад лозунгам: “Далоў царскія законы!”, 
“Далоў царскія суды!”, “ Далоў самадзяржаўе!” Пасля 
расстрэлу рабочых 9 студзеня 1905 года ў Пецярбурзе, па ўсёй 
Расіі пачаліся рабочыя стачкі і дэманстрацыі, разгромы 
памешчыцкіх маёнткаў, паўстанні ў арміі і на флоце. Як толькі 
паведамленне аб гэтым дайшло да Шклова, мясцовыя сацыял-
дэмакраты арганізавалі забастоўку пратэсту, актыўную ролю ў 

якой адыгралі рабочыя і рамеснікі. У ноч на 20 красавіка 1905 
года ў Шклове была спалена гандлёвая база, а 26 красавіка – 
цэнтральная фабрычная канюшня. У ліпені-жніўні праходзілі 
сходы, маёўкі рабочых і сялян.  6 жніўня на вуліцы Шклова 
быў забіты паліцэйскі ўраднік. Магілёўскі губернатар быў 
вымушаны выклікаць з Вільні казакоў і 13 верасня ў Шклове і 
Смятанцы яны ўчынілі збіванне розгамі рабочых і сялян. 
  Аднак 13 кастрычніка зноў забаставалі рабочыя фабрыкі і 
дробных майстэрняў. “Спынілі работу паштовая кантора, 
навучальныя ўстановы, закрыты пітныя лаўкі…” – так  
дакладваў у дэпартамент паліцыі начальнік жандармерыі. 
Неўзабаве ў Шклоў была перакінута рота карнікаў з Оршы. 
   Крыху пазней,  17 кастрычніка 1905 года, пасля аб’яўлення  
царскага маніфеста сацыял-дэмакраты Шклова арганізавалі 
дэманстрацыі і мітынгі. На гэта царскае самадзяржаўе 
адказала яўрэйскім пагромам і расстрэлам дэманстрантаў. Тры 
дні працягваўся пагром, загінулі 22 члены самаабароны 
Шклоўскай і Дубровенскай арганізацый. Але гэта не зламіла 
рэвалюцыйны дух рабочых і сялян. Хваляванні працягваліся 
аж да самага пачатку першай сусветнай вайны [13]. 
   За перадзел падзеленых ужо калоній і “ сфер уплыву” 19 
ліпеня (1 жніўня) 1914 года павялі барацьбу дзве 
імперыялістычныя групоўкі дзяржаў. Вайна прынесла 
незлічоныя бедствы ўсім уцягнутым у яе краінам. Беларусы 
трапілі ў лік тых народаў, землі якіх сталі арэнай бітваў, у 
ходзе якіх гінула шмат мірных жыхароў, знішчаўся  
матэрыяльны і духоўны набытак. Але вайна паскорыла і 
выспяванне рэвалюцыйнай сітуацыі. Народныя хваляванні 
ахапілі ўсе слаі грамадства на велізарных тэрыторыях. У 
перадсмяротнай агоніі дажываў свае апошнія гады рускі 
царызм, а праз пэўны час знікла назаўсёды і сама Расійская  
імперыя.. 
   Жыхары Шклоўшчыны разам з усім беларускім народам 
прайшлі праз смяротныя віхуры гэтых палітычных падзей. 

Тысячы з іх загінулі у шматлікіх бітвах, па-рознаму 
складзецца далейшы лёс тых, хто застануцца жывымі, але 
ніводнага чалавека гэтыя падзеі не прамінуць. Пачнецца новы 
этап у гісторыі Шклоўшчыны і ўсёй шматпакутнай Беларусі.   

УЛАДАРЫ ШКЛОВА 
 
    На гістарычны лёс кожнага населенага пункта непасрэдна 
або ўскосна ўздзейнічаюць людзі, якім у адпаведны адрэзак 
часу наканавана было ў рознай ступені валодаць мясцовай 
уладай. Кожная з такіх асоб па-рознаму выкарыстоўвала гэтыя 
магчымасці, таму і пакінула ў жыцці горада або вёскі вельмі 
разнастайную спадчыну. У прапануемым артыкуле робіцца 
спроба паглядзець на лёс горада Шклова праз імёны яго 
ўладальнікаў і падзяліцца сваімі меркаваннямі. 
    Першыя дакументальныя крыніцы аб шклоўскіх землях 
звязаны з родам Гаштольдаў. Упершыню Шклоў згадваецца ў 
1520 годзе ў запісках дыпламата С.Герберштэйна, а 
дакументы 1527 і 1532 гадоў называюць “ землі шклоўскія” і 
“ замак Шклоў” як маёмасць Альбрэхта Гаштольда [10]. 
    У гістарычнай літаратуры імя Гаштольда сустракаецца як 
аднаго з нашчадкаў князёў Друцкіх. Чацвёрты сын Сямёна 
Дзмітрыевіча Друцкага, удзельніка бітвы на рацэ Ворскле 
(1399г.) – Дзмітрый па мянушцы Сякіра (1400? – пасля 1444 
года) валодаў маёнткам Зубрэвічы (зараз вёска Зубрэвічы 
Аршанскага раёна) паміж Друцкам і Оршай. Але асноўныя яго 
ўладанні знаходзіліся на берагах Дняпра і ніжэй Друці. Яго 
дачка, княгіня Марына Гальшанская-Трабская, завяшчала 
маёнтак разам з іншымі ўладаннямі свайму ўнуку – ваяводзе 
Трокскаму Альбрэхту Гаштольду [21]. 
   Гаштольды – буйны магнацкі род, прадстаўнікі якога 
згадваюца ў 14-16 стагоддзях як дзяржаўныя дзеячы Вялікага 
княства Літоўскага. Валодалі вялікімі радавымі ўладаннямі. 
Заснавальнік роду Гаштольд (-1364) загінуў, абараняючы 
замак Велёну ад крыжакоў. Алюбрэхт Гаштольд (?-1539), 
удзельнік вайны  з Маскоўскай дзяржавай у 1507-1508 гадах. 
На віленскім сейме 1529 года абвясціў Жыгімонта ІІ Аўгуста 
наследнікам княжацкага трона. Удзельнічаў у рэдагаванні 
Статуса Вялікага княства Літоўскага 1529 года [3]. 

   З 1541 года шклоўскія ўладанні перайшлі да сына Альбрэхта 
– Станіслава. Вядома, што Станіслаў Гаштольд быў першым 
мужам знакамітай Барбары Радзівіл, якая ў далейшым стане 
жонкаю караля Польскага і Вялікага князя Літоўскага 
Жыгімонта ІІ Аўгуста. Пра рамантычнае і драматычнае 
каханне апошніх неаднойчы пісалі даследчыкі таго часу. У 
1542 годзе Станіслаў памёр. Паколькі ён быў апошні з роду 
Гаштольдаў, радавыя ўладанні перайшлі да дзяржавы [25]. 
   У хуткім часе ўладарамі шклоўскіх мясцін сталі Хадкевічы, 
таксама буйны магнацкі род. Прадстаўнікі роду былі 
дзяржаўнымі дзеячамі Вялікага княства, а адно адгалінаванне 
нават атрымала графскі тытул Свяшчэннай Рымскай імперыі. 
Заснавальнікам роду лічыцца кіеўскі баярын Хадора (Фёдора) 
Юр ’евіч (вядомы ў 1431-1447 годах [3]. Між тым, эмігранцкі 
гісторык Паўла Ўрбан лічыць, што паходжанне Хадкевічаў ад 
кіеўскіх баяраў “не адпавядае праўдзе” і больш верагодна яны 
менавіта з беларускіх зямель [23]. 
  Не толькі дзяржаўнай дзейнасцю былі вядомы Хадкевічы. 
Аляксандр і Ян Хадкевічы былі натхняльнікамі і першымі 
мецэнатамі ў гістарычных доследах выдатнага храніста, 
гісторыка і паэта 16 стагоддзя Мацея Стрыйкоўскага. 
Менавіта Ян Хадкевіч знайшоў у румборскім касцёле 
“Хроніку зямлі прускай” Пятра Дусбурга, якая потым трапіла 
да М . Стрыйкоўскага. І потым, прыкладна 15 гадоў, Хадкевічы 
не толькі забяспечвалі М .Стрыйкоўскаму матэрыяльны 
дабрабыт, але давалі разнастайную падтрымку [20]. 
   Хадкевічы – людзі адукаваныя, якія добра разбіраліся ў 
тагачасным палітычным і гаспадарчым жыцці, не маглі не 
бачыць усіх выгод ад Дняпра, што працякаў праз іх валоданні. 
Гэтая важнейшая гандлёвая артэрыя, відаць, навяла іх на 
думку стварыць непасрэдна на беразе магутнай ракі новае 
паселішча, якое атрымала ў спадчыну добра вядомую ў акрузе 
назву Шклоў. Магчыма для будаўніцтва новага горада былі і 
іншыя прычыны. 

   Крыніцы паведамляюць нам некалькі імён Хадкевічаў, і 
зараз дакладна цяжка адказаць, хто ў якой паслядоўнасці 
валодаў Шкловам, тым больш, што лёс горада раздваіўся. У 
кнізе “Россия. Полное географическое описание нашего 
отечества”, том 9, СПб., 1905 год, паведамляецца, што кароль 
Жыгімонт ІІ Аўгуст напачатку падараваў Шклоў старасце 
Івану Хадкевічу. Імя Івана Хадкевіча, як уладара Шклова, 
згадваюць іншыя даследчыкі. Таксама ў гістарычнай 
літаратуры паведамляецца пра Яна Хадкевіча, якому кароль 
выдаў у 1568 годзе прывілей на тытул графа “на Шклове, 
Слуцку, Мышы і Быхаве” [15, 17]. 
  Калі ўлічваць усе існуючыя звесткі і гады жыцця Яна 
Хадкевіча (1537 –4.08 1579), тое, што імёны Іван і Ян маглі 
згадвацца ў дачыненні да аднаго і таго ж чалавека, то, 
верагодней усяго,  менавіта ён быў першым уладаром Шклова 
з роду Хадкевічаў. Між тым, як бы там ні было, пад апекай 
старога Шклова новы горад паступова рос і развіваўся, 
пераўтварыўшыся  ў адзін з буйнейшых гарадоў Княства. 
Шматлікія войны і пажары ў далейшым знялі дылему пра два 
Шкловы, і Хадкевічы засяродзілі ўсю ўвагу на новым горадзе.  
    Знаходзячыся ў цэнтры густанаселенага рэгіёна, Шклоў быў 
прыватнаўладальніцкім горадам, у якім адсутнічала мытная  
камора. Гэта прываблівала замежных і мясцовых гандляроў і 
давала вялікія прыбыткі ўладальніку горада і яго магістрату. 
Тэрытарыяльнаму, эканамічнаму росту і ваеннай магутнасці 
горада таксама садзейнічала моцная ўлада гарадскога 
самакіравання, якая стрымлівала злоўжыванні 
адміністратараў. Усё гэта прывяло да таго, што ў першай 
палове 17 стагоддзя эканоміка Шклова квітнела. Ён займаў 
сёмае месца па памерах і колькасці жыхароў пасля Вільні, 
Магілёва, Бярэсця, Слуцка, Менска і Полацка [22]. 
   У гэты час у Еўропе пашыраецца рух рэлігійных 
рэфармацый – пратэстанцтва, які быў скіраваны супраць 
неабмежаванай улады папы рымскага.  Беларуская моладзь – 

шляхецкая, а часткова і мяшчанская, якая вучылася ва 
ўніверсітэтах Заходняй Еўропы, вельмі прынялася новай 
рэлігійнай плыні і перанесла яе на Беларусь, дзе яе пераняла 
частка магнатаў і шляхта.Гэта датычыцца непасрэдна і 
ўладароў Шклова.  Іеранім і Карл Хадкевічы будуюць у 
горадзе Кельвінскі збор – тып рэфарматарскага храма. Аднак  
пераход да пратэстанцтва выклікаў вострую рэакцыю з боку 
католікаў. Яны паставілі сабе за мэту павярнуць беларускіх 
магнатаў у каталіцтва. І вось ужо з апошніх уладароў Шклова 
з роду Хадкевічаў – Аляксандр прымае каталіцкую веру і 
перадае кальвінскі збор каталіцкаму ордэну дамініканцаў.  
    У пачатку XVII стагоддзя тут засноўваецца манастыр і 
будуецца мураваны касцёл. Аляксандр Хадкевіч перадае 
манастыру багатую бібліятэку і забяспечвае яго ўтрыманне. 
Дзейнічаў дамініканскі манастыр у Шклове аж да 1832 (па 
іншых звестках, да 1840) года і быў зачынены па загаду 
рускага імператара Мікалая І у комплексе тых 
мерапрыемстваў, якія праводзіліся  Расійскай імперыяй  па 
русіфікацыі насельніцтва далучаных новых земляў. 
Забальзаміраваны прах Аляксандра Хадкевіча, які знаходзіўся  
ў касцёле, перанеслі на каталіцкія могілкі і, як сведчаць 
сучаснікі, яго магіла была цэлай яшчэ ў пачатку ХХ ст. [1]. 
   Ад А. Хадкевіча Шклоўскае графства перайшло 
трохгадоваму ўнуку, маці якога, Анна Еўфрасіння, 
народжаная Хадкевіч, была жонкаю Пракопа Сіняўскага. 
Пасля іх смерці спрэчкі паміж Хадкевічамі і Сіняўскімі 
скончыліся на карысць Сіняўскіх. 
   Сіняўскія – шляхецкі род герба Леліва, прадстаўнікі якога 
займалі высокія пасады ў Рэчы Паспалітай, а таксама былі 
буйныя землеўладальнікі. Першым згадваецца Рафал з Сенява 
[14]. Інвентар Шклоўскіх уладальнікаў 1643 года называе 
Адама Іераніма Сіняўскага, графа “на Шклове і Мышы” [10]. 
   У перыяд, калі горадам валодалі Сіняўскія, Шклоў зноў 
апынуўся ў гушчы ваенных падзей. Спачатку гэта была вайна 

з Маскоўскай дзяржавай (1654-1667 гг.), а потым Паўночная  
вайна (1700-1721 гг.). Жыхарам Шклова неаднойчы 
прыйшлося знаходзіцца ў асадзе, горад неаднаразова 
разбураўся і зноў адбудоўваўся. 
   Найбольш у час ваенных дзеянняў шклавяне вызначыліся ў 
1660 годзе.  Пасля таго як харугвы Сапегі і Палубінскага 
пакінулі ваколіцы Шклова і пайшлі на групоўку маскоўскага 
войска Хаванскага, маскоўскі ваявода Юры Далгарукі 
спрабаваў зноў узяць Магілёўшчыну пад свой кантроль. 
Непасрэдна на Шклоў ён выслаў палкі Максіма Рцішчава і 
свайго брата Пятра. Ведаючы, што ў Шклове з рэгулярных 
фарміраванняў засталася толькі рота драгунаў, ваявода Юры 
Далгарукі спадзяваўся лёгка здабыць горад і пісаў мяшчанам, 
каб тыя “Шклоў нам сдали… безо всякого кровопролития”. 
Але шклоўцы і не збіраліся  паддавацца. Наадварот, калі са 
Смаленска па Дняпры маскоўскія ратнікі з палкоўнікам 
Пяцікрутам перавозілі на стругах хлебныя запасы, порах і 
канаты ў Магілёў і Стары Быхаў, каля Шклова на іх быў 
зроблены напад. Мяшчане абстралялі стругі з гарматаў, затым 
выплылі на чоўнах і, учыніўшы бой, забілі з мушкетаў 21 
ратніка, шмат каго, у тым ліку самаго палкоўніка, паранілі, 
адабралі па некалькі стругаў “хлебных и пушечных запасов и 
фитилю” – астатніх прымусілі вярнуцца. Войскі Далгарукава і 
Рцішчава трымалі Шклоў у аблозе, абстрэльваючы з гарматаў 
і схілялі абаронцаў да капітуляцыі, аднак усё было марна. 
Боьш таго, шклоўцы, раптоўна зрабіўшы вылазку,  самі напалі 
на непрыяцеля. На левым узбярэжжы Дняпра адбылася 
чатырохгадзінная сеча, якая нанесла маскоўскаму войску 
цяжкія страты. Страціўшы апошнюю надзею на поспех аблогі, 
Пётр Далгарукі напісаў брату, што “шкловцы, жилецкие люди, 
осаду крепят и хотят сидеть в осаде накрепко”, новага 
прыступу не пачынаў і разам з войскам вярнуўся ў Магілёў. 
Дзеянні шклоўцаў прывялі да рашэння караля і сейма Рэчы 
Паспалітай у 1661 годзе даць мяшчанам шклоўскім 

генеральную амністыю за здачу горада ў пачатку вайны і на 
чатыры гады вызваліць ад падаткаў [19]. 
  У гэтым жа годзе Іеранім Сіняўскі дазволіў мяшчанам 
пабудаваць царкву за ўдзячнасць у садзейнічанні пры 
выгнанні маскоўскага войска [2]. У 1682 годзе ў Шклове 
ўзводзіцца Уваскрэсенскі манастыр, адначасова засноўваецца 
жаночы Успенскі манастыр. Праіснаваў Уваскрэсенскі 
манастыр да 1847 года, пры гэтым апошнім ігуменам 
манастыра быў вядомы Арэст-Летапісец. Мураваны будынак 
Уваскрэсенскай царквы, магчыма, пры якой дзейнічаў 
манастыр, быў цэлы яшчэ ў пасляваенны час, але дзесьці ў 
шасцідзесятых гадах ХХ стагоддзя быў узарваны тагачасным 
кіраўніцтвам. 
   Шматлікія войны і пажары ў той час нанеслі вялізны ўрон 
гаспадарцы Шклова. Толькі за час Паўночнай вайны без  
малога 90 працэнтаў свайго насельніцтва страціла Шклоўскае 
графства. Лёсу ж тых сялян, якія выжылі і тут засталіся, 
можна толькі паспачуваць пасля азнаямлення з заўвагамі, што 
пакінуў складальнік апісання Шклоўскага ўладання ў 1712 
годзе. “Вёска Гаршкова, Хомка Каўбушкаў, без каня, нічога не 
мае, хлеба просіць у людзей і гэтым жыве; Васіль Каскевіч, 
без каня, жабруе, з чаго і жыве; Апанас Грудзель, без каня, 
нічога не мае, акрамя адзінай душы; вёска Галашоўка, Грышка 
Ісакоў, без каня, жабруе, клянчыць хлеба” [8]. Пасля гэтай 
вайны Шклову не было суджана падняцца да перыяду свайго 
сярэднявечнага росквіту, які прыходзіўся на сярэдзіну XVII 
стагоддзя. 
   Гербоўнікі і тытульныя лісты інвентароў Шклоўскага 
графства таксама называюць уладальнікамі Шклова сына 
Адама Іераніма Сіняўскіх Мікалая і ўнука Адама. У 1731 годзе 
апошняя прадстаўніца роду Сіняўскіх Марыя Сафія, дачка 
Адама, прынесла ў пасаг Аўгусту Чартарыйскаму 17 вялікіх 
валасцей і 5 старастваў. З гэтага часу шклоўскія ўладанні сталі 

адным  з 39 комплексаў гаспадаркі буйнейшага магнацкага 
роду Чартарыйскіх. 
   Прадстаўнікі роду на працягу  15-18 стагоддзяў займалі 
вышэйшыя дзяржаўныя і адміністратыўныя пасады ў Вялікім 
княстве Літоўскім. Назва роду пачалася ад маёнтка 
Чартарыйск на Вільні, а найбольш даўні вядомы прадстаўнік  
роду Васіль (?-пасля 1417) у 1393 годзе знаходзіўся пры двары 
караля Ягайлы. 
   Ад Аўгуста Чартарыйскага неўзабаве Шклоў перайшоў да 
яго сына Адама.  Новы гаспадар задумаў пашырэнне горада на 
поўнач на адлегласці 2,5 кіламетра. Спрыяльныя ўмовы для 
развіцця гандлю і рамяства, наяўнасць сыравіны, зручнае 
размяшчэнне горада на гандлёвых шляхах стымулявалі рост 
гарадской тэрыторыі. “Новае месца” планавалася згодна з  
новым прынцыпам горадабудаўніцтва. Яно павінна было 
размясціцца на роўнай нізкай мясціне з маляўнічымі 
краявідамі, абкружанай вадой (з усходу – рака Днепр, з захаду 
– штучным возерам на р. Серабранка). Прамыя вуліцы 
ўтваралі замкнутыя кварталы, пасярэдзіне прамавугольнай 
плошчы ўзвышалася мураваная ратуша з гандлёвымі радамі. 
Будаўніцтва пачалося пасля пажару 1769 года. Найбольш 
значныя гарадскія пабудовы былі мураваныя. Сярод іх 
вызначаліся, акрамя ратушы, будынак пошты, праваслаўная  
царква, жаночы манастыр, яўрэйская школа [3, 10]. 
    Вызначаўся А. Чартарыйскі і тым, што каля 1765 года 
заснаваў касцёл і місію каталіцкага ордэна езуітаў у вёсцы 
Фашчаўка сучаснага Шклоўскага раёна. Каталіцкі касцёл у 
Фашчаўцы быў выдатнай з’явай на Шклоўшчыне і доўга 
заставаўся асяродкам беларускасці ў наваколлі. 
   Адам Чартарыйскі быў апошнім уладаром Шклова да 
моманту, калі горад адышоў у склад Расійскай імперыі. 
Адмовіўшыся прысягнуць расійскай імператрыцы Кацярыне 
ІІ, ён не даў загінуць архіву Шклоўскага графства, які 
ўнаследаваў ад ранейшых уладароў – Хадкевічаў і Сіняўскіх. 

Напэўна, таму шматлікія матэрыялы па гісторыі Шклова 17-18 
стагоддзяў зараз знаходзяцца ў бібліятэцы Чартарыйскіх у 
Кракаве [6]. 
   Першыя захады, якія зрабіла імператрыца Кацярына ІІ у 
адносінах да новых далучаных тэрыторый, датычыліся  
адміністрацыйнага ўпраўлення. Указам 22 ліпеня 1773 года ў 
Магілёўскай правінцыі было ўтворана два паветы з цэнтрам у 
гарадах Шклоў і Быхаў. У мэтах стварэння на далучаных 
тэрыторыях надзейнай сацыяльнай апоры расійскаму 
самаўладству Кацярына ІІ пачала шырокую раздачу зямель 
рускім памешчыкам, найперш з ліку сваіх фаварытаў. 
Большасць даследчыкаў у сваіх працах сцвярджае, што ў 1773 
годзе Шклоў быў падараваны Р.А.Пацёмкіну. Але ў хуткасці, 
у 1778 годзе, без указання, за якія заслугі, Кацярына ІІ 
падаравала Шклоў генералу С.Г.Зорычу, які валодаў ім на 
працягу 22 гадоў. 
   Асоба Сямёна Гаўрылавіча Зорыча, асабліва калі ён быў 
уладаром Шклова, добра адлюстравана ў гістарычнай 
літаратуры 19 стагоддзя. Неаднаразова да дзейнасці гэтага 
чалавека звярталіся і сучасныя аўтары, таму, напэўна, няма 
неабходнасці зноў падрабязна апісваць гэты перыяд. 
Дастаткова толькі нагадаць, што, пасяліўшыся ў Шклове, 
Зорыч разгарнуў буйную дзейнасць. У маёнтку хутка 
будуецца шэраг мануфактур, узводзяцца будынкі тэатра, 
шляхетнага вучылішча і новы палац уладальніка, буйна 
расцвітае гандль. Шклоў хутка развіваецца і, як сцвярджаюць 
даследчыкі, “Могилёв в сравнении со Шкловом не имел  
значения”. 
   Толькі паказы , якія даваліся ў тэатры Зорыча 
“…пераўзыходзілі па пышнасці прыдворныя спектаклі рускія, 
былыя польскія, імператарскія аўстрыйскія ў Шэнбруне і 
французскія гэтыя спектаклі ў Версалі” [5]. 
   Шмат успамінаў і уражанняў пра шклоўскага ўладара 
пакінулі сучаснікі. Пра яго пісалі пісьменнікі і вучоныя, 

дзяржаўныя служачыя і замежныя дыпламаты, вяльможы 
самага высокага рангу. Сама імператрыца пра гэтага чалавека 
сказала наступнае: “…Зорич, можно сказать, две души имеет: 
любит доброе, но делает худое, храбр в деле с неприятелем, но 
лично трус” [13]. Пісьменнік Іван Лажэчнікаў у “Паходных 
нататках рускага афіцэра” пісаў: “Тут была сталіца раскошы і 
ўцех. Усё, што  багацце ў саюзе з розумам і густам можа 
стварыць Прырода і ўпрыгожыць мастацтва; усё, аб чым 
толькі можна марыць, пяшчота, багатая на выдумку, і што 
зрабіць яна можа, - усё гэта было сабрана ў квітнеючым 
Шклове” [18].  
    Не мінуў увагі шклоўскі ўладар і ад вялікага рускага паэта 
Аляксандра Пушкіна, ён піша: “Зорич был очень прост. 
Собираясь в чужие края, он не знал, как назвать себя, и 
непременно думал путешествовать под чужим именем, чтоб 
не обеспокоить Европу”  [16]. Раскошнае жыццё патрабавала 
вялікіх грошай, і Зорыч паступова пачаў каціцца шляхам 
банкруцтва. Не дапамаглі выратаваць становішча і 
фальшывыя асігнацыі братоў Ганібала і Марка Зяновічаў. 
Канчатковы ўдар па прыходзячаму ва ўладальніцтва маёнтку 
нанёс пажар 22 мая 1799 года. Любімае дзецішча Зорыча – 
шляхетнае вучылішча – згарэла. Непапраўны ўрон паўплываў 
на яго душэўны стан, і 6 лістапада, акружаны шматлікай 
раднёй, Сямён Гаўрылавіч Зорыч памёр. Зорка Зорыча хутка 
ўзышла і хутка згасла. З гэтай нагоды пісьменнік 19 стагоддзя 
Г.І.Дабрынін сказаў: “Мир  твоему праху, благодетель бедных 
и сирот, Зорич! Мир  твоему праху! А в символ колода карт, от 
которых Шклов и поныне ещё не выплатился”[15]. 
   Між тым нельга аднабакова ацэньваць гістарычную 
дзейнасць Зорыча. Генерал С.А. Тучкоў (ён жыў некаторы час 
у Шклове) паведамляў, што Зорыч штодзённа займаўся “ сим 
учреждением (шляхетным вучылішчам), поступая с кадетами, 
как редкие из отцов поступают со своими детьми. Видя сие, 

дворяне Белорусской и соседних губерний наперерыв 
поспешали привозить к нему детей…” [4]. 
   Таким чынам, Сямён Гаўрылавіч Зорыч быў чалавек свайго 
часу і сваёй эпохі. Яму, безумоўна, уласцівы недахопы і 
памылкі, і нельга Зорыча толькі ганьбіць або ідэалізаваць. У 
гісторыю Шклова імя яго ўнесена назаўсёды. 
  Пасля смерці Зорыча яго пазашлюбных дзяцей бясплатна 
ўзяў на выхаванне мясцовы немец-аптэкар Матуш. Потым іх 
прыпісалі да грузінскага княжацкага роду Лорадзіевых [11]. 
Па загаду імператара Паўла І апеку над маёнткам, якая 
пачалася з 26 жніўня 1800 года, прыняў сенатар Гаўрыла 
Раманавіч Дзяржавін. Аднак  “ справамі Зорыча” Дзяржавін 
займаўся і раней. Да гэтага часу ўсе маёнткі Зорыча былі пад 
закладам за даўгі, а менавіта “Воспитательному дому”, 
“ Заёмнаму банку” і Рыжскаму губернатару Рыхтэру. 
Непасрэдна Шклоўскі маёнтак  пры цане 150 рублёў за “душу” 
цаніўся ў адзін мільён 845 тысяч рублёў. 
   Спадчыннікам Шклоўскага маёнтка стаў брат Зорыча – 
генерал Давыд Гаўрылавіч Неранчыч. Каб атрымаць маёнтак, 
яму прыйшлося звярнуцца да самой імператрыцы Марыі 
Фёдараўны, у лісце да якой ён пісаў: “А потому осмеливаюсь 
всеподданнейше рассмотреть и … позволить мне управлять 
моим имением, с точным выполнением всех уплат”[12]. У 
1802 годзе ён атрымаў дазвол да свайго імя прыбавіць 
прозвішча Зорыча і ўжо пісаўся Неранчыч-Зорыч. 
   Неранчыч-Зорыч рабіў спробу аднавіць гаспадарку 
Шклоўскага маёнтка. Аднак сродкі ў яго былі мізэрныя, і, 
напэўна, чалавек ён быў не вельмі высокага культурнага 
ўзроўню. Пісьменнік Д.І.Фанвізін, які сустракаўся з ім у 
Парыжы, пісаў: “Неранчыч ніколі не браў кнігі ў рукі і ніколі 
карты з рук не выпускаў” [24]. 
   Шклоўскі маёнтак паступова прыходзіў у запусценне. Яшчэ 
ў 1800 годзе ў суправаджэнні балетмайстра І.І.Вальберха 14 
артыстаў Шклоўскага тэатра пераехалі ў Санкт-Пецярбург і ў 

далейшым праславілі расійскую тэатральную гісторыю. 
Шляхетнае вучылішча, у адпаведнасці з указам імператара 
Паўла І, у гэтым жа годзе было пераведзена ў Гродна. Гэта 
вестка вельмі ўзрушыла выхаванцаў і жыхароў горада. У дзень 
праводзін у Шклоў з’ехаліся бацькі выхаванцаў з розных 
губерняў. Усе сабраліся ў царкве, дзе пратаірэй айцец 
Аляксандр Старынкевіч, узышоўшы на кафедру, сказаў: 
“Возсстани, Зорич! Воззри на виноград, тобой посаженный! 
Ты в жизни своей говаривал, что не имеешь кому оставить 
детей своих! Се, монарх приемлет их под свой покров и 
вверяет их руководству избранного им мужа!” Пры  гэтым 
святар указаў на генерал-маёра Кетлера. Бацькі, выхаванцы і 
ўсе прысутныя “ зарыдали в голос” [15]. Неранчыч спрабаваў 
вярнуць музыкантаў аркестра, якія былі адпраўлены ў Гродна 
разам са шляхетным вучылішчам, але многія з  іх  так  і 
засталіся пры вучылішчы і падарожнічалі з ім, пакуль 
вучылішча канчаткова не апынулася ў Маскве. 
   Пасля смерці Д.Г.Неранчыча-Зорыча (13 верасня 1811 года) 
Шклоўскі маёнтак перайшоў да яго пляменніка – венгерскага 
двараніна Сямёна (Арсенія) Паўлавіча Чарнаевіча з правам 
уласнага разліку з крэдыторамі. Праз год пачалася Айчынная  
вайна 1812 года. У час акупацыі Чарнаевіч схаваўся ў вёсцы 
Рабкі Чавускага павета, якая таксама належыла яго маёнтку і 
размясцілася сярод лясоў і балот. Але сяляне выдалі 
французам месца знаходжання двараніна. Акупанты 
патрабавалі яго да сябе, але Чарнаевіч і не думаў выконваць 
загад французаў, бо тыя не маглі дабрацца да яго сховішча. 
   Нягледзячы на ўвесь цяжар і нягоды, якія выпалі на жыхароў 
Шклоўшчыны ў час падзей Айчыннай вайны 1812 года, яны 
змаглі ў кароткі час аднавіць эканоміку мястэчка. Галоўным 
накірункам дзейнасці мястэчка становіцца гандаль. 
   Чарнаевіч на працягу многіх гадоў патрабаваў вярнуць 
артыстаў Шклоўскага тэатра, бо афіцыйна яны не былі 
выкуплены Дэкларацыяй імператарскіх тэатраў. Адказваючы 

ў 1821 годзе на фінансавыя прэтэнзіі Чарнаевіча, князь П.І. 
Цюфякін піша: “Большая частка памянёных людзей выбыла з  
дырэкцыі; некаторыя памерлі; і іншыя міласціва 
ўзнагароджаны пансіёнамі, а асобныя знаходзяцца ў 
афіцэрскіх чынах, так што застаецца цяпер не больш пяці 
чалавек, - ды і тыя з-за даўгавечнасці ўжо выслужылі 
ўзаконеныя гады для атрымання пансіёнаў” [5]. Такім чынам, 
ні вярнуць артыстаў, ні атрымаць фінансавыя кампінсацыі 
Чарнаевічу не ўдалося. 
   З часам сацыяльна-эканамічны ўзровень і агульнае значэнне 
Шклова пачынае падаць. Таму садзейнічалі розныя прычыны, 
як палітычныя, так і эканамічныя. У пэўнай ступені заняпад 
звязаны і са зменай у справе кіравання мястэчкам. У 1826 
годзе, пакінуўшы вялізныя даўгі, памёр апошні з аднаасобных 
уладальнікаў Шклоўскага маёнтка і родзічаў С.Г.Зорыча 
венгерскі дваранін С.П.Чарнаевіч. Па распараджэнню ўрада 
маёнтак быў аддадзены ў нагляд дваранскай апецы і ў 
далейшым па частках перайшоў да розных уладароў. 
Падрабязна гэтыя падзеі апісвае даследчык А.Лукашэвіч. Ён 
піша, што тры часткі – Новашклоўская, Рыжкаўская і 
Задняпроўская перайшлі ў традыцыю да палкоўніка барона 
Саргера. Пазней    з-за ўласных даўгоў барона яго традыцыя ў 
1840 годзе павінна была быць прададзена, але Губернскае 
Праўленне адмяніла продаж і аддало традыцыю  барона ў 
арэнду Заржэцкаму без усякага кантракту на адзін год з 23 
красавіка 1841 года. Аднак пані Заржэцкая, якая з’яўлялася 
даверанай асобай свайго пляменніка барона Саргера-
малодшага, выступіла супраць гэтага рашэння і дабілася, што 
ўказам ад 28 верасня 1842 года традыцыю адабралі ў штабс-
капітана Заржэцкага і перадалі ва ўтрыманне даверанай 
баронаў Саргераў пані Заржэцкай і яе ўпраўляючаму 
Анташкевічу. Акрамя Саргера, галоўнымі крэдыторамі 
Чарнаевіча былі аўстрыйцы. І таму ў 1835 годзе ва ўпраўленне 
традыцыяй уступіў  яшчэ аўстрыён Якаў Снітцэр . 

   Для пагашэння даўгоў Чарнаевіча Губернскае Праўленне 
неаднаразова ўваходзіла ў Правячы Сенат з просьбай аб 
продажу маёнтка з публічных таргоў. Аднак у сенацкім указе 
ад 31 сакавіка 1838 года паведамлялася, што продаж 
немагчымы, і таму задавальненне даўгоў павінна рабіцца з  
фондаў маёнтка, які паступае ў адміністратыўнае губернскае 
ўпраўленне, сучасным жа ўладальнікам маёнтка “обращение 
доходов в свою пользу воспретить”. Частка маёнтка, 
свабодная ад традыцыі, была ўзята ў адміністрацыю. 
Уладальнікамі гэтай часткі маёнтка ў той час былі генерал-
маёр Дылачэвіч (магчыма Дымчэвіч), а таксама Райковіч. 
Графы Цуката (Марфа, яе сын і брат Кіслякоў), Енакіеў, 
нашчадкі Дзігубскага – Ганна Любецкая, Мар ’я Далжыкава, 
Фёдар Любецкі [9]. 
   Між тым, крыніцы паведамляюць нам і іншыя прозвішчы 
шклоўскіх уладароў. Так, у артыкуле А.Шлюбскага 
“Матэр ’ялы да крыўскае гісторапісі”, надрукаванага ў 
часопісе “Спадчына” №3 і №4 за 1992 год, можна даведацца, 
што ўладаром Шклова быў барон Корф, які прадаў архіў 
Зорыча “па вазе паперы” [26]. 
   З 1869 года Шклоў з прылягаемымі ўрочышчамі Забрамнае, 
Сямёнаўка, Францаўка, Гарадзянка, Пікавічы і Прыют  
належылі памешчыку Ваейкаву, які валодаў мястэчкам амаль 
да канца 19 стагоддзя. Пасля актыўнай дзейнасці С. Зорыча 
амаль на працягу стагоддзя паведамленняў пра нейкую 
станоўчую працу сярод шклоўскіх уладароў або пра нейкую 
выдатную з’яву ў жыцці горада сустрэць у літаратуры не 
ўдалося. Сацыяльна-эканамічнае становішча горада па-
ранейшаму пагаршалася. “…Жителей в местечке с 
предместьями в 1880 г. считалось 6060 душ мужского и 6333 
женского пола, в том числе православных обоего пола 1268 
душ, католиков 33 души и евреев 11092 души. Церквей 
православных каменных 2 и деревянных 3, православная  
каменная каплица; каменный римо-католический костёл, 2 

еврейские синогоги… 17 молитвенных школ … Пристань на р. 
Днепр. Семь ткацких заведений… Две принадлежащие 
владельцу крупчатые мельницы” [15]. Прыкладна таким 
заставаўся Шклоў да канца 19 стагоддзя, канчаткова 
пераўтварыўшыся ў невялікае, падобнае на шмат іншых 
валасных мястэчак паселішча, асноўнай часткай жыхароў 
якога былі яўрэі. 
  У 1895 годзе пакінуў Пецярбург і прыехаў у Шклоў Апалон 
Канстаецінавіч Крывашэін. Ён купіў Шклоўскі маёнтак у 
памешчыка Ваейкава і пачынае тут вялікую гаспадарчую 
дзейнасць. Вынікі гэтай працы вось ужо на працягу ўсяго 20 
стагоддзя па-ранейшаму застаюцца вельмі значнымі і маюць 
вялікі ўплыў на культурнае і сыцыяльна-эканамічнае жыццё 
Шклова. 
  А.К. Крывашэін нарадзіўся ў 1833 годзе ў Шклове. Службу 
пачаў афіцэрам артылерыі, затым закончыў курс 
Міхайлаўскай артылерыйскай акадэміі, але неўзабаве кінуў 
ваенную службу і стаў справаведам Дэпартамента народнай 
асветы. Даследчык дзейнасці Крывашэіна кандыдат 
гістарычных навук Э.А. Карніловіч піша, што з юнацкіх гадоў 
Апалон Крывашэін праявіў сапраўднае захапленне да ведаў. 
Акрамя ваенных, гістарычных, прававых і літаратурных ведаў, 
ён валодаў замежнымі мовамі. Добрае веданне французскай 
мовы дазволіла яму слухаць лекцыі ў знакамітай Сарбоне ў 
Парыжы. Яму вельмі хацелася хоць што-небудзь зрабіць на 
запушчанай ніве адукацыі. У 1863 годзе Крывашэін пачынае 
справу ўтварэння Таварыства заахвочвання жаночай працы. 
Яно павінна было дапамагчы жанчынам займець прафесію, 
заробак, адкрыць для іх школы, майстэрні, рамонтныя  
ўстановы. Распрацаваць праект статута Крывашэін папрасіў 
прафесара Пятра Лаўрова, лекцыі якога слухаў у 
Міхайлаўскай акадэміі. Хутка справы пачалі працвітаць. 
Аднак пасля няўдалага замаху на цара ў 1866 годзе “ за 
блізкасць да Чарнышэўскага” быў арыштаваны і высланы ў 

Валагодскую губерню крамольны прафесар Лаўроў. Тады ж і 
Крывашэін паехаў “далей ад граха” на поўдзень у горад 
Растоў–на-Доне, дзе з 1874 па 1877 гады быў гарадскім 
галавой. 
  У 1885 годзе Крывашэін прылічыўся да Міністэрства 
ўнутраных спраў і ўдзельнічаў у якасці прадстаўніка ад 
міністэрства ў часовым упраўленні казённых чыгунак, у 
савеце па тарыфных справах і ў некалькіх камісіях па 
чыгуначных пытаннях. У 1891 годзе, у момант крызісу 
харчовай справы, быў прызначаны дырэктарам гаспадарчага 
дэпартамента Міністэрства ўнутраных спраў. Пры ім была 
прадпрынята карэнная рэформа статыстыкі страхавой і 
харчовай справы. У 1892 годзе прызначаны міністрам шляхоў 
зносін. У сваім міністэрстве Крывашэін устанавіў цэлую 
сістэму пабораў з капіталістаў, якія заключалі кантракты з  
чыгуначным ведамствам. Гэта сістэма дзейнічала безадмоўна, 
пакуль не дайшла справа да буйнога скандалу па 
абвінавачванню яго ў карыслівых справах. Даследчык Э. 
Карніловіч, аналізуючы ўсе абставіны гэтай справы, лічыць, 
што Крывашэін стаў “ ахвярай палітыканства” [7]. 
 Пасяліўшыся ў Шклове, былы міністр будуе на беразе Дняпра 
кардонную фабрыку. На пачатку гэта было невялікае 
прадпрыемства, дзе выраблялі драўляную масу, кардон і 
паперу. У далейшым Крывашэін і германскі падданы Генрых 
Вольгейм ствараюць акцыянернае таварыства, што дало 
магчымасць значна пашырыць вытворчасць. У 1913 годзе 
фабрыка ўжо працуе ў тры змены па восем гадзін, а агульная 
колькасць працуючых дасягае да 650 чалавек [27]. У 
далейшым гэта прадпрыемства, згодна з лёсам, на працягу 
ўсяго 20 стагоддзя застаецца флагманам прамысловасці 
горада. Яно і зараз па-ранейшаму застаецца найбольш 
значным у Шклове. 
  Паралельна з фабрыкай ідзе закладка сядзібы, якая 
фарміравалася каля Дняпра на месцы ляснога гаю. Яна 

ўключала вытворчую і гаспадарчую зоны, вялікі сад (не 
захаваўся) і цудоўны парк. 
    Памёр А.К. Крывашэін 12 лістапада 1902 года., пражыўшы 
ў сваім маёнтку сем гадоў. Дакладна адказаць, дзе знаходзіцца 
месца яго пахавання, зараз складана. Аднак неаднойчы 
прыходзілася чуць, што пахавалі Апалона Крывашэіна каля  
існуючай зараз Спаса-Прэабражэнскай царквы. 
   Праз кароткі час пасля смерці Крывашэіна на Беларусі, як і 
па ўсёй вялікай імперыі, пройдуць смяротныя віхры войн і 
рэвалюцый. Па ўсёй дзяржаве да мясцовай улады будуць 
прыходзіць новыя людзі, але яны ўжо ніколі не будуць 
Уладарамі. Пачнецца новы этап у нашай гісторыі. Але 
заўсёды, у любы час, у любую эпоху, незалежна ад саслоўнай 
прыналежнасці, рэлігійнай або палітычнай арыентацыі, усё 
лепшае ў дзейнасці любога лідэра застаецца і памятаецца. Не 
будзем забываць і былых уладароў Шклова. Кожны з іх па-
рознаму ўздзейнічаў на лёс горада, але большасць з іх сваімі 
шчырымі імкненнямі і самаадданай працай пакінулі 
нашчадкам самую разнастайную спадчыну. 

ХРЫСЦІЯНСКІЯ СВЯТЫНІ ШКЛОВА 
        

Гісторыя хрысціянскіх святынь Шклова ў пэўнай 
ступені адлюстроўвае лёс станаўлення веравызнання на 
Беларусі. 

Пранікненне хрысціянства на прыдняпроўскія землі 
пачалося ў 11 стагоддзі. Пануючай жа рэлігіяй на Беларусі 
хрысціянства зрабілася толькі ў канцы 13 стагоддзя, бо 
сутыкнулася з моцнымі паганскімі (язычніцкімі) традыцыямі. 
Пасля паступовага хрышчэння мясцовага насельніцтва, 
паганскіх драўляных ідалаў звычайна палілі, а камянёвых 
скідалі ў рэкі і азёры. Нешта падобнае адбывалася і ў 
наваколлі сучаснага Шклова. У 1963 годзе вучні сярэдняй 
школы № 1 горада Шклова знайшлі камянёвую скульптуру 
такога ідала. Гэта нагрудная выява мужчыны, зробленая з 
пясчаніка, вядомая ў навуковай літаратуры як “шклоўскі ідал” 
і захоўваецца ў Нацыянальным гістарычным музеі Беларусі. 

Гісторыя горада Шклова, пачынаючы з пачатку 16 
стагоддзя, знаходзіць сваё адлюстраванне ў гістарычных 
дакументах; і з гэтага часу крыніцы паведамляюць нам пра 
існаванне ў горадзе хрысціянскіх храмаў. У той час Шклоў 
належыў знакамітаму роду беларускіх магнатаў Хадкевічаў. 
Першым дакументам, які сведчыць аб існаванні ў Шклове 
хрысціянскага храма, з’яўляецца фундуш Яна Еранімавіча 
Хадкевіча на “Шклоўскую каталіцкую плебанію  і касцёл” 
пацверджаны ў 1579 годзе вялікім князем літоўскім Стэфанам 
Баторыем.[6] Вядома таксама, што ў гэты час сугучна з 
заходняй Еўропай, дзе хутка пашыраецца рух пратэстанства, 
Хадкевічы (Еранім і Карл) будуюць у Шклове кальвінскі збор 
– тып пратэстанскага храма. Аднак сын Яна Хадкевіча 
Аляксандр, да якога Шклоў перайшоў у спадчыну ў 1592 
годзе, перадае кальвінскі збор каталіцкаму ордэну 
Дамініканаў. 

Намаганнямі Аляксандра Хадкевіча забяспечваецца 
будаўніцтва і ўтрыманне кляштара Дамініканаў, ствараецца 
бібліятэка. Дзякуючы вопісу, які захаваўся ў Дзяржаўным 
гістарычным архіве Беларусі, можна аднавіць знешні выгляд 
кляштара. Найгалоўнае становішча займаў мураваны касцёл са 
званіцай. Побач з імі размяшчаўся драўляны кляштар, які меў 
шэраг падсобных памяшканняў: клець, люднік, сянніцу, дзве 
канюшні, вазоўню, мураваную піваварню, старую драўляную 
лазню, а таксама калодзеж з драўляным колам і вялізны сад.[7] 

Па дадзеных польскай даследчыцы старажытнага 
Шклова Марыі Тапольскай, верагодней усяго, кляштар у 
Шклове быў найвялікшы сярод кляштараў Дамініканаў на 
Беларусі. Тут знаходзіліся вельмі каштоўныя абразы і вялікая 
бібліятэка. Законнікі (каля 20 чалавек) вывучалі філасофію і 
тэалогію. Усяго ж на той час у Шклове налічвалася 30 асоб 
каталіцкага духавенства, вернікаў каталіцкага вызнання было 
каля 300 чалавек, або ад 3,5 до 5 працэнтаў жыхароў 
горада.[14] 

Безумоўна, дзейнічалі ў старажытны час у Шклове і 
праваслаўныя цэрквы. У чалабітнай мяшчан Шклова рускаму 
цару, напісанай у 1654 годзе, гаварыцца: “... бьют челом 
города Шклова мещане Пашка Степанов сын Михнев, Федька 
Ефремов сын Кособуцкий, Гришка Алексеев сын Боблец да 
Янка Трофимов сын Глумилов о церквей новосозданной 
Воскресения Христова, что в городе и под городом на посадах 
церковь пресвятая Троица  да Вознесения господа бога и спаса 
нашего Иисуса Христа и Успения пресвятая богородицы 
…”[1] 

Пра існаванне праваслаўных храмаў паведамляе і 
М .Тапольская. Яна піша, што ў сярэдзіне 17 стагоддзя ў 
Шклове існавала Уваскрасенская царква, на прадмесці 
Задняпроўскім – Троіцкая, а на прадмесці Аршанскім – 
Св.Прачыстай з манастыром. 

Які ж лёс нападкаў гэтыя найбольш старажытныя  
хрысціянскія збудаванні Шклова? У “Магілёўскай хроніцы 
Трафіма Раманавіча Сурты і Юры Трубніцкага” 
паведамляецца, што ў 1690 годзе “Пан Бог адведаў агнём 
горад Шклоў, амаль увесь замак з вялікай вежай, фарны 
касцёл і крамы пагарэлі.”[2] Пасля гэтай даты фарны касцёл у 
Шклове больш не згадваецца ў гістарычнай літаратуры. 
Верагодней усяго, касцёл кляштара Дамініканаў у далейшым 
выкарыстоўваўся і як парафіяльны. Сам кляштар Дамініканаў 
праіснаваў да 1832 (па іншых звестках да 1840) года, калі быў 
зачынены па загаду імператара Мікалая I у комплексу тых 
мерапрыемстваў, якія праводзіліся Расійскай імперыяй па 
русіфікацыі беларускіх зямель пасля далучэння іх да імперыі. 
Як і большасць іншых зачыненых каталіцкіх кляштараў, 
шклоўскі быў вызначаны для воінскага пастою, а яго клірыкі 
адпраўлены ў Пінск. Забальзаміраваныя астанкі Аляксандра 
Хадкевіча, якія знаходзіліся ў касцёле кляштара, былі 
перанесены ў могільнікавы касцёл і, як сведчаць гістарычныя 
крыніцы, яго магіла была некранутай нават у пачатку 20 
стагоддзя.[11] 

Аб месцы, дзе калісьці знаходзіўся кляштар, 
нагадваюць курганы. Жыхары вёскі Рыжкавічы, якія жывуць 
побач “ старога месца” і зараз захавалі назву “кляштар”, калі 
размова датычыць тых курганоў. 

“Магілёўская хроніка” паведамляе таксама пра 
Уваскрасенскую царкву, што пасля пажара 1690 года “... 
месяца 15га панамар Данііл запамятаваў патушыць у царкве 
свечкі, ад якіх згарэла багатая шклоўская царква з усімі 
скарбамі, кнігамі, начыненнем, званамі, нічагусенькі не 
засталося. І так  гэты здраднік  ўцёк, бо быў бы сам спалены.” І 
чытаем далей, што ў 1701 годзе: “Шклоўская царква 
змуравана і дакончана панам Базылём Аўсяевічам, шклоўскім 
купцом, ягоным коштам, толькі падобна, не без дапамогі 
другіх”.  Пра гэтага чалавека крыніцы паведамляюць, што ў 

1670-1680 гадах Аўсяевіч займаўся буйнымі гандлёвымі 
аперацыямі. Скупліваў лес, пяньку, каноплю ў мяшчан 
Магілёва, Шклова, таксама ў духавенства і шляхты. У яго былі 
свае стругі, кормчыкі, прыказчыкі, слугі. У той час 
насельніцтва Шклова далучылася да царкоўнай Уніі, 
абвешчанай у 1596 годзе ў Брэсце. Апошніх станавілася ўсё 
больш, бо ўніяцкае духавенства з увагай адносілася да 
нацыянальна-культурных традыцый, выкарыстоўваючы ў 
рэлігійным жыцці беларускую мову. Новая царква ў Шклове 
паўстала як уніяцкая пад назвай св.Пятра і Паўла. Захаваліся  
прозвішчы жыхароў Шклова: Прасаловічава, Мазурычава, 
Касабуцкая, Грасулевіч, якія ў 1726 годзе “хадзілі да касцёла 
уніяцкага замест рыма-каталіцкага”. У 1739 годзе ў Шклове 
дзейнічалі дзве уніяцкія царквы.[6] 

Расійскае самадзяржаўе ўвесь час мэтанакіравана 
праводзіць барацьбу з уніяцкай царквой. Крыніцы праз пэўны 
час зноў паведамляюць пра Шклоўскую праваслаўную 
Уваскрасенскую царкву і Уваскрасенскі манастыр. Гэты 
духоўны прыстанак вядомы тым, што настаяцелем 
Уваскрасенскага манастыра двойчы прызначаўся знакаміты 
Арэст – Летапісец. Першы раз з ліпеня 1818 года па люты 
1820 года і другі раз 7 жніўня 1837 года магілёўскім 
архіепіскапам Смарагдам Арэст зноў прызначаецца ў гэты 
манастыр. Ігумен Арэст вядомы тым, што пакінуў унікальны 
матэрыял па гісторыі, культуры, быту Магілёва і наваколля ад 
старажытнасці да сярэдзіны 19 стагоддзя. “Запіскі ігумена 
Арэста” знаходзяцца ў адным радзе з такімі вядомымі 
гістарычнымі крыніцамі Магілёўшчыны як “Хроніка 
Быхаўца”, “ Баркалабаўскі летапіс”, “ Магілёўская хроніка” і 
іншыя. У 1841 годзе ігуменам уласнаручна быў складзены спіс 
пад назваю “Формулярная ведомость Шкловского 
Воскресенского монастыря, с показанием оной числа братіи 
(игум., 2 свящ., 4 посл.), их поведенія и принадлежащих оному 
монастырю угодий.” Праіснаваў Шклоўскі Уваскрасенскі 

манастыр да 1847 года. Праз тры гады ў 1850 годзе ў 
Аршанскім Богаяўленскім манастыры адышоў у іншы свет у 
якасці іераманаха і сам Арэст.[10] 

Савецкая ўлада з першых дзён свайго існавання вяла 
барацьбу з рэлігіяй. Пачаліся ганенні на святароў, а з 1930 
года “изъятие культовых сооружений у верующих.” Мураваны 
будынак Уваскрасенскай царквы з калакольняй заставалася 
яшчэ цэлай у 60х гадах 20 стагоддзя і па-ранейшаму 
ўзвышаўся над наваколлем. Аднак, тагачасным кіраўніцтвам 
быў аддадзены адпаведны загад і старжытная хрысціянская  
святыня была ўзарвана. 

У 2003 годзе на месцы былога храма (сучасная вёска 
Рыжкавічы) праводзіліся  археалагічныя даследванні 
навукоўцамі з Акадэміі навук Беларусі пад кіраўніцтвам 
доктара гістарычных навук Вольгі Ляўко. Быў закладзены 
шурф на плошчы 8 квадратных метраў з унутранага боку на 
паўднева-усходнім участку храма. Навукоўцы выявілі манеты 
першай паловы-сярэдзіны XVII стагоддзя, рэшткі пліткавай 
падлогі, вялікую колькасць цвікоў і металічных пласцін, якія 
нагадваюць прыстасаванні да трунаў. Драўляныя вуглі, якія 
знаходзіліся амаль на ўсей плошчы распрацоўкі, сведчылі аб 
адбыўшымся тут пажары. Амаль на ўзроўні матэрыка былі 
выяўлены тры пахаванні. Як  лічаць навукоўцы, верагодней 
усяго гэтыя пахаванні належаць часу, калі тут знаходзілася  
яшчэ драўляная царква да пажара 1690 года.[6] 

Па-ранейшаму на месцы былога храма ўзвышаюцца 
курганы. У невялікай адлегласці знаходзяцца такія ж курганы 
былога кляштара Дамініканаў, а праз штучны роў, бліжэй да 
ракі Днепр некалі мясціўся старажытны замак.Усе гэтыя  
мясціны патрабуюць далейшых навуковых даследаванняў. 

Далей паспрабуем прасачыць лёс храмаў, якія існавалі 
“ на пасадах”. Так на прадмесці Задняпроўскім існавала царква 
Святой Тройцы. Задняпроўскае прадмесце Шклова (сучасная  

вёска Вялікае Зарэчча) у сярэдзіне 17 стагоддзя было самае 
шматлюднае. Тут у 405 дамах пражывала 2835 чалавек.[13] 

Адзін раз на гаду праводзіўся кірмаш, у дзень Святой 
Тройцы. Захаваліся звесткі пра знешні выгляд гэтага храма. 
Драўляныя калоны  дарычаскага ордэна, антаблемент, 
франтон імітавалі камень. Пад камень  распісаны і драўляныя 
стены царквы. Такія формы культавай архітэктуры назіраліся 
ў перыяд устанаўлення класіцызма на Беларусі.[15] 

Царква перажыла ўсе рэвалюцыйныя і ваенныя  
ліхалецці, а вось у гады ваяўнічага атэізму знішчана. У 60х 
гадах 20 стагоддзя будынак царквы Святой Тройцы быў 
разабраны і перавезены на іншае месца пад гаспадарчыя 
патрэбы. 

Асабліваю адметнасць былому храму надае тое, што ў 
свой час безумоуна наведваў зарачанскую царкву будучы 
беларускі пісьменнік Міхась Зарэцкі (Касянкоў). У пачатку 20 
стагоддзя яго бацьку перавялі на службу ў царкву Святой 
Тройцы ў якасці дыякана. Дзіцячыя ўражанні падлетка Міхася  
паспрыялі ў далейшым абраннем пісьменніцкага псеўданіма 
“ Зарэцкі”, сугучнага з назвай вёскі. 

Больш сціплыя звесткі захаваліся пра царкву, якая 
існавала на Аршанскім прадмесці. Паведамляецца пра царкву 
Успенія прэсвятой Багародзіцы пры якой дзейнічаў жаночы 
манастыр заснаваны ў 1682 годзе. Польская даследчыца 
М.Тапольская таксама паведамляе, што на Аршанскім прадмесці 
існавала царква з манастыром, але называе царкву Св. Прачыстай. 
Падобна на тое, што размова датычыць адной і той жа святыні, а 
неадпаведнасць у назвах вынік тэалагічных або філалагічных 
недакладнасцяў. Магчыма пэўны час царква належыла да уніяцкай 
плыні, што і не пярэчыць звесткам пра існаванне ў Шклове двух 
уніяцкіх храмаў. 

У далейшым, каб дасканала прасачыць лёс Успенскай 
царквы і іншых культавых збудаванняў, неабходна аднавіць 
храналогію будаўніцтва непасрэдна самога горада Шклова. 

З 1769 года начынаецца будаўніцтва горада на “Новым 
месцы” (сучасная тэрыторыя Шклова) пасля таго, калі вялікі пажар 
знішчыў амаль 300 дамоў “Старога месца”. Будаўніцтва пачалося ў 
адлегласці 2,5 кіламетра на поўнач “За перакопам”, дзе ўжо існавала 
прадмесце. Такім чынам, Аршанскае прадмесце з царквой і 
манастыром апынулася непасрэдна ў межах “Новага месца”. 
Завершана будаўніцтва было каля 1778 года. Галоўным збудаваннем 
быў комплекс гарадской ратушы з гандлёвымі радамі, а таксама 
вызначаліся будынкі пошты, праваслаўнай царквы, жаночага 
манастыра, яўрэйскай школы. Новы горад ператварыўся ў 
арганізаванае паселішча, разбітае на рэгулярныя кварталы, якія 
захаваліся да сённяшняга часу. 

Дакументы пачатку 19 стагоддзя паведамляюць пра 
існаванне ў Шклове ўжо двух праваслаўных храмаў: “из 
существующих в местечке Шклове двух церквей деревянных, одна 
приходская во имя Успения Богоматери, а другая приписная во Имя 
Рождества Богородицы, обе в крайне бедном положении без всякого 
великолепия, подобающего Храму Господню, и в совершенной 
ветхости.”[9] 

Дакладна сцвярждаць, што Успенская царква на “Новым 
месцы” і Успенкая царква на Аршанскім прадмесці з’яўляюцца 
адным і тымжа храмам немагчыма. Аднак, упэўнена можна 
меркаваць, што калі храм і быў пабудаваны нанава, то безумоўна 
з’яўляецца нашчадкам старажытнага храма сярэдзіны 17 стагоддзя 
існаваўшым на Аршанскім прадмесці. 

Драўляны будынак царквы захаваўся амаль да 60х гадоў 20 
стагоддзя. Аўтар асабіста памятае, што на той час будынак царквы 
выкарыстоўваўся як крама. Потым ён быў разабраны, а месца 
забудована сучасным гандлёвым цэнтрам “Серабранка”. 

Царква Раждзяства Багародзіцы існавала на сучаснай вуліцы 
імя Дзікуна паміж домаўладаннямі №69 і №73. Крыніцы 
паведамляюць, што гэта была дамавая “цёплая” царква тагачаснага 
ўладара Шклова Семёна Гаўрылавіча Зорыча. У далейшым храм 

быў прыпісаны да чыноў інтэнданскай службы першай Арміі, якая 
размяшчалася ў Шклове ў першай палове 19 стагоддзя. 

Па ўспамінах жыхара Шклова Уладзіміра Сімашова 
паўразбураную царкву ў пачатку 30х гадоў 20 стагоддзя 
пераабсталявалі пад дзіцячую тэхнічную станцыю. У час 
будаўніцтва цесляры, перасцілаючы падлогу, выявілі ў царкве склеп, 
дзе знаходзіліся труны. Далей Сімашоў успамінаў: “У той час мне 
было 15-16 гадоў. Цесляры папрасілі мяне спусціцца праз малую 
адтуліну ў склеп. У пацёмках я ўбачыў адчыненую труну. У ей 
ляжаў шкілет чалавека і астаткі мундзіра, побач ляжала саржавелая 
шабля”. Пры ўваходзе ў царкву на плітах былі высечаны прозвішчы 
пахаваных людзей Шклова таго часу. На адной з пліт было 
прозвішча Сямена Зорыча.[5] 

Будынак царквы Раждзества Багародзіцы быў знішчаны ў 
гады апошняй вайны – самай жудаснай з’явы ў гісторыі чалавецтва. 
А вось кляштар Дамініканаў, Уваскрасенская, Троіцкая і Успенская 
цэрквы былі мэтанакіравана знішчаны ўладамі, як і вялікая 
колькасць іншых хрысціянскіх святынь на Беларусі. 

Між тым, вось ужо другое стагоддзе, галоўнай архітэктурнай 
дамінантай Шклова разам з вежай былой гарадской ратушы 
з’яўляецца Спаса-Праабражэнская царква. Заснавальніцай гэтай 
святыні лічыцца багамолка Агаф’я. Да яе, жанчыны добразычлівай і 
прадбачлівай, прыходзілі людзі маліцца. Звярталіся да багамолкі 
купецтва і багацеі, бо яна прадказвала, у які бок ісці, каб 
пашанцавала, дзе мець поспех. Усё спраўджвалася, і людзі ў знак  
удзячнасці давалі ёй грошы.  

Захаваўся гістарычны дакумент: “Дело канцелярии 
оберпрокурора святейшего правительственного Синода № 
12076” О построении церкви в местечке Шклов из завещаных 
на сей предмет 20 тыс.руб. Агафии Сидоровой”. Вось 
вытрымка з гэтай справы: ”...  находившаяся в Могилевской 
губернии уезда в местечке Шклов Агафия Сидорова по смерти 
своей завещала на приведение к совершению в том местечке 
Шклов начатой г. Зоричем Храма банковыми ассигнациями 20 

тысяч рублей и кирпича, заготовленного ею, на 1355 руб. По 
дошедшему о сем предмете Могилевской Консистории сведению 
17 августа 1820 года был опрошен шкловский священник Косьма 
Цалуевский, в приходе коего проживала и скончалась 
вышеуказаная Агафия, показал, что оная Агафия от стекавшегося 
к ней из разных мест народа, получая подаяния, имела твёрдое 
намерение по собрании такового количества значительной суммы, 
обратить оную на сооружение в местечке Шклов каменной 
церкви. По смерти оные Агафии Сидоровой в 1811 году 
последовавшей, осталось собраной ею суммы 20 тысяч рублей 
ассигнациями, разного в посуде состояшего серебра три фунта с 
половиною и кирпича купленого на сей предмет на 1.355 руб.” [9] 

Пра багамолку Агаф’ю Сідараву паведамляюць і іншыя 
архіўныя крыніцы. Безумоўна, цяпер цяжка поўнасцю высветліць 
усе перапетыі з ходам будаўніцтва царквы. 

Вядома, што на будаўніцтва храма пайшла цэгла з былога 
будынка Шклоўскага шляхетнага вучылішча. У гэтай навучальнай 
установе, адчыненай намаганнямі ўжо згаданага Зорыча, 22 мая 
1799 года адбыўся пажар і рэшткі будынка быді разабраны на 
цэглу.[3] 

     На фотаздымку: магіла Агаф’ і Сідаравай 
 

      Між тым відавочна, што мара ўсяго жыцця Агаф’ і здейснілася – 
у Шклове ўзнёсся прыгожы мураваны храм. Сама Агаф’я Сідарава 
была пахавана каля існуючай на той час царквы Раждзяства 
Багародзіцы. На месцы пахавання амаль да пачатку 60х гадоў 20 
стагоддзя знаходзіўся крыж. Потым рэшткі нябожчыцы былі 
перанесяны на гарадскія могілкі дзе знаходзяцца і зараз. Кожны год 
14 чэрвеня багамолку Агаф’ю успамінаюць на спецыяльнай літургіі 
ў храме, а потым адбываецца памінальная паніхіда каля яе 
магілы. Агаф’я Сідарава застаецца ў памяці сваіх землякоў і 
не толькі вернікаў. 

 На фотаздымку: Спаса-Праабражэнская царква 
 
     Будынак Спаса – Праабражэскай царквы 

крыжападобны ў плане, цэнтральнай кампазіцыі. Над 
сяродкрыжжам узвышаецца вялікі васьмігранны светлавы 
барабан. Паміж крыламі крыжа ўбудаваны чатыры квадратныя 
ў плане трох’ярусныя вежападобныя аб’ёмы. Верхнія  
васьмігранныя ярусы са скразнымі праёмамі завершаны 

гранёнымі купаламі. Інтэр ’ер двухсвятлавы, сяродкрыжжа 
перакрыта злучаным скляпеннем, астатнія часткі залы – 
цыліндрычнымі скляпеннямі з разпалубкам. Дэкаратыўны 
акцэнт у інтэр ’еры зроблены на групах тонкіх калонак, якія 
падтрымліваюць светлавы барабан. Будынак з’яўляецца 
цікавым помнікам эклектычнай архітэктуры, у якім спалучаны 
рысы стыляў псеўдавізантыйскага і “мадэрн”.[4]  

      З Божай Ласкі захавалася ў Шклове і яшчэ адна  
хрыціянская святыня – кастёл святых Пятра і Паўла. 
Геаграфічны слоўнік Каралеўства польскага паведамляе, што 
мураваны храм “wzniesiony” у 1849 годзе[12]. Да гэтага часу  
крыніцы паведамляюць толькі пра драўляны касцёл. 
Даследчык гісторыі Шклова А.Лукашэвіч сцвярджае, што на 
будаўніцтва мураванага касцёла былі скарыстаны астанкі 
будынка тэатра, які быў пабудаваны ў Шклове ў 1780 годзе. 

      Найбольш старадаўняе прозвішча шклоўскага 
ксяндза вядома з 1863 года, гэта ксёндз Пржыалкоўскі. 
Прозвішча згадваецца ў дакументах нацыянальна – 
вызваленчага паўстання 1863 года. Разам з палкоўнікам 
Антоніем Аленскім, Пржыалкоўскі быў адным з кіраўнікоў 
атрада паўстанцаў, які быў створаны ў фальварку Чарнаручча 
непадалёк ад Шклова. Атрад быў разгромлены, а Аленскі і 
Пржыалкоўскі расстраляны царскімі карнікамі.[8] 

У гады ваяўнічага атэізму, храм быў пераабсталяваны 
пад кінатэатр, потым выкарыстоўваўся як складское 
памяшканне. 

Але жыцце няспынна ідзе наперад і надышаў час свята 
і да гэтай святыні. 20 верасня 1999 года адбылося ўрачыстае 
асвяшчэнне Шклоўскага касцела Св. Пятра і Паўла. 
Асвяшчэнне адноўленнага храма праводзіў Кардзінал Казімір 
Свёнтак, Арцыбіскуп, Мітрапаліт Мінска-Магілеўскі. З гэтага 
часу ў касцеле пачаліся рэгулярныя набажэнствы. Дзень 
Святых Апосталаў Пятра і Паўла лічыцца парафіяльным 
святам і праводзяцца святочныя фэсты. 

У аснове кампазіцыі храма – прамавугольны ў плане 
аб’ем з закругленай алтарнай часткай, пакрыты двухсхільным 
дахам. Галоўны фасад (перабудаваны) мае плоскаснае 
вырашэнне, завершаны двухгранным шчытом і фланкіраваны 
здвоенымі граненымі пілонамі. Над уваходным 
прамавугольным праемам – акно стральчатой формы. Бакавыя 
фасады дэкарыраваны пілястрамі, тонкапрафіляваным 
карнізам, прамавугольныя аконныя праемы без ліштваў. 
Унутраная прастора будынка падзелена чатырма слупамі на 
тры нафы. У бакавых нафах вылучаны сакрысціі. Над 
уваходам хоры. Шклоўскі касцел Св. Пятра і Паўла – помнік  
эклектычнай архітыктуры. [4] 

Са старажытнага часу ў кожным мястэчку на Беларусі 
ўзвышаліся царква і касцел і глядзелі адна на адну як родныя 
сёстры. Вось зараз і ў Шклове, нескарыўшыся,  перажыўшы 
ўсе выпрабаванні, дзве старажытныя хрысціянскія святыні па-
ранейшаму асвятляюць людзям шлях да Хрыстовай навукі. 
З’явіліся ў Шклове і новыя хрысціянскія асяродкі – 
малітоўныя дамы вернікаў пратэстанскіх плыняў, якія таксама 
на Беларусі маюць старадаўнія традыцыі. Па-ранейшаму, не 
зарастаюць да хрысціянскіх святынь людскія сцежкі, бо 
чалавеку патрэбна не толькі матэрыяльнае, яго сэрца і душа 
заўседы прагне веры, надзеі і любві. 

Успомнім тых, хто не змірыўся. 
 
     Кожны раз, калі прысутнічаю на набажэнстве ў храме, з 
вялікім задавальненнем гляджу на вернікаў. Пры гэтым 
асаблівае замілаванне атрымліваю, калі бачу сярод вернікаў 
моладзь. Паступова ўсе больш людзей цягнецца да сапраўднай 
веры, цёплых і шчырых адносін, духоўнай існасці. Аднак так  
было не заўседы. Гісторыя апошняга стагоддзя паказала нам , 
якой вялікай пагрозай і злом для чалавецтва з’яўляецца свет 
без рэлігіі. 
     У народаў былой Расейскай імперыі пачатак найбольш 
жорсткіх праследванняў вернікаў прыпадае на 1917 год. З 
гэтага часу пачынаецца татальная барацьба з рэлігіяй, 
выкараненне хрысціянскіх каштоўнасцей. Асабліва трыццатыя  
гады 20-га стагоддзя ўвайшлі ў гісторыю, як гады “вялікага 
тэрору”, жорсткай дзейнасці судовых, а яшчэ ў большай меры 
пазасудовых органаў:”двоек”, “ троек”, асобных нарад ОДПУ і 
НКУС. Забараняліся рэлігійныя святы, а з 1930 года пачалося  
“ изьятие культовых сооружений”. Хрысціянскія святыні 
ператвараліся ў клубы, зернесховішчы, гаражы, або проста 
знішчаліся. У лістападзе 2005 года ў газеце “Наша слова” быў 
надрукаваны артыкул “Хрысціянскія святыні Шклова”, дзе 
была спроба прасачыць гістарычны лёс хрысціянскіх 
збудаванняў нашага горада і ваколіцаў. Але ў першаю чаргу 
ахвярамі ваяўнічага атэізму станавіліся менавіта людзі. 
     Спадзяючыся захаваць рэлігійныя традыцыі, насельніцтва 
як магло , баранілася і аказвала супраціўленне. Яскравым 
прыкладам такога супраціву з’яўляецца барацьба рабочых 
папяровай фабрыкі “Спартак” горада Шклова за святкаванне 
Вялікдня. Архіўныя крыніцы паведамляюць, што ў красавіку 
1927 года на фабрыцы быў скліканы дэлегацкі сход, на 
парадку дня якога было адно пытанне, каб зрабіць 24 
красавіка ( свята Вялікдня) працоўным днём. Яшчэ да 
дэлегацкага сходу адбыўся раскол: большасць членаў фабкама 

стаяла за святкаванне Вялікдня. Таму, пачуўшы прапанову 
старшыні фабкама Несцяровіч, каб перанесці святкаванне на 3 
мая, прысутныя пачалі шумець, імкнучыся перашкодзіць 
выступленню старшыні. Затым выступіў рабочы Сямён 
Свірыдзенка:”Калі наш фабкам большасцю галасоў пастанавіў 
Вялікдзень святкаваць, дык не можа быць размовы аб 
несвяткаванні такога, магчыма тут. . . вы і пастановіце не 
святкаваць Вялікдня, але мы ўсё роўна на гэтым не супакоімся  
і склічам канферэнцыю, на якой пастановім так, як гэта 
хочацца нам, большасці”. З натоўпу пачуліся крыкі:”Так, 
правільна”. Затым выступіў рабочы Сідараў Пётр:”. . . 
святкаваць мы будзем і на свята на працу не пойдзем”. Рабочы 
Чарняўскі Фёдар: ”... яны хочуць нас адлучыць ад нашай веры, 
але мы сябе ў крыўду не дадзім”. Тым не менш, вынікі 
галасавання былі наступныя: за перанос Вялікдня-25, супраць-
19. Падняўся вялікі шум, і тады рабочыя Сідараў і Галавяшка 
звярнуліся да прысутных пакінуць клуб. Праз некалькі дзён 
адбылася канферэнцыя, але ў знак пратэсту супраць змены 
парадку дня, большасць рабочых сыйшла і сарвала 
правядзенне канферэнцыі. Між тым на канферэнцыі выступіў 
рабочы-каталік Сарока Станіслаў, які сказаў:” Мне асабіста не 
важна тое, што я адсвяткаваў свой Вялікдзень, але мне важна 
тое , калі Вялікдзень будуць  святкаваць усе веруючыя – як 
каталікі, так і рускія, нам у гэтых адносінах трэба злучыцца і 
не слухаць розных . . . камуністаў”. Як вынік , фабрыка 24 і 25 
красавіка не працавала [1]. 
     У 1937 годзе ў Шклоўскім раёне назіраліся масавыя 
выступленні сялян за аднаўленне зачыненых цэркваў. Вось як 
аб гэтым паведамляецца ў дакладной запісцы Шклоўскага 
райкама партыі ў ЦК КПбБ ад 21 красавіка 1937 года: ”7 
красавіка, у дзень Благавешчання, чалавек звыш 500 сялян 
сабраліся ў вёску Нічыпаравічы да царквы з патрабаваннем 
адчыніць царкву... Усёй гэтай падрыхтоўкай і выступленнем 
кіраваў поп Уладзіміраў, які служыў у Нічыпаравіцкай царкве 

да яе зачынення... Восем чалавек арыштаваны, усе 
аднаасобнікі, па-антысавецку настроеныя элементы...У вёсках 
Стары Шклоў Рыжкавіцкага сельсавета і Барэцкі Камена-
Лаускага,дзе царквы зачынены, але не адчужаны, назіраецца 
некаторае ажыўленне з боку часткі аднаасобнікаў і 
калгаснікаў за адчыненне гэтых цэркваў...” У адпаведнасці з  
палітычнай атмасферай таго часу арганізатары выступленняў 
былі абвінавачаны ў антысавецкай дзейнасці і выкарыстанні 
рэлігіі ў контррэвалюцыйных мэтах [3]. 
     13 чэрвеня 1937 года “невядомыя” разбілі і зрабавалі абраз 
Божае Маці ў славутым касцёле ў вёсцы Фашчаўка. Далейшых 
здарэнняў не трэба было чакаць доўга – 9 кастрычніка “ за 
касцёл” былі ўзяты ксёндз Пётр Януковіч, арганіст Марцін 
Секацкі, старшыня касцёльнага камітэту Ігнат Давідовіч, 
бацька і сын Крупенькі, і яшчэ 9 іншых парафіянаў. Пасля 
працэсу, што апісваўся ў шклоўскіх газетах, яны былі 
расстраляны на працягу тыдня. Як успаміналі жыхары, ксёндз 
раней казаў ім:” Вучыцеся хрысціць, бо не стане ксяндзоў”. 
Будынак касцёлу ацалеў у гады апошняй вайны, а вось 24 
снежня 1967 года “касцёл лёгка ўзняўся і апаў. Снег быў 
чырвоны быццам ад крыві, ад цаглянага пылу”. Народная 
чутка расказвала, што на мурах касцёла быццам бы з’явілася 
Божае Маці, якая плакала. Увогуле Фашчаўская парафія 
цікавая з’ява на Беларусі.Вось як пісаў пра гэты касцёл у 
пачатку 20 стагоддзя святар Канстанцін Стэповіч, вядомы ў 
беларускай літаратуры як паэт Казімір Сваяк ”Стройны 
касцёл, найвялікшы на Беларусі, ёсць асяродкам парафіі. 
Кругом гавораць чыстай мовай беларускай. Айцы езуіты 
калісьці далажылі вялікай працы, каб беларус не страціў сваёй 
мовы. Выдалі яны беларускі катэхізм, навучалі па – беларуску, 
вучылі песняў... Ідуць туды ахвотна і не чуваць між імі 
жыццяраспушчанага, амаральнага. . Вялікія святы-фэсты 
збіраюць у Хвашчоўцы цэлыя грамады беларусаў, нават з 

месцаъ далёкіх – бо далёка разышлася слава Дзевы Марыі 
Хвашчоўскай.” [4] 
     Сціплыя звесткі захаваліся аб тых людзях, якія сталі 
ахвярамі таго жудаснага часу. Акрамя тых, што згаданы ўжо 
вышэй, архіўныя крыніцы паведамляюць нам наступныя 
прозвішчы праваслаўных і каталіцкіх святароў, рэлігійных 
актывістаў, меўшых дачыненне да Шклоўскіх мясцін: 

1. Афанасьеў Міхаіл Іванавіч, святар. Асуджаны ў 1933 
годзе, растраляны. 

2. Баравік Ян, ксёндз. Растраляны 27 жніўня 1937 года ў 
Мінску. 

3. Бекарэвіч Павел Аляксеевіч, святар. Асуджаны ў 1930 
годзе на 3 гады высылкі. 

4. Валуська Нікіфар Пятровіч, святар. Асуджаны ў 1937 
годзе на 10 гадоў. 

5. Вярыга Юзаф, ксёндз. Арыштаваны ў 1933 годзе. 
Праўдападобна, быў растраляны напрыканцы 30-х гадоў. 

6. Гуслеў Міхаіл Ягоравіч, святар. Асуджаны ў 1937 годзе, 
растраляны. 

7. Каваленка Анісім Аляксандравіч, святар. Асуджаны ў 
1930 годзе на 5 гадоў. 

8. Казлоў Фама Захаравіч, дыякан. Асуджаны ў 1930 
годзена 5 гадоў. 

9. Карповіч Павел, ксёндз. Арыштаваны 5 красавіка 1927 
года і сасланы ў Вятку, дзе знаходзіўся на працягу 4-х 
гадоў. 

10. Карпушаў Кірыла Венядзіктавіч, член царкоўнага савету. 
Асуджаны ў 1937 годзе, растраляны. 

11. Кузькоў Гаўрыла Ільіч, актыўны царкоўнік. Асуджаны ў 
1937 годзе, растраляны. 

12. Курневіч Восіп Пятровіч, святар. Асуджаны ў 1932 годзе 
на 5 гадоў. 

13. Лазукевіч Сяргей Міхайлавіч, святар. Асуджаны ў 1937 
годзе, растраляны. 

14. Рэмухаў Ігнат Фаміч, стараста царквы. Асуджаны ў 1933 
годзе, растраляны. 

15. Самініч Васіль Іванавіч, святар. Асуджаны ў 1930 годзе, 
на 10 гадоў. 

16. Снытко Міхаіл Ксенафонтавіч, дыякан. Асуджаны ў 1933 
годзе на 5 гадоў. 

17. Стальмакоў Захар Васільевіч, царкоўны стараста. 
Асуджаны ў 1932 годзе на 3 гады. 

18. Сцяпанаў Антон Ціханавіч, святар. Асуджаны ў 1932 
годзе на 3 гады , у 1937 на 10 гадоў. 

19. Трызонаў Іван Антонавіч, царкоўны стараста. Асуджаны 
ў 1937 годзе, растраляны. 

20. Туманаў Гаўрыла Іванавіч, святар. Асуджаны ў 1929 
годзе на 3 гады высылкі. 

21. Шаціла Альбін, ксёндз. Першы раз арыштаваны ў жніўні 
1929 года і вызвалены ў 1930 годзе. Паўторна 
арыштаваны ў студзені 1932 года і асуджаны на 10 гадоў, 
сасланы ў Салаўкі. Растраляны 3 лістапада 1037 года. 

22. Ярашэвіч Станіслаў Антонавіч, ксёндз. Арыштаваны ў 
1937 годзе. Праўдападобна, быў расстраляны ў  Мінску ў 
тым жа годзе [2, 3] 

 
 
Безумоўна, архіўныя крыніцы захавалі не ўсе прозвішчы. 
Ахвярамі ваяўнічага атэізму стала значна больш людзей і гэта 
толькі ў адным Шклоўскім раёне. Знішчэнне рэлігійных 
каштоўнасцей праз пэўны час прынясе вялікае зло ўсяму 
нашаму насельніцтву. Таму зноў хочацца прыгадаць словы 
Вялікага Хрысціяніна Яна Паўла ІІ, які яшчэ зусім нядаўна 
звяртаўся з імі да пілігрымаў з Беларусі:" ”Свабоду 
недастаткова толькі мець, яе неабходна пастаянна здабываць, 
тварыць.” Аб гэтым неабходна помніць заўсёды. 

З ГІСТОРЫІ РАЗВІЦЦЯ ПРАМЫСЛОВАСЦІ 
 
   У канцы 18 стагоддзя  ў Шклове пачынае дзейнасць шэраг 
мануфактур. Падрабязна аб іх можна даведацца з рапарта 
Губернскага Праўлення ў “Государственную Мануфактур 
Коллегию” ад 15 чэрвеня 1797 года за нумарам 4362. 
Дакумент паведамляе, што ў 1781 годзе ў Шклове была 
заснавана шаўковая фабрыка, якая на 30 станах вырабляла розныя 
шаўковыя тафты, турэцкія тканіны, камзолы з золатам і паясы. У 
тым жа годзе ў вёсцы Путнікі ўзведзена суконная фабрыка.  На два 
паверхі, дзе на 40 станах выраблялася штогод сукна люблінскага 
тонкага да 60 штук, мераю па 25-35 аршын, простага сукна да 700 
штук, мераю па 30 аршын, байкі да 100 штук, мераю па 25 аршын. 
У 1790 годзе паблізу Шклова за ракой Днепр заснаваны канатны 
завод, на якім выраблялася з пяньковай пражы  150 пудоў канатаў, з 
пакульнай ачэскі 1800 пудоў смаленых канатаў, пражы пяньковай 
да 400 пудоў, пакульнай несмаленай - да 1500 і пяньковай смаленай 
– 600 пудоў. Праз тры гады ў фальварку Сямёнаўскім заснавана 
золаташвейная фабрыка, дзе золатам, серабром і розным шоўкам 
вышываліся камзолы, дамскія сукенкі і паясы. У 1794 годзе ў 
Шклове пабудавана парусінавая фабрыка на два паверхі вялікага 
корпуса. Яе магутнасць на чатырох верстаках дасягнула 
вытворчасці паруснага халста на 100 штук па 30 аршын. У гэтым 
жа годзе пачаў работу скураны завод, які вырабляў штогод каля 7 
тысяч скарняжных скур”[11]. 
   Узгадваюцца ў гэты час таксама свечны і конны заводы. Але 
працяглы час прадпрыемствы праіснаваць не змаглі, бо для свайго 
развіцця не было неабходнай мясцовай сыравіны. Напрыклад, для 
шаўковай фабрыкі сыравіну завозілі з Італіі, а рысакоў на конны 
завод дастаўлялі з розных мясцін Расіі. Акрамя таго, на 
шклоўскіх мануфактурах працавалі ў асноўным прыгонныя 
сяляне, якія не мелі неабходных вытворчых навыкаў [6]. 
  Як перасталі дзейнічаць гэтыя мануфактуры, можна 
даведацца з пісьма Беларускага губернскага Праўлення ў 

адрас “Государственной Мануфактур Коллегии”, якое 
датуецца 13 студзеня 1801 года за нумарам 324: “…Что же 
касается до отобрания таковых от бывших в м. Шклове фабрик, то 
как все оные, по смерти генерал-лейтенанта Зорича, ещё в 1799-м 
году опекунами, уничтожены, бывшие на оной фабриканты ровно 
и управляющий оного в неизвестные места распущены, потому и 
сих ведомостей требовать не от кого…”. Між тым, як сведчаць 
іншыя крыніцы, не ўсе мануфактуры былі “уничтожены 
опекунами”. Вядома, што суконная фабрыка ў Путніках дзейнічала 
да 1809 года, а парусінавая ў Шклове – да 1845 года. 
  Захаваліся звесткі аб заснаванай па ініцыятыве Р.А. Пацёмкіна 
гадзіннікавай мануфактуры, якая дзейнічала ў 1789-1793 гадах у 
вёсцы Беражань каля Шклова.. У 1784 годзе Пацёмкін даў шведу 
Нордштэйну, які 10 год працавў у Акадэміі мастацтва ў 
Пецярбурзе, 5-працэнтную пазыку ў 12 тысяч рублёў на 10 год на 
будову гадзіннікавай мануфактуры і навучэнне 39 прыгонных 
хлопчыкаў гадзіннікаваму майстэрству. З іх 33 хлопчыкі сталі 
выдатнымі майстрамі, рабілі гадзіннікі, якія па якасці не ўступалі 
заходне-еўрапейскім. У Швейцарыі прадпрыемстваў такога тыпу 
на той час яшчэ не было. У 1789 годзе было зроблена гадзіннікаў і 
іншых рэчаў на 9 тысяч 729 рублёў. У 1794 годзе па загаду 
Кацярыны ІІ фабрыка была перавезена ў горад Екацярынаслаў 
разам з майстрам Нордштэйнам, 33 вучнямі і 92 членамі іх 
сямей (57 мужчын і 35 жанчын), потым у вёску Купава пад 
Масквой. 
   У 80-я гады 18 стагоддзя ў Шклове была заснавана 
друкарская справа. На чале гэтай дзейнасці быў мецэнат і 
вучоны талмудыст Іошуа Цэйтлін (нарадзіўся ў Шклове ў 1742 
годзе, памёр у 1822 годзе). Але гэта была не адзіная друкарня. 
Вядома, што ў канцы 18 і пачатку 19 стагоддзяў існавалі і 
іншыя друкарні, уладальнікамі якіх былі мяшчане Баньямін, 
Сабатай, Цыві [13]. Існаванне друкарняў мела ўплывовае 
асветніцкае значэнне для горада, бо ў Шклоў наведваліся  
вучоныя з мэтаю публікацыі сваіх прац. 

   У 19 стагоддзі пасля заняпаду мануфактур С.Г.Зорыча ў 
Шклове не было буйных прадпрыемстваў. На невялікіх 
ткацкіх мануфактурах з шарсцяных і папяровых нітак, 
набытых у Маскве, выраблялі фланель, корт, яўрэйскія рызы 
для багамолля “ арбеканфесы” (шыццё серабром па аксаміту), 
вязаныя хусткі, шарфы і іншыя вырабы першай неабходнасці. 
Яны прадаваліся на месцы, а часткова вывозіліся на 
Любавіцкую і іншыя ярмаркі [5]. 
   У фальварку Аўгустоў каля Шклова дзейнічала ў 1841-1847 
гадах цукровая мануфактура. Тут працавла больш 50 рабочых. 
Прадпрыемства забяспечвала прадукцыяй пераважна 
Магілёўскую губернію. У гэтым жа фальварку ў 1851-1852 
гадах дзейнічала вінакурная мануфактура, дзе толькі за 1851 
год было рэалізована 500 тысяч вядзёр напою. 

   

№ 
п/
п 

Назва прадпрыемства Гады 
дзейнасці 

Месца 
знаходжання 

Колькасць 
рабочых у 
адпаведным 
годзе 

1. Шклоўскае вінакурнае 1878-
1914 

Шклоў 15 у 1913 г 

2.  Шклоўскае 
мукамольнае 

1881-
1898 

Шклоў 12 у 1895 г. 

3. Зарэчна-Шклоўскае 
кафляное 

1898  Зарэчны 
Шклоў 

32 у 1898 г. 

4. Лесапільны завод  
“Днепр”  

1906-
1914 

Шклоў 80 у 1910 г. 

5. Забродскае вінакурнае 1905-
1913 

в. Заброддзе 20 у 1913 г. 

6. Забродскае 
мукамольнае 

1899-
1913 

в. Заброддзе 20 у 1913 г. 

7. Лакуцёўскае 
лесапільнае 

1898 в. Лакуці 250 у 1898 г. 

8. Смётанскае крупяное 1882 Ф. Смётанка 16 у 1882 г. 

9. Смётанскае 
крухмальнае 

1879-
1914 

Ф. Смётанка 25 у 1913 г. 

Аб існаванні мануфактур на Шклоўшчыне ў дарэвалюцыйны 
час можна даведацца з наступнай табліцы: 
   Звесткі аб прадпрыемствах, якія дзейнічалі на тэрыторыі 
сучаснага Шклоўскага раёна на рубяжы 19-20 стагоддзяў [13]. 
 
  Заўвага: вёска Заброддзе знаходзіцца ў Славенскім 
сельсавеце, вёска Лакуці – у Заходскім сельсавеце, фальварак 
Смётанка (Смятанка) існаваў у былой Любініцкай воласці, 
зараз гэта тэрыторыя сучаснага Славенскага сельсавета. 
   Але, безумоўна, існавалі ў розныя часіны ў Шклове і 
наваколлі і іншыя прадпрыемствы. Так, старажылы 
сцвярджаюць, што непасрэдна ў Шклове, каля сучаснай 
вытворчай базы рамонтна-будаўнічага ўпраўлення, некалі 
дзейнічаў кафляны завод. Гэта месца і зараз жыхарамі горада 
называецца “Кахельня”. 
   Між тым, некаторыя шклоўскія вырабы былі ўдастоены і 
вышэйшых узнагарод. У 1882 годзе на Усерасійскай 
прамыслова-мастацкай выстаўцы за вельмі добрыя ячныя 
крупы Сярэбраным медалём была ўзнагароджана 
Смётанкаўская крупяная фабрыка [14]. 
   На рубяжы стагоддзяў пачынае дзейнічаць у Шклове і яшчэ 
адно прадпрыемства. Згодна лёсу, на працягу ўсяго 20 
стагоддзя, яму наканавана заставацца флагманам 
прамысловасці на Шклоўшчыне. 
   У канцы 19 стагоддзя міністр шляхоў зносін Расійскай 
імперыі Апалон Канстанцінавіч Крывашэін купіў Шклоўскі 
маёнтак у памешчыка Ваейкава і будуе ў Шклове кардонную 
фабрыку (заснавана ў 1898 годзе). Напачатку гэта было 
невялікае прадпрыемства, але паступова магутнасці фабрыкі 
ўзрастаюць. Яшчэ ў дарэвалюцыйны час тут выпускалі 
драўляную масу (бурую і белую), кардон, паперу каляровую і 
абгортачную шэрую фінляндскую, паперу курыльную, 
папяросную, капіравальную і іншую. 

На фотаздымку: паўднёвая старана будынка праўлення  
папяровай фабрыкі “Спартак”, які зараз закрыты прыбудовай 
80-ых гадоў. Фотаздымак аўтара. 
 
   На пачатку стагоддзя ў Расійскай імперыі пашыраецца 
палітычны і эканамічны крызіс, які не мінуе і дзейнасці 
прадпрыемства ў Шклове. Газета “Могилёвский вестник” ад 
18 кастрычніка 1906 года піша: “С 1-го октября по случаю 
ремонта прекратила своё действие местная картонная 
фабрика… Для обсуждения своего критического положения  
рабочие вызвали по телеграфу старшего фабричного 
инспектора, который прибыл в Шклов и вёл с ними 
переговоры. Рабочие высказывали неудовольствие на то, что 
они рассчитаны с наступлением зимы, а не весною, когда 

каждый из них скорее мог бы найти работу, ремонт на 
фабрике продлится 3-4 месяца. Для помощи на первое время 
более нуждающимся фабрика имеет около 120 миллионов  
рублей штрафного капитала и в кассе взаимопомощи рабочим 
находится  около 400 рублей. Но денег этих далеко 
недостаточно для удовлетворения насущных потребностей 
такого значительного числа безработных и поэтому многие из  
них, в особенности семейные, несомненно будут терпеть 
материальные нужды” [12]. 
    Эканамічныя абставіны паспрыялі ъзнщкненню  
акцыянернага таварыства, якое было створана ў гэтым жа 
годзе. Спачатку яно носіць назву “Акционерное общество 
русских картонного и картонажного производства», а потым 
“Акционерное общество Шкловской писчебумажной 
фабрики”. Асноўнай мэтай таварыства было: “… содержание 
и развитие действий картонной фабрики, принадлежащей 
товариществу по вере”. У статуце таварыства таксама 
паведамляецца, што асноўны капітал  складае два мільёны 
рублёў, якія раздзелены на 20 тысяч акцый, па 100 рублёў 
кожная. Заснавальнікі таварыства былі А.К.Крывашэін і 
германскі падданы Генрых Вольгейм [15]. Стварэне 
таварыства дало магчымасць наладзіць вытворчасць, якая з 
часам пачынае пашырацца. Дакументы сцвярджаюць, што на 
1-е студзеня 1908 года фабрыка працавала ў тры змены па 8 
гадзін. Агульная колькасць рабочых складала 244 
чалавекі…[7]. 
    Яшчэ больш падрабязна пра развіццё фабрыкі можна 
даведацца з  невялікай кнігі: “Шкловская писчебумажная  
фабрика Г.Н.Горнштейна», якая была выдадзена ў Кіеве ў 
1913 годзе. У кнізе ёсць наступныя звесткі: “В течение 
последних 5-и лет предприятие намного расширилось: 
произведён основательный ремонт, выросли новые фабричные 
корпуса, установлен целый ряд машин и аппаратов и устроены 
разные технические усовершенствования и приспособления… 

Фабрика вырабатывает все сорта бумаги, употребляемые для 
упаковки, печатные, курительные и папиросные бумаги. Все 
изделия фабрики сбываются исключительно внутри 
государства, как с Киевского, Московского, Петербургского и 
Варшавского складов, так  и через посредство разных 
торговцев и сахарозаводчиков, покупающих сахаро-
обёрточную бумагу. Число рабочих, занятых во всех корпусах 
фабрики, насчитывается в настоящее время до 650 человек на 
3-х сменах по 8 часов, приблизительно половина рабочих 
живёт в своих собственных домах, а другая половина получает 
квартирные деньги от фабрики”. Імя Г.Н.Гарнштэйна 
згадваецца ў назве кнігі таму, што ў 1913 годзе ён стаў 
арэндатарам фабрыкі [17]. 
  Пачынаючы з 1916 года, на фабрыцы, як і ўвогуле па ўсёй 
Расійскай імперыі, пачаліся шматлікія цяжкасці, выкліканыя  
першай сусветнай вайной, палітычнымі падзеямі, нямецкай 
акупацыяй. У 1918 годзе выконваць абавязкі кіраўніка на 
фабрыцы стаў Айзенштадт, які паставіў умовы перад 
акцыянерным таварыствам, што будзе кіраваць, калі будуць 
выдзелены сродкі на будаўніцтва млына пры фабрыцы, на 
пакупку жыта для абеспячэння рабочых мукой па сабекошту і 
задаволяць патрабаванні рабочых аб прыбаўцы зарплаты. 
Гэтыя ўмовы таварства выканала. Фабрыка працягвала 
працаваць і выпускала папяросную паперу. 
  28 кастрычніка 1918 года немцы пакінулі Шклоў, але 
напярэданні акупанты імкнуліся абрабаваць фабрыку. 
Супраць гэтага паўсталі рабочыя і адстаялі фабрыку, не 
даўшы немцам вывезці абсталяванне. Пры гэтым вядучую 
ролю адыгралі кадравыя папераробы Я.Шарай, 
І.Барадзянюк,Ф.Панфіловіч [9]. 
  У снежні 1918 года фабрыка была нацыяналізавана і 
аб’яўлена уласнасцю РСФСР [3]. 
   Палітычныя падзеі таго нялёгкага часу рабілі, безумоўна, 
уплыў на далейшы лёс фабрыкі. З пачаткам грамадзянскай 

вайны прадпрыемства працавала са значнымі перабоямі і не на 
поўную магутнасць. Адчуваўся недахоп паліва, сыравіны і 
матэрыялаў. У такіх складаных абставінах людзі працавалі 
звышурочна, каб выпусціць больш прадукцыі, праводзілі 
суботнікі па рамонту цэхаў і абсталявання. Вось пра што 
гаварыў прадстаўнік фабрыкі на першым з’ездзе Саўнаргасаў 
Магілёўскай губерні ў студзені 1919 года: “Калі параўнаць 
стан фабрыкі да вайны і цяпер, то даводзіцца падкрэсліць 
значнае паніжэнне прадукцыйнасці працы і скарачэнне 
вытворчасці, якое тлумачыцца перш за ўсё адсутнасцю паліва. 
З’яўляючыся адзінай на тэроыторыі Савецкай Расіі па роду 
сваёй вытворчасці, фабрыка перайшла цяпер у веданне 
Галоўпаперы, які, мы спадзяёмся, прыме меры да ўхілення  
ўсіх перашкод і паставіць фабрыку на птрэбную вышыню” [8]. 
   У гэты час па ўсёй дзяржаве ішла хваля на новыя 
рэвалюцыйныя назвы, таму і Шклоўскай фабрыцы была 
прысвоена назва “Спартак”. 
    Пры нацыяналізацыі фабрыкі на базе былога маёнтка 
А.К.Крывашэіна была створана сельскагаспадарчая арцель, 
якая пастаўляла прадукты рабочым. Тут працавала каля 40 
чалавек. Гаспадарка была паказальная, і яе прадукцыя 
экспанавалася на першай сельскагаспадарчай выстаўцы і 
Ўсесаюзнай нарадзе па пралетарскаму земляробству ў 1923 
годзе ў Маскве. Значная заслуга ў гэтым Аляксандра Іванавіча 
Спіцкага, які ўзначальваў гаспадарку з 1921 па 1924 гады [10]. 
   Між тым, іншы раз складанасці ўзнікалі ў рабоце фабрыкі і 
нечакана. У 1924 годзе ўрад СССР, улічваючы захады 
беларускага ўрада і патрабаванні насельніцтва, прыняў 
рашэнне аб вяртанні частак Гомельскай, Віцебскай і 
Смаленскай губерняў у склад Беларусі. Але маскоўскія 
чыноўнікі вырашылі гэта пытанне “па-свойму”. Старшыня 
беларускага ўрада А.Р.Чарвякоў на паседжанні Саўнаркама 
БССР з нагоды стварэння прыёмнай камісіі гаварыў: “У нас 
ёсць звесткі… што са Шклоўскай фабрыкі Гомельскі 

губсаўнаргас (які на той час яшчэ заставаўся ў складзе 
РСФСР) вывозіць усю маёмасць… Гомлес абірае ўсе 
райаддзяленні паветаў, вывозячы адтуль сыравіну і 
абсталяванне… Гомельскі губернскі кааператыў абабраў да 
апошняй магчымасці павятовыя кааператывы…[16]. 
   Усё ж, нягледзячы на разруху і палітычныя абставіны, 
фабрыка працягвала працаваць. Памятным быў для фабрыкі 
1931 год, калі на прадпрыемства прыйшла электраэнергія. У 
гэтым жа годзе на прадпрыемстве быў прызначан дырэктар 
Аляксеееў. Актыўная дзейнасць новага дырэктара 
садзейнічала поспеху, і фабрыка, як правіла, пастаянна 
выконвала даведзеныя заданні. Калі план 1930 года быў 
выкананы толькі на 66 працэнтаў, то ў 1933 годзе звыш плана 
выпушчана 234 тоны паперы. Калектыў фабрыкі атрымаў 
Усесаюзную прэмію ў суме 10 тысяч рублёў. Яна была 
выкарыстана на паляпшэнне сацыяльна-бытавых умоў у 
калектыве. У гэтыя гады будуецца трохпавярховы дом на 36 
кватэр, дзіцячыя яслі, сталовая. На фабрыцы працавала каля 
600 рабочых і 80 служачых. 
   Як і па ўсёй дзяржаве, на фабрыцы набірае тэмпы 
стаханаўскі рух. У райгазеце ад 7 лістапада 1935 года 
дырэктар фабрыкі Георгій Яўменавіч Халамёнак пісаў: “За 10 
месяцаў фабрыка дала звыш плана 450 тон паперы. Калі за 
1927-1928 гады фабрыкай была выпушчана 4 тысячы 861 тона 
папяровай прадукцыі, то ў 1934 – 8 тысяч 492 тоны… Мы 
маем сваіх стаханаўцаў, якія даюць рэкордныя нормы 
выпрацоўкі, як т.т. Шляхота, Чыжэўскі, Манцэвіч, Рыжанкоў. 
Імі ганарыцца наша фабрыка…” [9]. 
   Аднак, ужо па ўсёй дзяржаве раскручаны жудасны махавік  
сталінскіх рэпрэсій. Ахвярамі жорсткага рэжыму сталі многія  
рабочыя і служачыя папяровай фабрыкі ў Шклове. Не мінуе 
гэты лёс і яе дырэктара Г.Я. Халамёнка [4]. 
    У перыяд акупацыі Шклова ў гады Вялікай Айчыннай 
вайны прадпрыемства было поўнасцю  разбурана. 

Абсталяванне фабрыкі, якое не паспелі эвакуіраваць, было 
знішчана. У вытворчых памяшканнях панавала страшэнная  
разруха. Пасля вызвалення горада ад нямецкіх захопнікаў 
пачаліся работы па аднаўленню прадпрыемства. За ўвесь час 
аднаўленчых работ вызначаліся брыгады муляроў 
Крывельскага, слесараў-мантажнікаў Сулкоўскага, 
папераробчай машыны Жураўскага, якія значна 
перавыконвалі працоўныя заданні. 
    У 1947 годзе фабрыка дала першую прадукцыю – 
абгортачную паперу, а праз тры гады выпуск паперы дасягнуў 
ужо 1600 тон. З 1958 года фабрыка стала самым буйным 
прадпрыемствам у краіне па выпуску папяроснай і 
падпергаментнай паперы. 
   У гэтыя гады кіраўніцтва СССР спрабавала надаць 
сацыялізму больш дынамізму, распрыгоніць ініцыятыву 
народа. Адваротным бокам гэтых працэсаў стала больш рэзкая 
рэакцыя рабочых на сацыяльную несправядлівасць. Па ўёй 
краіне прайшла хваля страйкавага руху. У 1957-1970 гадах 
толькі на прадпрыемствах Магілёўскай вобласці вядома 20 
выпадкаў адмаўлення рабочых ад працы. Тым больш, што ў 
гэтыя гады адбылася грашовая рэформа, павышэнне кошту 
мясамалочнай прадукцыі, пачалося масавае павышэнне 
нормаў выпрацоўкі на прадпрыемствах. Менавіта апошняе 
з’явілася асноўнай зачэпкай, калі на фабрыцы ў 1960 годзе 
спыніла працу змена каландроўшчыкаў другога папераробчага 
цэха. Пасля перамоў адміністрацыі з прадстаўнікамі рабочых 
Уладзімірам Гапонавым, Мікалаем Галінковым, Лявонам 
Аўчыннікавым праца ў цэху была адноўлена [1,2]. 
   Не глядзячы на разнастайныя абставіны, якія сустракаліся на 
працягу ўсяго гістарычнага лёсу, папяровая фабрыка ў 
Шклове аднаўлялася, працавала і паступова развівалася. У 70-
80 гады пачынаецца найбольш буйны рост прадпрыемства. У 
гэты час значна пашыраюцца вытворчыя магутнасці, 
праводзіцца мадэрнізацыя папераробчых машын. Узводзяцца 

магутная кацельная, рамонтна-механічны цэх, ачысныя  
збудаванні, матэрыяльны склад і іншыя аб’екты  вытворчага 
прызначэння. Паралельна з развіццём вытворчых магутнасцей 
будуецца жыллё, спартыўны корпус, лагер адпачынку, 
дзіцячы камбінат, сталовая-магазін. Менавіта папяровая 
фабрыка распачала будаўніцтва пяціпавярховых дамоў у 
Шклове. 
   Акрамя папяровай фабрыкі, дзейнічаюць на тэрыторыі 
сучаснага Шклоўскага раёна шэраг іншых прамысловых 
прадпрыемстваў. У 1929 годзе ў Шклове быў пабудаваны 
ільнозавод, які з цягам часу, акрамя перапрацоўкі лёну, 
наладзіў выпуск кайстрапліты. У 1970-1980 гады Шклоў 
папаўняецца яшчэ некалькімі прадпрыемствамі. На базе 
хлебанарыхтоўчага пункта будуецца камбікормавы завод, а на 
базе невялікага дрэваапрацоўчага прадпрыемства, якое 
існавала яшчэ ў пачатку стагоддзя, будуецца мэблевая  
фабрыка. У паўднёва-заходнім напрамку каля Шклова 
ўзводзіцца камбінат будаўнічых матэрыялаў. Дзейнічаюць у 
горадзе і некаторыя іншыя дробныя прадпрыемствы. 
   Новым выпрабаваннем для працоўных калектываў 
Шклоўшчыны з’явіўся пераход на рынкавыя адносіны ў 
эканоміцы. Працэс гэты складаны, але хочацца спадзявацца, 
што прамысловасць Шклоўшчыны будзе і ў далейшым 
уносіць свой пачэсны ўклад у гаспадарку Беларусі. 

ДОМ, У ЯКІМ ЯДНАЛІСЯ СЭРЦЫ 
 
   Шклоўскі дзіцячы дом №2 дзейнічаў з 1945 года да 22 
верасня 1969 года. Працавалі ў ім людзі, якія за гэта не 
атрымалі ордэнаў і высокіх званняў, але яны рабілі і іх 
цяперашнія калегі робяць найцяжэйшую работу па выхаванню  
дзяцей-сірот. Такая праца не дае маланкавых вынікаў, але, 
відавочна, была заўсёды і яшчэ доўга будзе вельмі патрэбная. 
  … У пачатку 1947 года мой бацька Грудзіна Пётр 
Аляксандравіч у адпаведнасці з загадам Магілёўскага 
абласнога аддзела народнай адукацыі прыехаў у горад Шклоў 
на пасаду дырэктара Шклоўскага дзіцячага дома №2. Да 
вайны ён закончыў літаратурнае аддзяленне Магілёўскага 
дзяржаўнага настаўніцкага інстытута па спецыяльнасці руская 
мова і літаратура і ў 1939 годзе быў адпраўлены на вайсковую 
службу. З ёю былі звязаны доўгія 7 год, прычым, з першага і 
да апошняга дня бацька знаходзіўся на франтах Вялікай 
Айчыннай вайны. Яшчэ ў час службы ён сустрэўся з маёй 
будучай маці Надзеяй Нікіцічнай Гуцол, і па прыбыцці ў 
Шклоў яны атрымалі ў адным з будынкаў дзіцячага дома 
кватэру з невялікага пакою і калідорчыка. У тым жа годзе 
нарадзіўся мой старэйшы брат Уладзімір. Ці думаў тады мой 
бацька, што на пасадзе дырэктара ён адпрацуе амаль 23 гады, 
у тым ліку 18 год у Шклоўскім дзіцячым доме №2. 

На фотаздымку: П.А.Грудзіна каля ўвахода ў дзіцячы дом. 
 
   Пры падрыхтоўцы гэтага  матэрыялу вялікую дапамогу мне 
аказалі многія былыя супрацоўнікі і выхаванцы дзіцячага дома 
№2, за што ўсім ім прыношу вялікую ўдзячнасць. Спадзяюся, 
што ў далейшым гэты матэрыял будзе працягнуты новымі 
ўспамінамі і роздумамі, у тым ліку і па іншых дзіцячых дамах, 
якія існавалі ў нашым раёне. Гэта дазволіць адгарнуць новыя 
старонкі нашай гісторыі… 
  З успамінаў Таццяны Паўлаўны Сакаловай, якая працавала 
выхавальніцай у дзіцячым доме 19 год: “У 1944-1945 гадах я  
загадвала Паповіцкай пачатковай школай. У першы 
пасляваенны год кіраўніцтва раённага аддзела народнай 
адукацыі звярнулася да ўсіх калектываў школ з просьбай 
правесці работу сярод насельніцтва па збору прадуктаў 
харчавання і рэчаў для ствараемых дзіцячых дамоў. 

Нягледзячы на цяжар пасляваеннага жыцця, людзі па кроплі 
аддавалі, што маглі, было сабрана некалькі мяхоў бульбы і 
агародніны. Хто не мог дапамагчы прадуктамі, аддаваў 
адзенне, коўдры. Усё гэта неабходна было даставіць у Шклоў. 
Летам у вёсцы напружаная пара, і старшыня калгаса не мог  
зняць з палявых работ ніводнага каня. Толькі адна хворая 
каняка была вызвалена ад работы. На ёй і давялося мне везці 
ўсё, што ўдалося сабраць. Па прыбыцці ў Шклоў прадукты і 
рэчы перадала загадчыку гаспадарчай часткі дзіцячага дома, а, 
як вынік гэтай паездкі, ад каня мне перадалася заразная 
хвароба. Да ўсяго цяжкага  прыбавіліся і клопаты па лячэнню. 
А ў далейшым мой лёс склаўся так, што ў 1950 годзе я  
пераехала ў Шклоў і працавала ў дзіцячым доме №2 аж да яго 
расфарміравання”. 
   Дзіцячы дом №2 быў створаны на базе ўцалелых будынкаў 
даваеннай пачатковай школы. Адразу былі выдзелены два 
будынкі, якія патрабавалі рамонту. Дзяцей прывозілі адусюль 
вельмі многа і сабралася іх звыш 200.  Асабліва цяжка 
давялося першым супрацоўнікам дзіцячага дома , але 
галоўным крытэрыем іх адносін да работы было, безумоўна, 
чалавечае сумленне. 
   З успамінаў Веры Сямёнаўны  Алянковай, якая працавала 
выхавальніцай у дзіцячым доме звыш 23 год: “У 1946 годзе я 
прыехала працаваць у Шклоўскі дзіцячы дом №2. Даручылі 
групу дзяцей дашкольнага ўзросту. 
   Добра памятаю  першых сваіх дзяцей Веру Купрэеву, Аню 
Бярозка, Таню Маргунову, Аркадзя Бачкарова. Вечары 
праводзілі пры капцілках, дзеці спалі па двое “валетам”. У 
памяшканнях было холадна і дзеці клаліся адпачываць у 
шапках. У печах палілі торфам, які  прывозілі на адзіным 
сляпым кані па мянушкі Баян. Каб неяк забяспечыць дзяцей 
абуткам, прыходзілася па начах пад кіраўніцтвам кастэлянкі 
Фрузы са старых, ужо непрыгодных, паліто шыць для дзяцей 
буркі. Купалі выхаванцаў у дзеравянных цэбарках і толькі 

старшых вадзілі ў гарадскую лазню. Вельмі цяжка было з 
паперай для вучобы, пісаць даводзілася нават на газетах. У 
сувязі з гэтым успамінаецца выпадак, як аднойчы Валя  
Гарбачова ўзяла некалькі чыстых  лістоў паперы, 
падрыхтаваных для заняткаў. Калі была выяўлена страта, 
Аркадзь Бачкароў, ведаючы, якое гэта сур ’ёзнае здарэнне, каб 
абараніць дзяўчыну, узяў віну на сябе. Прывезеныя дзеці 
часам рабілі ўцёкі, і на гэта ў кожнага былі свае прычыны. 
Памятаю, як збеглі два хлопчыкі-браты. На наступны дзень 
мы знайшлі іх заснуўшымі ў адным з куткоў станцыі Орша. 
На пытанне, чаму пайшлі з дзіцячага дома, пачулі адказ: 
"Трэба к маме на могілку з’ездзіць”.  
   Дзякуючы пастаяннай карпатлівай працы калектыву 
супрацоўнікаў дзіцячага дома да пачатку 50 гадоў 
матэрыяльнае забеспячэнне, умовы вучобы, быту і адпачынку 
дзяцей значна палепшыліся. У дакументах, якія датаваны 1954 
годам, гаворыцца ўжо, што ў дзіцячым доме на выхаванні 144 
чалавекі. Ёсць шэсць будынкаў, з якіх тры на балансе 
дзіцячага дома, а таксама па аднаму будынку на балансе 
домакіраўніцтва, ваенкамата і РАНА. Падсобная гаспадарка 
налічвае пяць коней, пяць галоў буйной рагатай жывёлы, каля 
20 свіней. Маецца аўтамашына ЗІС-5. Самы актыўны ўдзел ва 
ўсіх работах па рамонту памяшканняў і мэблі, 
добраўпарадкаванню тэрыторыі, іншай гаспадарчай дзейнасці 
прымалі непасрэдна самі выхаванцы. Праглядаючы план 
работы дзіцячага дома на 1959 год, можна прачытаць: “Сіламі 
выхаванцаў адрамантаваць да новага навучальнага года  ўсю 
мэблю, зрабіць скрыні для чарнільніц, прадоўжыць работу на 
агародзе ў адпаведнасці з існуючым замацаваннем груп па 
ўчастках…”. Калектывам дзіцячага дома пастаянна 
падтрымліваўся належны парадак прылягаючай тэрыторыі і на 
бульвары, так называлася прыбярэжжа ад дзіцячага дома да 
ракі Днепр. У той час бульвар быў не толькі любімым месцам 
адпачынку дзяцей-сірот, але і ўсіх гараджан. 

   Шмат сіл давялося затраціць, каб у дзіцячага дома з’явіліся 
шэфы і займець якую-небудзь падтрымку з іх боку. Удалося 
ўстанавіць цесныя сяброўскія сувязі з авіяцыйнай вайсковай 
часткай з пасёлка Балбасава Аршанскага раёна. Ваенныя  
лётчыкі разам са сваімі сем’ямі часта бывалі ў дзяцей, 
прывозілі падарункі, выступалі з канцэртамі. З іх дапамогай 
для дзіцячага дома ўдалося набыць духавы аркестр і, 
безумоўна, пасля таго ўсе святы праходзілі ў суправаджэнні 
духавой музыкі. З часам у дзіцячым доме з’яўляюцца добра 
абсталявыныя швейная і сталярная майстэрні. Пад 
кіраўніцтвам майстра Вольгі Аляксандраўны Кіберавай многія  
дзяўчынкі вучыліся шыць сукенкі, навалачкі, чахлы на 
коўдры. Іншыя патрэбныя рэчы. У сталярнай майстэрні 
хлопчыкі выраблялі мэблю, дзверы, аконныя рамы, цацкі для  
гарадскіх дзіцячых садоў. Абучаў іх гэтай справе Ілля 
Саламонавіч Гальперын. 
   У калектыве вядзецца вялікая спартыўна-аздараўленчая  
работа, працуюць гурткі па інтарэсах, арганізавана мастацкая  
самадзейнасць. Выхаванцы ўдзельнічалі ў турыстычных 
паходах у гарады Магілёў, Орша, Горкі. Па кожнаму паходу 
афармляюцца дзённікі з апісаннем маршруту, фатаздымкамі 
наведваемых месцаў. У распараджэне дзяцей аддаюцца 
музычныя інструменты, усё неабходнае для заняткаў 
фатаграфіяй, інвентар папаўняецца радыёлай, магнітафонам, 
кінаапаратам. 
  З успамінаў Івана Ягоравіча Каралёва, які працаваў у 
дзцячым доме  з першага да апошняга года яго існавання: “З 
набыццём кінаапарата адразу ўзнікла пытанне, дзе браць 
кінастужку. Арганізаванага забеспячэння кінафільмамі  для  
дзіцячых дамоў не існавала. Я вымушаны быў устанавіць 
асабісты кантакт з кіраўніком раённага аддзела кінафікацыі, і 
толькі гэтыя сяброўскія адносіны дапамаглі арганізаваць 
прагляд кінафільмаў непасрэдна ў дзцячым доме. Акрамя таго, 
па нядзелях у якасці заахвочвання адна або дзве групы дзяцей 

хадзілі ў кінатэатр, які ў той час знаходзіўся ў будынку 
касцёла. Папулярнасць кіно была вельмі вялікай, як і 
спаборніцтвы па кулявой стральбе сярод хлопчыкаў, якія 
праводзіліся рэгулярна. На апошніх у якасці прызоў 
абавязкова выдзяляліся якія-небудзь прадукты харчавання са 
сталовай. Тыя з рабят, хто атрымліваў гэтыя прызы, ніколі 
аднаасобна імі не карысталіся, а дзяліліся з усімі ўдзельнікамі 
спаборніцтва”. 
    За гады, праведзеныя ў дзіцячым доме, у супрацоўнікаў і 
выхаванцаў складваліся пэўныя адносіны, якія вызначаліся не 
толькі належным узроўнем узаемаразумення, але ў нейкім 
асаблівым даверам адзін да аднаго. Супрацоўнікам нярэдка 
даводзілася дапамагаць сваім выхаванцам і пасля заканчэння  
імі дзіцячага дома.. 
   З успамінаў Ніны Іосіфаўны Дзіваковай, якая працавала 
выхавальніцай у дзіцячым доме 18 год: “Памятаю, як да мяне 
звярнуўся выпускнік Грышчанка Аляксей, і, хаваючы 
збянтэжанасць, папрасіў даць яму 200 рублёў, каб даехаць да 
сваёй сястры, у Краснадарскі край. На шчырую просьбу 
нельга было не адказаць. Мінуў пэўны час. І Аляксей вярнуў 
мне грошы, вельмі ўдзячны за дапамогу”. 
    Безумоўна, усё, што адбывалася ў дзіцячым доме, было ў 
полі зроку і яго дырэктара. Уяўна або няўяўна, але кіраўніку 
трэба ўмець кіраваць такім складаным арганізмам, якім 
з’яўляецца калектыў дзяцей. Тысяча спраў штодзённа 
праходзіць праз яго рукі і яны патрабуюць абавязковага 
вырашэння. Забеспячэнне харчаваннем і адзеннем, 
арганізацыя вучобы, быту і адпачынку, рамонт памяшканняў і 
ўраджай у падсобнай гаспадарцы, і пры гэтым столькі 
дзіцячых праблем, канфліктаў і радасцей праходзяць праз яго 
сэрца. 
   Колькі сябе памятаю, прачнуўшыся раніцай, ніколі не бачыў 
бацьку дома. У сям’ і ўсе ведалі, што зрання ён ідзе на пад’ём, 
вечарам - на адбой. Да нас часта дамой заходзілі супрацоўнікі, 

рэгулярна бывалі дзеці-сіроты, прыходзілі і бацькі тых, у каго 
яны былі. Сям’я жыла тымі ж клопатамі, што і калектыў 
дзіцячага дома. Гэта паўсядзённая дзейнасць займала бацьку 
амаль чвэрць стагоддзя лепшых год яго жыцця. І калі 
прыйшлося пераходзіць яму на іншую работу, мы, дамашнія, 
адчулі, як адбівалася на ім парушэнне ранейшых сувязей. 
Толькі цяпер, праз колькі год, разумею, што тварылася тады ў 
бацькі на душы. 
    З успамінаў Веры Іванаўны Голяс, якая выхоўвалася ў 
дзіцячым доме з чатырохгадовага ўзросту ў 1945-1958 гадах: 
“Дырэктар дзіцячага дома Пётр Аляксандравіч Грудзіна, як 
былы франтавы афіцэр, здолеў наладзіць для нас добрыя 
ўмовы быту і адпачынку, здаровы рэжым дня, які абавязкова 
выконваўся. Гэта ранішняя зарадка, умыванне халоднай вадой, 
спорт, рэжым сну, адпачынку, вучобы, заняткі ў майстэрнях, 
на прысядзібным участку і гаспадарчых службах. Мы яго 
вельмі паважалі і “баяліся” выклікаць яго гнеў. Сваё 
дзяцінства я лічу шчаслівым, дзякуючы той цёплай і 
адладжанай сістэме. І цяпер, калі я ўжо бабуля, разумею, чаго 
каштавала Грудзіне асабіста штодзённая высокая і дакладная 
арганізаванасць у нашым калектыве”. 
   З часам рэха вайны адыходзіла ўсё далей, дзяцей-сірот 
станавілася менш, і ў 1969 годзе Шклоўскі дзіцячы дом № 2  
быў закрыты, праіснаваўшы 24 гады. Але дружба, распачатая  
ў яго сценах, прадаўжаецца да цяперашняга часу. Многія 
выхаванцы па-ранейшаму падтрымліваюць цесную сувязь 
паміж сабою і былымі супрацоўнікамі. 
   Сваімі ўспамінамі дзеліцца Эма Віктараўна Мышко, якая 
пражыла ў дзіцячым доме з 1950 да 1960 года : “У той час мы 
мелі патрэбу ў ласцы, мацярынскім і бацькоўскім клопаце. Як 
маглі, стараліся нам замяніць іх супрацоўнікі дзіцячага дома. 
Я да гэтага часу памятаю іх усіх: дырэктара Пятра 
Аляксандравіча, завуча Івана Ягоравіча, выхавальнікаў Паліну 
Ягораўну, Таццяну Паўлаўну, Веру Сямёнаўну, повара Тамару 

Аляксандраўну і шафёра дзядзю Федзю, нашу ўсеагульную 
любіміцу, заўсёды вясёлую і жыццярадасную піянерважатую 
Антаніну Іосіфаўну. Памятаю, як разліваўся Днепр і 
затапліваў нашы агароды, і як аднойчы вясной мы каталіся на 
льдзінах, і нас унесла. Колькі было хваляванняў і якую 
знаходлівасць давялося праявіць супрацоўнікам дома  для  
нашага выратавання. Добра памятаю шэфаў, іх падарункі і 
асабліва жонак ваенных лётчыкаў, якія ўдзялялі шмат увагі 
нам, дзецям”.  
  Успамінае Паліна Цімафееўна Лобава, якая пражыла ў 
дзіцячым доме 8 год: “Успамінаў аб дзіцячым доме шмат і ўсе 
добрыя. Заўсёды з цеплынёй і любоўю прыгадваю Пятра 
Аляксандравіча Грудзіну. Памятаецца ён мне вельмі строгім, 
напэўна таму, што насіў ваенную форму, як былы франтавік. 
Гаварыў мала, але на ўсіх урачыстасцях і ў будні быў разам з 
намі. Успамінаю завуча Івана Ягоравіча, усіх выхавальнікаў і 
іншых супрацоўнікаў. Ніколі не забуду, як са мной песцілася  
Таццяна Дзмітрыеўна Качанава і як потым яе мне не хапала. 
Успамінаю тыя гады як самыя добрыя. Нізкі паклон усім, хто 
быў разам з намі. 
   Успамінае Анна Іларыёнаўна Абламейка: “Я выхоўвалася ў 
дзіцячым доме з 1945 да 1957 года. Як трапіла ў дзіцячы дом 
амаль непамятаю. Помню  будынак і крыло, дзе жыла сям’я  
Пятра Аляксандравіча Грудзіны. Мы любілі заходзіць да іх 
дамой. Ведалі, што дырэктар ваяваў, быў паранены і вельмі 
паважалі яго. Калі Пятра Аляксандравіча пераводзілі на іншае 
месца работы, усе дзеці аб гэтым шкадавалі. Малым уласціва 
да кагосьці прывязвацца. Я, Вера Купрэева, Таня Маргунова 
неяк непрыкметна зблізіліся з Верай Сямёнаўнай Алянковай. 
У цяжкія хвіліны я звярталася да яе за парадай, дзялілася  
шчаслівымі момантамі жыцця. Пасля заканчэння дзіцячага 
дома нас размяркоўвалі па розных рамесніцкіх вучылішчах і 
ФЗО, а найбольш дужых – на будаўніцтва метрапалітэна ў 
Маскву. Чамусьці менавіта гэта мне запомнілася. Аб днях у 

дзіцячым доме ў мяне самыя светлыя ўспаміны, у сэрцы 
вечная ўдзячнасць усім, хто клапаціўся аб нас, дзецях вайны.” 
  Успамінае сям’я Рыбалка: “Нас было чацвёра. Сёстры 
Марыя, Вера, Соня і брат Сяргей. У гады вайны мы страцілі 
бацькоў і вось у канцы 1945 года сапраўды родым стаў для нас 
дзіцячы дом, а клапатлівыя выхавальнікі – сапраўднымі 
бацькамі і маці. Сабраўшыся сваёй сям’ёй, мы заўсёды 
ўспамінаем, якой адной дружнай сям’ёй быў у той час 
калектыў дзіцячага дома. Успамінаем дарагіх нам людзей – 
дырэктара Пятра Аляксандравіча Грудзіну, выхавальнікаў 
Лідзію Кузьмінічну Гваздзярову, Івана Ягоравіча Каралёва, 
Вольгу Уладзіміраўну Лапіцкую, Веру Сямёнаўну Алянкову, 
Матрону Васільеўну Полазаву, Ніну Іосіфаўну Дзівакову, 
Анастасію Аляксандраўну Сараеву, Лідзію Міхайлаўну 
Даманькову, Таццяну Паўлаўну Сакалову, Васілія Іванавіча 
Іванова, якія заўсёды былі з  намі. А ці можна забыць сваіх 
аднакласнікаў, з кім пражыты гады дзяцінства, з кім дзяліліся  
ўсе няўзгоды і радасці. Мы з любоўю ўспамінаем свой выпуск: 
Надзею Чудакову, Кацярыну Кротаву, Веру Кавалёву, Сашу і 
Віцю Шалкуновых, Кацярыну Купрыянаву, Уладзіміра 
Шыбеку, Анатоля Сямёнава, Эдуарда Філімонава, Якава 
Мядзведзева, Ніну Балаханаву, Яўгена Колера і многіх іншых. 
Жадаем усім моцнага здароўя і спакойнай старасці”. 

На фотаздымку: П.А.Грудзіна сярод выхаванцаў дзіцячага 
дома. 
 
  І такіх пісем у супрацоўнікаў дзіцячага дома шмат. Усе 
немагчыма прывесці ў гэтым матэрыяле. Сёння Шклоўскі 
дзіцячы дом №2 – гэта ўжо гісторыя. Больш двух тысяч дзяцей 
атрымалі пуцёўку ў жыццё ў яго сценах. Па-рознаму склаліся  
іх лёсы, як і лёсы супрацоўнікаў, многіх з якіх ужо няма ў 
жывых. Але памяць аб тым часе жывая і, хочацца верыць, 
будзе жыць яшчэ шмат гадоў. 

ПРА ДЗІЦЯЧЫ ПРЫТУЛАК І ЦУДОЎНЫ КУТОК 
ПРЫРОДЫ 

 
  Дзіцячы дом у вёсцы Бярозаўка быў створаны адразу пасля 
вызвалення Шклоўскага раёна на базе будынка былой 
пачатковай школы, а яшчэ раней гэта быў прыгожы маёнтак   
памешчыка Валерыя Цітова. Першапачаткова мелася толькі 
адно, адносна ацепленае памяшканне  памерамі 12 х 8 метраў. 
Намаганнямі супрацоўнікаў і мясцовага насельніцтва будынак 
быў адрамантваны. Адзенне, коўдры, посуд і іншы гаспадарчы 
інвентар прыйшлося збіраць па ўсяму наваколлю, мэблю  
вырабляць уласнымі рукамі. А ў жніўні ўжо прыбылі першыя 
дзеці – сіроты.  

   Як пачалася гэта справа, успамінае інвалід Вялікай 
Айчыннай вайны Якаў Іванавіч Лепяшынскі, які працаваў у 
дзіцячым доме з першага да апошняга года яго існаваня: 
“Мэблю ў асноўным рабілі самі, у тым ліку і тапчаны для 
спальні. Посуд збіралі, дзе маглі, а рыхтавалі ежу ў трафейных 
нямецкіх катлах. Прадукты харчавання завозілі са Шклова ці  
з суседняга Коханава. Але асабліва цяжка прыходзілася ў 
перыяд бездарожжа вясной і восенню. Хлеб тады вымушаны 
былі пячы самі супрацоўнікі. Ад панскага маёнтка захаваўся  
сад. Там зрабілі агарод, дзе вырошчвалі бульбу, капусту, 
моркву, буракі і іншую гародніну. З вялікім уменнем тут 
гаспадарыла Кацярына Сяргееўна Аўхімкова, завуч дзіцячага 
дома. Трымалі коней, гадавалі парсюкоў, а праз некаторы час 
займелі старэнькі аўтамабіль “Форд”, які, праўда, больш 
рамантаваўся”. 
  У першыя гады існавання дзіцячага дома тут адбыўся вельмі 
жахлівы выпадак, пра які са смуткам расказвалі ўсе без  
выключэння былыя супрацоўнікі. А здарылася тое, што ў 
навакольны лес адлучыліся дзве дзяўчынкі Оля Кавалёва і 
Надзя, напэўна, каб пачаставацца ягадамі, якіх у гэты час было 
шмат. Калі выявілі знікненне дзяцей, адразу пачалі іх пошук. 



 109 

Цэлы тыдзень супрацоўнікі і выхаванцы шукалі дзяўчынак, 
аднак усе адчайныя намаганні былі безвыніковыя. І толькі 
мясцовы жыхар, які пасвіў коней, знайшоў дзіцячыя костачкі з  
рэшткамі адзёжкі.. Па адзёжцы і вызначылі, што гэта менавіта 
тыя дзяўчынкі. Пагубілі дзетак драпежнікі-ваўкі, якіх за гады 
вайны развялося вельмі шмат. Пахавалі астанкі ў Бярозаўцы 
на вясковых могілках. А жалобная падзея гэта потым 
назаўсёды захавалася ў свядомасці дзяцей і дарослых. 
   Пра першыя дні існавання дзіцячага дома ўспамінае Яўгенія  
Пракопаўна Дуброўская, якая працавала тут медыцынскай 
сястрой: “Я яшчэ да вайны скончыла медыцынскія курсы ў 
Віцебску. а на працу ў дзіцячы дом прыехала летам 1944 года. 
У адным з памяшканняў быў абсталяваны ізалятар, дзе 
знаходзіліся толькі самыя неабхадныя медыцынскія  
інструменты. Дзеці часта хварэлі, але найбольшай бядой былі 
вошы. Медыцынскіх прэпаратаў ніякіх не мелі, таму адзіным 
напрамкам барацьбы з імі была лазня і рэгулярнае мыццё і 
прасаванне адзёжы. 
   З выхаванцаў найбольш запомніўся мне Мікалай Наркевіч. 
Усе яго клікалі “партызан”, бо ў час вайны ён знаходзіўся ў 
партызанскім атрадзе, дзе пасвіў коней. Ён быў сапраўды 
“ важак” ў дзяцей, і ўсе яго вельмі любілі. Прайшоўшы 
партызанскую школу, Наркевіч шмат дапамагаў і 
супрацоўнікам дзіцячага дома ў штодзённых клопатах. У 
далейшым ён жыў і працаваў у суседнім пасёлку Балбасава. 
Мы падтрымлівалі сувязь, але лёс распарадзіўся так, што 
Мікалай заўчасна пакінуў гэта жыццё”. 
  Выхаванцаў у дзіцячым доме было каля 70-80 чалавек. Гэта 
колькасць дзяцей патрабавала будаўніцтва новых 
памяшканняў. Тым не менш, у складаных умовах таго часу 
ўдалося набыць і перанесці будынак былога клуба, які 
належыў мясцоваму калгасу “Новае жыццё”. Памерам гэта 
памяшканне было 12 х 6,5 метраў. Пазней ужо ў калгасе 
“Уперад”, было набыта яшчэ два дамы, у якіх зрабілі спальню  



 110 

і сталоўку, пабудавалі і лазню. Ацяпленне ва ўсіх пабудовах 
было пячное, таму супрацоўнікам прыходзілася шмат 
працаваць на нарыхтоўцы дроў у лесе. Выхаванцы 
атрымлівалі толькі пачатковую адукацыю і хадзілі на заняткі ў 
суседнюю вёску Забор ’е, дзе знаходзілася пачатковая школа. 
   Карпатлівая і паўсядзённая праца кожнага з супрацоўнікаў 
дзіцячага дома паслядоўна паляпшала ўмовы знаходжання  
дзяцей у гэтай установе. З кожным годам значна лепшымі 
станавіліся матэрыяльнае забеспячэнне, быт і адпачынак  
выхаванцаў. Намаганнямі калектыву для дзяцей праводзіліся 
святы, новы год абавязкова сустракалі ўпрыгожанай ёлкай і 
пачастункамі. 
  Безумоўна, асноўная нагрузка і першапачатковая адказнасць 
за агульны стан жыцця ў любой установе прыходзцца на яе 
кіраўніка. У дзіцячай установе гэта адказнасць  узвышаецца ў 
асаблівай ступені. 
  Першым дырэктарам Бярозаўскага дзіцячага дома быў 
Кручкоў Мікалай Мікалаевіч,  афіцэр-франтавік, настаўнік па 
адукацыі, родам з вёскі Чырчына. Неўзабаве замяніў яго на 
гэтай пасадзе Барадачоў Міхаіл Лаўравіч, настаўенік-мастак са 
Шклова. Але найбольш працяглы тэрмін  узначальваў дзіцячы 
дом Іван Піліпавіч Лакрысенка. Вось аб чым ён успамінаў: “Я 
прыйшоў працаваць у Бярозаўскі дзіцячы дом у 1950 годзе. У 
гэты час тут знаходзілася каля 100 выхаванцаў.  Гэта былі 
дзеці з вельмі складаным лёсам. Установа знаходзілася на 
значнай адлегласці ад адміністратыўных цэнтраў, у 
сапраўднай глухмені, і таму, напэўна, сюды траплялі 
найбольш цяжкія ў педагагічным плане дзеці. Час быў 
складаны. І чакаць ад кіраўніцтва надзейнага забеспячэння  
ўсім неабходным для дзейнасці ўстановы не прыходзілася. 
Напрыклад, набыць мэблю ці іншы які інвентар было амаль 
немагчыма. Таму сталы рабілі проста з дошак даўжынёй па 5-
6 метраў, якія стаялі на “козлах”. Пасля прыёму ежы гэтыя  

дошкі неабходна было мыць і скрабсці кавалкам шкла, каб 
потым дзеці маглі на іх рабіць урокі. 
   На мой погляд, Бярозаўскі дзіцячы дом быў абдзелены і 
сапраўднай увагай з боку некаторых чыноўнікаў, ад якіх 
залежыла дзейнасць нашай установы. Толькі пасля прыезду да 
нас намесніка міністра асветы Петрыкава была дадаткова 
выдзелена зямля для падсобнай гаспадаркі памерам 6 
гектараў. Гэта значна палепшыла забеспячэнне дзяцей 
агароднінай, бо раней у нашым карыстанні было ўсяго 1,5 
гектара. Дапамагалі дзіцячаму дому шэфы вайсковай часці   з 
пасёлка Балбасава. Яны арганізоўвалі для дзяцей канцэрты, 
прывозілі пачастункі. Выкапалі вайскоўцы і калодзеж, нам 
вельмі патрэбны. 
   Супрацоўнікаў у дзіцячым доме было каля 15-16 чалавек. 
Добрым памочнікам для мяне з’ўляўся інструктар па працы 
Якаў Іванавіч Лепяшынскі. Вельмі добры гаспадарнік або 
проста “ трудзяга”. Ён шмат выконваў працы па рамонту 
памяшканняў, мэблі і іншага гаспадарчага інвентару. У 1955 
годзе нашу ўстанову як неперспектыўну расфарміравалі і 
дзяцей размеркавалі па іншых дзіцячых дамах”. 
  Пасля працы ў Брозаўскім дзіцячым доме І.П.Лакрысенка 
ўзначальваў калгас “Прамень камунізму”, землі якога потым 
перайшлі ў сучасны саўгас “Гарадзец”, быў загадчыкам 
саўгаснага аддзялення, дырэктарам Барсукоўскай  школы-
інтэрната. Жыццёвы шлях Івана Піліпавіча быў адзначаны 
шматлікімі дзяржаўнымі ўзнагародамі. 
   У вёсцы Баркі мне ўдалося сустрэць і былую выхаванку 
Бярозаўскага дзіцячага дома Яўгенію Дзмітрыеўну Карнееву. 
Вось што яна расказала: “Я выхоўвалася ў дзіцячым доме з  
1950 года. Галоднымі мы не былі і адзенне ў нас на той час 
мелася добрае. Дырэктарам тады ў нас працаваў Іван Піліпавіч 
Лакрысенка, добры чалавек, дзеці любілі яго. Цудоўная 
жанчына была яго жонка Варвара Аляксандраўна, якая вучыла 
нас вышыванню і іншым жыццёвым прамудрасцям. Добра 

памятаю  выхавальніцу Надзею Савічну Крыжэвіч і 
медыцынскую сястру Яўгенію Пракопаўну Дуброўскую. Але 
больш за ўсё запомнілася мне выхавальніца Вера Аўрамаўна 
Дзяткова. Тады яе і яшчэ адну маладую дзяўчыну прымалі да 
нас на працу. І вось аднойчы, у час абеду, повар, накладваючы 
ў міску кашу, паклаў Веры Адамаўне невялічкі кавалачак  
масла, тады як дзецям гэтага не зрабіў. Яна, убачыўшы тое, 
абярнула сваю міску назад у кацёл і вельмі рашуча 
патрабавала каб повар накладваў усім аднолькава. Такія 
адносіны выхавальніцы да сваёй справы адразу паспрыялі 
ўстанаўленню добрых адносін і даверу паміж ёю і дзецьмі. У 
1955 годзе мяне перавялі  ў Круглянскі дзіцячы дом, а потым у 
іншыя. Усяго я выхоўвалася ў чатырох дзіцячых дамах, але 
пра Бярозаўку назаўсёды астануцца добрыя ўспаміны”. 
   Пасля расфарміравання Бярозаўскага дзіцячага дома 
наяўную матэрыяльную базу пэўны час выкарыстоўвалі пад 
летні дзіцячы лагер.  Потым будынкі былі разабраны і 
перавезены ў іншыя “перспектыўныя” вёскі. Жыццё ў 
Бярозаўцы паступова стала заціхаць, насельніцтва з кожным 
годам змяншалася. А потым з’ехалі апошнія.  
  Але хто бываў у вёсцы, ведае, што месца гэта цудоўнае, 
вельмі прыгожыя краявіды. Больш таго, застаўся пры ўездзе ў 
вёску цудоўны куток прыроды – рэшткі ранейшага панскага 
парку. А як сведчыць “Энцыклапедыя прыроды Беларусі”, 
(Мінск, 1983 год) Бярозаўскі парк, закладзены яшчэ на 
рубяжы 19-20 стагоддзяў, мае вялікую каштоўнасць і 
перспектыўны для аднаўлення. Таму хочацца спадзявацца, 
што Бярозаўку, якая ў цяжкія пасляваенныя гады дала 
прытулак дзецям-сіротам, у гэты цудоўны куток прыроды 
прыйдзе аднаўленне. Праз гэтыя мясціны прайшло шмат 
людскіх лёсаў і нашчадкам не трэба пра гэта забываць.  

АРХІТЭКТУРА І БУДАЎНІЦТВА ШКЛОВА 
 
  Забудова сучаснай тэрыторыі горада Шклова пачынаецца 
пасля пажару 1769 года намаганнямі Адама Чартарыйскага. 
Новы гаспадар задумаў пашырэнне горада на поўнач на 
адлегласці 2,5 кіламетраў. Спрыяльныя ўмовы для развіцця 
гандлю і рамяства, наяўнасць сыравіны, зручнае размяшчэнне 
горада на гандлёвых шляхах стымулявалі рост гарадской 
тэрыторыі. “Новае месца” планавалася згодна з новым 
прынцыпам горадабудаўніцтва. Яно павінна было размясціцца 
на роўнай нізкай мясціне з маляўнічымі краявідамі, 
абкружанай вадой (з усходу  - рака Днепр, з захаду – штучным 
возерам на рацэ Серабранка). 
   Упершыню горад займеў праект планіроўкі, па якому ён 
пераўтвараўся ў арганізаванае паселішча, разбіты на 
рэгулярныя кварталы. У гэты час на Беларусі, як і ў шэрагу 
еўрапейскіх краін, пры распрацоўцы гарадскіх забудоў у 
сістэме плошчаў рознага назначэння, адна адводзілася пад 
месца знаходжання ратушы – будынкаў органаў гарадскога 
самакіравання (магістрата). Таму і ў Шклове самым 
прыгожым месцам была квадратная плошча, пасярод якой 
велічна ўзвышаўся цудоўны будынак гарадской ратушы. 
Менавіта з гэтага месца пачалася рэканструкцыя горада. 
   Шклоўская ратуша стала галоўнай вертыкаллю гарадской 
забудовы, і разам з гандлёвымі радамі, якія знаходзіліся вакол, 
састаўляла адзіны  архітэктурны ансамбль, вырашаны ў стылі 
класіцызму. Кампазіцыя ратушы традыцыйна  для беларускага 
дойлідства. Будынак ратушы – прамавугольны ў плане (21х18 
метраў) двухпавярховы аб’ём з васьміграннай двух’яруснай 
вежай, якая ўзвышаецца над цэнтральнай часткай будынка. 
Вежа была завершана пакатым купалам са шпілем (агульная 
вышыня будынка – 43 метры). Сцены прарэзаны 
прамавугольнымі аконнымі праёмамі і расчлянёны пілястрамі. 
У першым паверсе зроблены скразны праезд, абапал якога 

размяшчаліся дапаможныя службы. Вуглавая двухмаршавая 
лесвіца вяла на другі паверх, дзе былі асноўныя службовыя 
памяшканні, згрупаваныя па баках кароткага калідора. 

             
“Будынак ратушы” 

 
   Прадаўгаватыя карпусы гандлёвых радоў складваліся з  
невялікіх памяшканняў з крыжовымі скляпеннямі. У цэнтры 
падоўжаных бакоў гандлёвых радоў меліся праезды. Крамы 

былі арыентаваны на двор і на вуліцу, што дазваляла 
максімальна выкарыстоўваць гандлёвую плошчу. Архітэктура 
іх была прадстаўлена працяглай аркадай і вызначалася  
прастатой і рытмічнасцю. Вуглавыя часткі ансамбля былі 
вылучаны двухпавярховымі рызалітамі з шатровымі 
завяршэннямі. З супрацьлеглага боку  ад будынка ратушы 
знаходзіўся двухпавярховы будынак галоўнага магазіна. 
Памеры гандлёвых радоў для таго часу былі вялікімі (каля 
60х40 метраў), што дазваляла, як сведчаць гістарычныя 
крыніцы, размяшчаць вакол усяго комплексу 120 гандлёвых 
лавак і яшчэ 70 лавак драўляных. Мела ратуша і свой голас. 
На вежы знаходзіўся гадзіннік, і праз  кожную гадзіну гучаў 
звон, які выразна чуўся за 8-10 вёрст. Са старадаўняга часу 
вежа з часамі была сімвалам гарадскога кіравання і, як 
правіла, дамініравала ў забудове горада. 
  Для гісторыі Беларусі Шклоўская ратуша з’яўляецца 
ўнікальным помнікам грамадзянскай архітэктуры. Лёс 
распарадзіўся так, што ў  дзяржаве помнікаў такога віду 
засталіся адзінкі, у тым ліку і ў Шклове. Больш таго, 
Шклоўская ратуша ўвайшла ў каталог помнікаў сусветнай 
архітэктуры, які выдадзены ў ЗША. З 1999 года ў адноўленым 
архітэктурным ансамблі знаходзіцца гарадская гімназія. 
    Галоўная плошча стала цэнтрам горада, ад якой па плану 
планіроўкі па праезду вуглоў ва ўсе бакі былі пракладзены 
вуліцы з пабудовамі па адзінаму ўзору драўлянымі дамамі. 
Бралі ад плошчы пачатак і дзве ліпавыя алеі. Адна з іх вяла ў 
напрамку Магілёва, другая – да старажытнага замка [8]. 
    У канцы 18 стагоддзя ў Шклове з’яўляюцца  новыя 
гаспадары. Спачатку рускі фельдмаршал Р.Пацёмкін, а потым 
генерал С.Зорыч. Горад ім дастаўся адбудаваны пасля пажару, 
памаладзелы. Тут хутка будуюцца мануфактуры: шаўковая, 
суконная, залаташвейная, парусная фабрыкі, канатны, 
скураны, гадзіннікавы і іншыя заводы. Па ініцыятыве Зорыча 
ўзводзяцца будынкі тэатра, кадэцкага корпуса, палаца 

ўладальніка і іншыя пабудовы. Шклоў вельмі хутка 
развіваецца і па шэрагу паказчыкаў абыходзіць суседні 
Магілёў. Гэты багаты росквіт, у тым ліку і архітэктурна-
будаўнічыя дасягненні канца 18 – пач. 19 стагоддзяў 
з’яўляюцца для навукоўцаў вельмі цікавымі і да сучаснага 
моманту шмат ў чым яшчэ  не да канца вывучаны. Гэта 
звязана з тым, што саміх будынкаў таго часу не захавалася, а 
звесткі аб іх засталіся вельмі сціплыя. Тым не менш, па тых 
крыніцах можна судзіць аб іх красе і велічнасці. 
   Знешні выгляд палаца С. Зорыча быў наступны: “…Ён 
(Зорыч) збудаваў раскошны палац, аздобіў багатым дэкорам, 
размалёўкамі і паўкруглай каланадай, якая выходзіла ў парк, а 
таксама спецыяльна прыстасаваную для баляў і маскарадаў 
вялізарную аранжарэю” [1]. 
    Пра асобныя элементы палаца можна даведацца з  
наступнага тэксту: “Тёмная, душистая, летняя ночь. Шклов 
давно спит. Спят даже деревья в тенистом парке шкловского 
зоричевского замка, раскинувшемся по крутому берегу 
Днепра. Не слышно ни лая собак, ни пения петухов. Слышно 
только тихое журчание фонтана, что выбрасывает воду из 
открытой пасти тритона в мраморный водоём, из которого 
струи, переливаясь через края, с тихим шёпотом скатываются  
в канавки парка, да где-то за парком, над обрывом, 
спускающимся к реке, выкрикивает иногда ночная птица. И  
Шклов, и замок с его флигелями и башнями погружены в сон. 
Нигде не видно огонька, только на террасе замка, выходящей 
в парк и обвитой гирляндами дикого винограда, мерцает свет, 
бросая яркие блики на тёмную зелень винограда, на белую 
голову мраморного тритона и на опустившиеся тяжёлые ветви 
липы, осеняющей фонтан, но свет этот ещё более усиливает 
мрак, господствующей вокруг террасы…” [4]. 
    Будынак тэатра быў пабудаваны ў Шклове ў 1780 годзе. 
Архітэктарам тэатра былі “…фларэнційскай артылерыі 
прапаршчык Павел Барцанці”, які да прыезду ў Шклоў  

“ знаходзіўся пры вольных тэатрах Маскоўскім і 
Пецярбургскім” і “падархітэктар” Павел дэ Фейль, “ураджэнец 
сербскай нацыі”. 
   Аб ім, некалі велічным будынку, паведамляў адзін 
падарожнік, праязджаючы праз Шклоў у 1844 годзе: “У 
недалёкай адлегласці ад руін корпуса таксама відаць вартыя 
жалю аб’ едкі часу: мноства раскіданых пліт, фантастычна 
звіслых арак і сагнутых сцен, якія гатовы абваліцца ад 
першага дотыку. Дзвярамі, заваленымі смеццем, мы 
прабраліся ў былы тэатр. Па правільнай архітэктуры, па 
рэштках некаторых арабесак і бронзы  можна заключыць пра 
выхаваны густ будаўніка…”[1]. 
    Кадэцкі корпус першапачаткова размяшчаўся ў драўляным 
памяшканні, а ў 1793 годзе ва ўрачыстай абстаноўцы было 
адкрыццё новага будынка. Трохпавярховы асабняк, даўжынёй 
у 52 сажні, быў абсталяваны ўсім неабходным. У двух 
флігелях, пабудаваных абапал галоўнага корпуса, знаходзіліся  
шпіталь і музычная каманда. Будынак стаяў на правым беразе 
Дняпра, фасадам да вялікай дарогі, якая праходзіла праз увесь 
Шклоў. Да ракі спускалася прыгожая лесвіца. Месцам 
пастраення кадэтаў была вялікая парадная і галерэя, сцены 
якой упрыгожвалі жывапісныя эмблемы, калоны былі абвіты 
гірляндамі кветак. 22 мая 1799 года ў вучэльні здарыўся 
пажар. Ён нанёс установе вялікія страты і стаўся галоўнаю  
прычынаю для пераводу яе ў Гродна, потым у Смаленск і 
канчаткова ў Маскву як першая Маскоўская ваенная гімназія. 
Рэшткі будынка яшчэ захоўваліся да 1879 года [3]. 
   Пра знешні выгляд іншых забудоў таго часу ёсць 
паведамленні аб Троіцкай царкве. Будынак яе быў драўляны, 
галоўны фасад быў прадстаўлены порцікам з франтонам. 
Драўляныя калоны дарычаскага ордэна, антаблемент, франтон 
імітавалі камень. Пад камень распісаны і драўляныя сцены 
царквы. Такія формы культавай архітэктуры назіраліся ў 
перыяд устанаўлення класіцызму на Беларусі. [7]. 

    У сярэдзіне 19 стагоддзя праз тэрыторыю сучаснага 
Шклоўскага раёна быў пракладзены новы сухапутны шлях, які 
злучаў  Санкт-Пецярбург з Кіевам. Уздоўж дарогі будаваліся 
паштовыя станцыйныя дамы. Менавіта такі будынак захаваўся  
ў вёсцы Лакуці Заходскага сельсавета. Ён прадстаўляе вялікую 
цікавасць як аб’ект старажытнага тракта і з’яўляецца 
помнікам грамадзянскай архітэктуры. 
   Комплекс складаецца са станцыйнага дома, службовага 
флігеля і гаспадарчых пабудоў (карэтнай, стайні, пуні), якія 
разам утвараюць замкнёны ўнутраны двор. Станцыйны дом – 
аднапавярховы мураваны прамавугольны ў плане будынак, 
пакрыты вальмавым дахам. Цэнтр  галоўнага фасада вылучаны 
ганкам з двухсхільнай навіссю на фігурных кранштэйнах 
(чугуннае ліццё). На дваравым фасадзе па восі сіметрыі 
размешчана невялікая прыбудова з выхадам ва ўнутраны двор. 
Вокны прамавугольныя, галоўны ўваход з паўцыркульным 
імпастам. Фасады без дэкору, завершаны прафіляваным 
карнізам. 
    Усе гаспадарчыя пабудовы, аб’яднаныя ў агульны П-
падобны будынак з двухпавярховым дахам, а таксама 
агароджа выкананы закідной тэхнікай з драўляных брусоў у 
мураваныя шулы. Будынак працягвае служыць дарожным 
будаўнікам [2]. 
    У другой палове 19 стагоддзя пасля заняпаду мануфактур і 
гандлю ў Шклове буйнога будаўніцтва не вялося. 
Насельніцтва пражывала каля 7200 чалавек. Было  чатыры 
царквы, у тым ліку адна мураваная, рымска-каталіцкі касцёл, 
дзве яўрэйскія сінагогі і 17 малітоўных дамоў. Знаходзілася ў 
Шклове станавая кватэра, мяшчанскае праўленне, валасное 
праўленне, народнае вучылішча, царкоўна-прыхадская школа, 
два яўрэйскіх вучылішчы і паштова-тэлеграфная кантора [5]. 
   У канцы 19 стагоддзя міністр шляхоў зносін Расійскай 
імперыі А. Крывашэін купіў Шклоўскі маёнтак у мясцовага 
памешчыка Ваейкава і ў 1898 годзе пабудаваў у Шклове 

кардонную фабрыку. Паралельна ідзе закладка сядзібы, якая 
фарміравалася каля Дняпра на месцы ляснога гаю. Яна 
ўключала парк, вялікі сад (плошчай 25-30 га), вытворчую і 
гаспадарчую зоны. Доўгімі алеямі парк звязваўся з садам, 
кардоннай фабрыкай, утвараючы адзіны комплекс. Закладка 
парка пачалася ў 1902-1903 гадах. Ён займае амаль роўную 
тэрыторыю, у плане мае форму прамавугольніка. Цэнтрам 
кампазіцыі з’яўляўся прысядзібны дом. Перад заходнім яго 
фасадам размешчаны вялікі парадны партэр. Ён быў акружаны 
нізкім бардзюрам і дэкарыраваны штамбавымі ружамі. 
Цэнтральную частку займала клумба, аформленая 
экзатычнымі раслінамі – драцэнай і эхеверыяй. 
    Да параднай часткі парка з супрацьлеглых бакоў вялі дзве 
ўязныя алеі. Паўночная, кляновая, перасякала парк у 
папярочным напрамку і звязвала яго з прычалам на Дняпры. У 
адносінах да яе арыентаваны службовыя флігелі. Адзін з іх, 
каля параднага двара, служыў кухняй і пральняй. Тут жа два 
дрэвы таполі белай, якія фіксавалі прыпынак карэт. У другім 
флігелі, размешчаным па адной восі з першым на ўскраіне 
парку, спыняліся госці, прыбываючыя ў маёнтак водным 
шляхам. Флігелі не захаваліся. Паўднёвая ўязная (ліпавая) 
алея кароткая. Яна падводзіць да ўсходняга боку партэра, 
адкуль праменямі разыходзяцца паркавыя алеі, злучаныя 
бакавымі, што ўтварае структурную аснову гэтай часткі парку. 
Алея таполяў выводзіць на бакавыя алеі, прамалінейна 
размешчаныя ўздоўж паўночнай і паўднёвай мяжы памесця. З 
паўднёвага боку парк быў абсаджаны фармаманнай 
загараддзю з караганы і абнесены агароджай. Уздоўж яе ідзе 
алея з таполяў. З супрацьлеглага боку парку алея не 
захавалася. Вялікая колькасць алей, якія вызначаюць 
кампазіцыйную пабудову парку, складае яго асаблівасць. 
    Цэнтральная паляна парку фланкіравана рознавялікімі, 
трохвугольнай формы, сектарамі. Абодвы сектары 
прадстаўлены групамі дрэў: сасны звычайнай, дуба і ліпы з  

адзіночнымі дрэвамі, елкі і клёна. Значнае  месца займае група 
бэзу і спірэі дуброўкалістнай. Частка парку за ўсадзебным 
домам вырашана таксама ў пейзажным стылі. Насаджэнні 
парку складаюць у асноўным мясцовыя віды, а ў аранжэрэях, 
на клумбах, вырошчваліся экзатычныя расліны, якія завозіліся  
з розных еўрапейскіх краін, а таксама з Турцыі. Парк стварыў 
мясцовы садоўнік С.У..Маліноўскі, жыхар вёскі Уланава. На 
працягу двух гадоў ён вучыўся садоўніцтву ў Варшаве. З яго 
ўдзелам закладваліся паркі ў суседніх маёнтках (Дымава, 
Бярозаўка). 
  Парк параўнальна добра захаваўся, і з’яўляецца каштовым 
помнікам садова-паркавага мастацтва [6]. 
  Архітэктурным помнікам з’яўляўся прысядзібны дом у 
парку. Пабудаваны з дрэва, аднапавярховы, пакрыты пакатым 
вальмавым дахам. Па баках цэнтральнай часткі, якая 
выступае, зроблены семітрычныя ўваходы, аформленыя  
ганкамі з рознымі слупамі і парапетам – балюстрадай у 
завяршэнні. Тарэц цэнтральнай часткі вырашаны ў выглядзе 
галерэі з такімі ж рознымі слупамі. Фасады будынка багата 
дэкарыраваны рознымі накладнымі дэталямі, якія імітуюць 
мураваныя класіцыстычныя формы. Плоскасці сцен 
гарызантальна ашаляваны і завершаны развітым 
антаблементам з фрызам і карнізам вялікага вынасу на розных 
фігурных кранштэйнах. Вуглы аздоблены накладным рустам. 
Па нізу сцен вертыкальнай шалёўкай вылучана падаконная  
панель. На галоўным фасадзе  ў цэнтры і над бакавымі 
крыламі зроблены дэкаратыўныя трохвугольныя франтоны. 
Вялікія прамавугольныя аконныя праёмы аздоблены 
ліштавымі з філёнгавымі нішамі і сандрыкамі. Будынак  
знішчаны пажарам  у 2004 годзе.  
   Вельмі цікавым помнікам грамадзянскай архітэктуры  з 
элементамі стылю “мадэрн” з’яўляецца будынак праўлення 
папяровай фабрыкі “Спартак”. Двухпавярховы ў плане блізкі 
да квадрата, пабудаваны з цэглы ў 1898 годзе. Галоўны 

паўночны фасад, вылучаны трохпавярховай вежай, завершаны 
высокім шатром, заломы якога падтрымліваюцца рознымі 
фігурнымі кранштэйнамі. На ніжнім паверсе вежы зроблены 
ўваход у будынак. 
   Бакавыя фасады ў цэнтры раскрапаваны  рызалітамі. 
Асноўны аб’ём накрыты вальмавым, рызаліты – двухсхільным 
дахам, што стварае складаную маляўнічую кампазіцыю  
пакрыцця. У цэнтры даху зроблены своеасаблівы ліхтар, які 
асвятляе вестыбюль другога паверха. Аконныя праёмы 
згрупаваны сіметрычна адноснай восі кожнага з фасадаў, на 
першым паверсе лучковыя, на другім – паўцыркульныя, 
аформлены разнастайнымі абрамленнямі. Дэкаратыўныя  
дэталі фасадаў выкананы цаглянай муроўкай, замкавыя 
камяні, руст, сухарыкі. Унутры пакоі згрупаваны вакол 
цэнтральнага вестыбюлю. Планіроўка паверхаў ідэнтычная. 
Яны злучаны двухмаршавай лесвіцай, размешчанай у 
вежападобным аб’ёме. Пад будынкам вялікі падвал. У канцы 
80-х гадоў 20-га стагоддзя да будынка была зроблена 
прыбудова, якая цяпер скрывае першапачатковы выгляд 
паўднёвага боку. А менавіта паўднёва-усходні вугал будынка 
быў вылучаны шырокім балконам на кансолях і вялікім акном 
з лучковай арачнай перамычкай, што прыдавала забудове 
асаблівую арыгінальнасць. У будынку і зараз знаходзіцца 
праўленне фабрыкі. 
   Акрамя ўпамянутых вышэй збудаванняў, помнікі 
архітэктуры, якія захаваліся ў сучасны момант на 
Шклоўшчыне, з’яўляюцца два помнікі грамадзянскай 
архітэктуры ў Шклове. Гэта жылы дом, пабудаваны ў 18 
стагоддзі (вул. Савецкая, 54) і жылы дом, пабудаваны ў 19 
стагоддзі (вул. Паштовая, 31). 
   Захаваліся і наступныя культавыя будынкі: сінагога – помнік  
мураванага дойлідства, пабудаваная ў другой палове 17 
стагоддзя з цэглы (Шклоў, вул. Дзікуна, 99), касцёл Пятра і 
Паўла – помнік эклектычнай архітэктуры, пабудаваны ў 1849 

годзе з цэглы (Шклоў, вул. Легінская, 126а), Пакроўская 
царква - помнік драўлянага дойлідства з элементамі 
класіцызму, пабудаваная ў 19 стагоддзі (в. Вялікія Лазіцы 
Таўкачоўскага сельсавета), царква – помнік  архітэктуры з 
рысамі псеўдарускага стылю, пабудаваная ў 1903 годзе з 
цэглы (в.Старае Высокае Каменналаўскага сельсавета), 
Прэабражэнская царква – помнік эклектычнай архітэктуры, у 
якім спалучаны рысы стыляў псеўдавізантыйскага і “мадэрн”, 
пабудаваная ў канцы 19 стагоддзя з цэглы (Шклоў, 
вул.Савецкая,57) [2]. 
   Шмат іншых цікавых архітэктурна-будаўнічых помнікаў 
існавала ў тутэйшых мясцінах. Лёс іх склаўся так, што не 
дажылі яны да сучаснасці. Але гэта толькі яшчэ раз  
пацвярджае, што тут заўсёды жылі таленавітыя і працавітыя  
людзі. 

 
“Будынак былой сінагогі” 

Архітэктура і будаўніцтва Шклова ў савецкі перыяд 
 
   Гісторыю архітэктуры і будаўніцтва Шклова ў гэты час 
можна раздзяліць на тры асноўныя перыяды: да 1941 года, з 
1944 па 1955 гады і сучасны. 
    У Шклове да 1941 года ўзводзіцца некалькі будынкаў, якія 
з’яўляюцца характэрным прыкладам забудоў таго часу. 
    Да іх адносяцца два цагляныя будынкі па вуліцы 
Фабрычнай, трохпавярховы – дом №4 і двухпавярховы – дом 
№3. Яны спраектаваныя, як і большасць жылых дамоў таго 
часу, па прынцыпу камунальных кватэр. Захаваліся ў горадзе і 
некаторыя іншыя забудовы гэтага перыяду. 

 
 На фотаздымку: жылы дом, спраектаваны па прынцыпу 
камунальных кватэр, пабудаваны ў трыдцатыя гады мінулага 
стагоддзя. 
 
   Асноўнае будаўніцтва, якое сфарміравала сучаснае аблічча 
горада, пачалося ў пасляваенны час. Шклоў забудоўваецца, ў 
асноўным, драўлянымі жылымі дамамі, але ў цэнтры горада і 
ўздоўж парка вядзецца будаўніцтва цагляных адна- і 
двухпавярховых. Іх фасады маюць гладкія плоскасці, стрэхі 
двухскатныя або чатырохскатныя, з выступаючымі слыхавымі 
вокнамі. У планіроўцы кватэр адсутнічае камфартабельнасць 

дабрабыту. Між тым, два дамы па вуліцы Свецкай - №№30 і 
34, маюць кватэры ў двух узроўнях. 
   У 60-я гады мяняецца аблічча новых забудоў. У горадзе 
будуюцца двухпавярховыя цагляныя дамы, у асноўным на 8 і 
16 кватэр, якія не маюць камфартабельнага дабрабыту. Гэта 
прамавугольныя ў плане, з чатырохскатным дахам дамы, 
фасады якіх выкананы з сілікатнай цэглы. Прадугледжвалася, 
што будынкі такога тыпу прызваны вырашаць кампазіцыйныя  
патрабаванні ў фарміраванні забудовы горада. 
   Да пачатку 70-х гадоў змяніліся патрабаванні да планіроўкі і 
дабрабыту кватэр з мэтай паляпшэння іх камфартабельнасці. 
У горадзе пачынаецца забудова шматпавярхоўкамі. Будуецца 
некалькі трохпавярховых жылых дамоў, спецшкола, сярэднія 
школы №№ 4 і 1, чатырохпавярховы будынак інтэрната па 
вуліцы Калгаснай, узводзіцца комплекс раённай бальніцы на 
левабярэжжы Дняпра. Першы пяціпавярховы буйнаблочны 
жылы дом на 40 кватэр будуецца па вуліцы Фабрычнай. У 
гэты час пачынаецца забудова шматпавярховымі тыповымі 
буйнапанельнымі жылымі дамамі вуліцы Паркавай, кватэры ў 
якіх адпавядаюць сучасным патрабаванням. 

 На фотаздымку: першы пяціпавярховы жылы дом на 40 
кватэр па вуліцы Фабрычная №2  
 
    У горадзе будуецца шэраг дамоў сацыяльна-культурнага і 
бытавога прызначэння. Узводзіцца комплекс будынкаў ПТВ-
139, універмага, раённага Дома культуры, вядзецца 
рэканструкцыя спецшколы, якая ўключае будаўніцтва новага 
корпуса. Пабудаваныя раней і ў сучасны перыяд , будынкі 
сфарміравалі кампазіцыю цэнтра горада. 

   На прыканцы 20-га стагоддзя канчаткова фарміруецца 
архітэктурнае аблічча цэнтральнай плошчы горада. Галоўнай 
дамінантай плошчы з’яўляецца новы галоўны 
адміністратыўны будынак. Гэта чатырохпавярховае цаглянае, 
асіметрычнае збудаванне, якое выклікае несумненны інтарэс. 
Галоўны ўваход прадстаўлены порцікам з калонамі, якія 
пераходзяць ва ўнутраны дворык. Фасады будынка 
прадстаўляюць рытмічнае чарадаванне аднолькавых 

элементаў з роўнымі інтэрваламі. Кампазіцыю забудовы 
ўзмацняюць кансольныя канструкцыйныя элементы, якія 
вянчаюць фасады. У плане другога паверха знаходзіцца 
прыбудова з глядальнай залай на 400 пасадачных месц. На 
ўзроўні чацвёртага паверха ўсе памяшканні па перыметру 
забяспечаны адзінымі зносінамі. Галоўным архітэктарам 
праекта будаўніцтва будынка з’яўляецца Эндрыкс Адольфавіч 
Юшка. 
  Паўночную частку плошчы абмяжоўвае вуліца Пралетарская 
з трыма двухпавярховымі цаглянымі дамамі, пабудаванымі ў 
пачатку 60-х гадоў. Найбольшую цікавасць сярод іх 
прадстаўляе адміністратыўны будынак. Гэта двухпавярховы, 
цагляны будынак, фасад якога мае ляпныя дэкаратыўныя  
дэталі і ўвенчаны карніз. Бакавыя фасады на ўзроўні другога 
паверха маюць дэкаратыўна-выступаючы балкон. Дах – 
чатырохскатны, з тарцоў – трохвугольныя бакі, якія 
ўтвараюць вальмы. У сучасны момант у памяшканні 
размешчана школа  мастацтваў. 
  Непасрэдна на плошчы знаходзяцца гасцініца, дом быту і 
пяціпавярховы жылы дом. Сярод гэтых збудаванняў найбольш 
прыкметнай з’яўляецца гасцініца. Пасля рэканструкцыі яе 
будынак атрымаў чырвоны мансандравы дах, у якім таксама 
знаходзяцца памяшканні для пражывання гасцей гасцініцы. 
Своеасаблівасцю праекта жылога дома з’яўляецца тое, што 
гэта адзіны жылы дом у горадзе, дзе прахожыя маюць 
натуральнае асвятленне. 
  У цэнтры плошчы знаходзіцца фантан, абсталяваны 
цветавым асвятленнем. 
  Жыхары  Шклова і госці горада збіраюцца на плошчу як на 
месца адпачынку.  
   Разам з тым, побач з новым галоўным адміністратыўным 
памяшканнем, па-ранейшаму архітэктурнымі дамінантамі 
горада з’яўляюцца – будынак былой гарадской ратушы і 
Прэабражэнская царква. 

   Адначасова з будаўніцтвам у горадзе ўтвараліся і новыя 
сяліцебныя зоны ў прыгарадзе паўднёва-заходняга напрамку – 
пасёлак камбіната будаўнічых матэрыялаў і вырабаў, і 
ўсходняга – на левабярэжжы ракі Днепр. 
  Забудова ў савецкі перыяд шматвобразна ў сваіх тэндэнцыях 
і адлюстроўвае эвалюцыю асноўных тыпаў будынкаў, якія ў 
асноўным і сфарміравалі сучаснае аблічча горада Шклова. 

«ЯК ПАЧУЛІ КАЗАННЕ Ў СВАЁЙ МОВЕ, ДЫК АД 
РАДАСЦІ АЖ ЗАПЛАКАЛІ» 

(З ГІСТОРЫІ БЕЛАРУСКАЙ МОВЫ НА 
ШКЛОЎШЧЫНЕ) 

 
                                              Так, будзем помніць мы ў кайданах, 
                                              Падняўшы сэрцы ўгару, 
                                              Што так, як Бог ускрыжаваны, 
                                              Уваскрэсьне наша Беларусь. 

                                                                                                            
Ларыса Геніюш 

 
    Уздым нацыянальнага руху на Беларусі ў пачатку 90-х 
гадоў нарадзіў надзею,што нарэшце насталі спрыяльныя 
ўмовы для адраджэння беларускай мовы. Але працэс гэты быў 
нядоўга і ў хуткім часе надзею змяніла роспач. Неаднаразова 
аналізуючы моўныя падзеі на Беларусі, у думках міжволі 
ўзнікала пытанне: “А ці з’яўляецца беларуская мова ўвогуле 
“матчынай мовай” менавіта для нас, жыхароў 
Шклоўшчыны?”.  
    Як вядома, першыя помнікі, напісаныя па-старабеларуску, 
захаваліся з 13 стагоддзя і паходзяць  з земляў Полацкай і 
Смаленскай. У 14 стагоддзі беларуская мова стала 
гаспадарчай у новым беларускім гаспадарстве, вядомым у 
гісторыі пад назвай Вялікае княства Літоўскае. Шклоў мае 
непасрэднае дачыненне да гэтых зямель.                                                                               
    Найбольш ранняе паведамленне непасрэдна аб мове ў 
тутэйшых мясцінах можна знайсці, азнаёміўшыся з працай 
Ганны Запартыкі “Страчаныя скарбы манастырскіх бібліятэк”, 
надрукаванай   у   часопісе “Спадчына” за 1997 год. Аўтарка 
паведамляе пра рукапісныя манастырскія скарбы і ў тым ліку 
пра царкоўную кнігу  “Чэцці-мінеі”, напісаную ў 1669 годзе 
па-беларуску. Гісторыю гэтага рукапісу раскрываюць надпісы 
на старонках: “ сию книгу глаголемую житие святыхъ отецъ на 

монастырь Кутеенский панъ Іван Касабуцкій мещанин 
Шкловскій” [2]. Можна спадзявацца, што шклоўскі мешчанін 
Іван Касабуцкі, працуючы ў  Куцеінскім манастыры каля 
Оршы, прадоўжыў справу беларускага  першадрукара 
Францішка Скарыны і рабіў свой пачэсны ўклад у 
распаўсюджванне кніг  на зразумелай “люду паспалітаму“ 
мове. 
     Беларуская мова была дзяржаўнай у Вялікім княстве 
Літоўскім да канца XVII стагоддзя. Аднак у  сувязі з 
палітычнымі абставінамі ў далейшым пачаўся яе заняпад. 
Першымі перасталі гаварыць па-беларуску магнаты, а далей і 
звычайныя панове. Носьбітамі роднай мовы засталіся сяляне, 
збяднелае мяшчанства   і шляхта. Аднолькавыя працэсы 
адбываліся і ў шклоўскім наваколлі. Пасля наведвання ў 1792 
годзе Шклова вядомы рускі генерал С.А.Тучкоў напісаў: “Мы 
покинули Беларусь... Язык, употребляемый простым народом 
и земледельцами или крестьянами, весьма разнится от 
настоящего польского, употребляемого дворянством. Он 
ближе подходит русскому и не имеет такого набора латинских 
и немецких слов” [3]. 
     Яшчэ доўгі час беларуская мова захоўвалася ў 
набажэнствах Уніяцкай царквы і асобных рыма- каталіцкіх 
парафіях. Вось што паведамляла газета “Наша Ніва” ў 
кастрычніку 1908 года пра вёску Фашчаўка сучаснага 
Шклоўскага раёна: “ тутака (у Фашчаўцы) скрозь жывуць 
беларусы, але ёсць і трохі літвінаў. Вось, у тутэйшым касцёле 
завёўся цяпер парадак, што казанні ксяндзы кажуць па- 
польску, па-літоўску і па-беларуску; таксама спявае народ 
песні касцёльныя ў гэтых трох мовах. Беларусы тутэйшыя, як 
пачулі першы раз казанні  ў сваёй мове, дык ад радасці аж 
заплакалі” [4]. Наведаў у свой час гэтую парафію святар 
Канстанцін Стэповіч, вядомы у беларускай літаратуры як паэт 
Казімір Сваяк, і вось што ён напісаў: “Стройны касцёл, 
найвялікшы на Беларусі, ёсць асяродкам парафіі. Вакол 

расселася дзевяць вёсак каталіцкіх. Кругом гавораць чыстай 
мовай беларускай. Айцы Езуіты калісьці далажылі вялікай 
працы, каб беларус не страціў сваёй мовы. Выдалі яны  
беларускі катэхізм, навучалі па-беларуску, вучылі песняў...  
Хвашчоўка  так добра перахапіла свой беларускі характар, 
што сялянкі дагэтуль убіраюцца ў строі народныя”. [5] 
     Новая хваля беларускага адраджэння пачынаецца ў пачатку 
20 стагоддзя. 25 сакавіка 1918 года была абвешчана 
Беларуская Народная Рэспубліка, а ў 1919-1920 гадах – 
Беларуская Савецкая Сацыялістычная Рэспубліка. На 
дзяржаўным узроўні пачынаецца праца па адраджэнню  
беларускай мовы. Як сведчыць  “Справаздача аб дзейнасці 
Магілёўскага акруговага выканаўчага камітэта Савета 
рабочых, сялянскіх і чырвонаармейскіх дэпутатаў” ад 20 
сакавіка 1927 года, у 1925 годзе ўсе школы ў акрузе, якія мелі 
пераважную колькасць вучняў беларусаў, былі  пераведзены 
на родную мову. Амаль што ўсе ўстановы  ў справаводстве 
перайшлі на беларускую мову. У 1925 годзе ствараліся 
беларускія курсы, якія працавалі пры розных установах...  
Актывізавалася дзейнасць у гэтым напрамку краязнаўчага 
таварыства. Пашыралася работа па эканамічнаму, 
этнаграфічнаму даследванню Магілёўшчыны, збіранню слоў 
жывой беларускай мовы. [6] 
     Часопіс “Прафесійны рух Беларусі” ў артыкуле “Бярыце 
прыклад” паведамляў: “15 траўня ў Шклове адбыўся выпуск 
слухачоў курсаў беларускай мовы пры прафесійным Бюро. 
Калі раней селянін, прыходзячы з вёскі па сваіх справах у тую 
ці іншую ўстанову, чуў толькі расейскую мову, незразумелую 
для яго, ён пачынаў скардзіцца. Селянін думаў пры гэтым: 
“Навошта яго дзеці вучацца на роднай мове, калі яна нідзе не 
ўжываецца, акрамя школы і вёскі, калі ёй і па сучасны момант   
ганьбуюць, лічачы яе мовай мужыцкай. Цяпер жа, дзякуючы 
таму, што працаўнікі савецкіх устаноў г. Шклова добра ўявілі 
сабе беларускую мову, селянін наш пачуе сваю матчыну мову 

не толькі ў школах, але і ў іншых нашых установах. Ён будзе 
цяпер атрымліваць розныя паперы з рады на сваёй мове, якая 
раней, пры царскай уладзе, была затаптана ў гразь разам з 
селянінам, ужываўшым яе. Трэба толькі пажадаць, каб нашы 
адпаведныя кіраўнікі пайшлі гэтым шляхам і хутка ўявілі сабе 
мову селяніна – мову таго народу, ад якога мы ўтварыліся, 
сярод якога прымушаны працаваць. Бо колькі б мы ні 
працавалі на чужой мове, не ведаючы сваёй  сучаснай і 
мінулай гісторыі жыцця нашага народу, наша праца не будзе 
карыснай”. [7] 
     Выдатнае значэнне ў аднаўленні літаратурнай мовы ў гэты 
час паклалі беларускія пісменнікі. Сярод гэтых дзеячоў 
знаходзіцца і Міхась Зарэцкі (Касянкоў). Дзяцінства будучага 
пісьменніка прайшло на Шклоўшчыне ў вёсцы Зарэчча. 
Менавіта  пад уражаннем вёскі, якая раскінулася на 
супрацьлеглым ад Шклова беразе Дняпра, нарадзіўся і 
пісьменніцкі псеўданім. Але праца гэтая не была завершаная. 
Напрыканцы 20-х гадоў бальшавіцкія ўлады абвінавацілі 
мовазнаўцаў у шкодніцтве і за некалькі хваляў  рэпрэсій 
вынішчылі іх фізычна. Не мінуў гэты лёс і Міхася Зарэцкага. 
У 1933 годзе беларускай мове спешна, без грамадскага 
абмеркавання, дэкрэтам навязалі рэформу. Мэтай яе была 
"ліквідаваць штучны бар ’ер паміж беларускай і рускай 
мовамі”, гэта значыць спыніць развіццё беларускай мовы, 
пазбавіць яе непаўторнага аблічча. 
     Аднак мова не памерла. Ужо ў пасляваенны час 
Шклоўшчына нарадзіла новых пісьменнікаў.Гэта паэты 
Сцяпан Гаўрусёў, Яўгэн Крупенька, Анатоль Сербантовіч, 
Аляксандр Жыгуноў, празаік Уладзімір Шыцік і іншыя. Шмат 
гадоў працуе на Шклоўшчыне літаратар Лявон Анціпенка. 
Апошні раз сваю  нязломную волю да выжывання беларуская 
мова яскрава засведчыла падчас апошняга перапісу 
насельніцтва Беларусі ў 1999 годзе, калі 86 працэнтаў 
насельніцтва Рэспублікі Беларусь назвалі беларускую мову 

сваёй роднай, а 37 працэнтаў – афіцыйна засведчылі, што яны 
штодня размаўляюць па-беларуску. 

      Дык ці з’яўляецца беларуская мова для нас матчынай 
мовай? Мовай, якую, нягледзячы ні на што, нашы продкі 
пранеслі праз польскую і расейскаю экспансію?      Так! Гэта 
наша спрадвечная мова. Справа гонару для нас – перадаць яе 
наступным пакаленням. 

Змест 
 
Знамянальная падзея шклоўскай гістарыяграфіі              стар. 3 

Да краязнаўства прылучаны                                                стар.6 

Чым Шклову пашанцавала?                                                     стар. 10 

«На  ўстройство города, торга і корчмы…” 

( гісторыя старажытнага Шклова ў перыяд  

Вялікага Княства Літоўскага)                                            стар. 14 

Шклоў у складзе Расійскай Імперыі                                 стар. 30 

Уладары Шклова                                                                стар. 47 

Хрысціянскія святыні Шклова                                           стар.65 

Успомнім тых, хто не змірыўся                                        стар.  80 

З гісторыі развіцця прамысловасці                                    стар.86 

Дом, у якім ядналіся сэрцы                                                стар. 98 

Пра дзіцячы прытулак і цудоўны куток прыроды          стар.108 

Архітэктура і будаўніцтва Шклова                                  стар.113 

 «Як пачулі казанне ў сваёй мове, дык ад радасці  

аж заплакалі»                                                                     стар. 129 


